
	СЭТГЭЛД ДОТНО ГАЗАР 

	“Улсын хэвлэлийн газар” Улаанбаатар хотноо 1973 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Владимир Солоухинтай танилцсан нь

	(Оршлын оронд)

	 

	Хаа газар ном уншихгүй бол байж сууж чаддаггүй «номын хэнээтэн» дайралдах нь бий. Тийм хүмүүс шинэ соргог номын тухай, авьяаслаг шинэ зохиолчийн тухай, шүлэг зохиолын түүх, уран бүтээлчдийн амьдралын тухай бусдаас илүүг мэдэж түүнээ бие биедээ бахархан ярьдаг юм. 

	Би дээд сургуулийн оюутан байхдаа сургуулийнхаа нэг тийм «номын хэнээтний» амаар Владимир Солоухинтай анх эчнээ танилцаж билээ. 

	Солоухины тэр нэгэн шүлгийн номыг би ганцхан орой уншин барсан боловч байгалийн үзэсгэлэн гоо, хүний сэтгэлийн сайхныг дуулсан уянгын сайхан шүлгээрээ тэр найрагч намайг үүрд «байлдан дагуулсан» байсан. Түүнээс хойш би «өөрсдийн амьдран сууж буй байгаль орчин, өдөр тутам уулзан золгодог хүн ардаа танин ойлгох» билгийн ажигч гярхай нүдтэй Солоухин зохиолчийн шүлэг зохиолыг болбол ширхэгчлэн унших чин бодолтой болсон байлаа. 

	Владимир Солоухин байгаль ертөнц, хүмүүсийн амьдралыг «тийм ийм» гэж тоочин өгүүлдэггүй нүдний өмнө харагдахаар дэлгэн харуулж чаддагаараа онцгой хүн юм. Түүний зохиолыг уншихад «бид чинь ийм тансаг сайхан үнэрт олон янзын цэцэг, ус, ургамалтай ийм үлгэрийн юм шиг өдөр, шөнөтэй, наран саран ургах шингэх нь хүртэл өгүүлшгүй сайхан хорвоо дэлхийн эзэн бил үү» гэж гайхан бишрэн бодмоор байдаг. Үнэхээр ч бид байгаль дэлхийн үзэмж сайхныг хий л сэтгэл хөөрөн шогшрон бахдахаас чухам тийм гэдгийг тэр болгон хэлж чаддаггүй. Түүнийг гагцхүү оюун ухаан, тэнүүн онгод авьяас, билгийн нүдэт бичиг номын мэргэд л тайлан хэлэх увдистай төрдөг бол уу. 

	Владимир Солоухины «Цагаан өвс» хэмээх бяцхан өгүүллэгийг уншаад өвгөд өтгөс хүүхэд шуухадгүй гайхан магтан ярилцах боловч чухам ямар нэртэй болохыг нь хэн ч мэддэггүй тийм өвс ургамал төрсөн голд минь хүртэл өч төчнөөн байдгийг санан юмыг бага гэлгүй мэддэг байх, мэдэж таньсныхаа хэрээр, ойлгон ухаарсныхаа тэнгээр баярладаг, бахархдаг байх юм сан гэдэг тийм холын биш боловч бас ч хөөгөөд гүйцэмгүй шидэт нэгэн бодолд өөрийн эрхгүй автаж билээ. 

	Владимир Солоухин бол зөвхөн яруу найрагч, зохиолч ч хүн биш бас уран нийтлэлч сэтгүүлч хүн. Түүний бичсэн «Эх хэлээ хайрлан, хөгжүүлэх тухай», «Соёлын өв түүх-дурсгалын зүйлийг хамгаалж нандигнах тухай», «Байгаль орчноо цэвэр ариун байлгах тухай» олон олон өгүүлэл найрууллыг бид мэднэ. Тэр бээр ямар сэдвээр юуны тухай бичлээ ч түүндээ өөриймсөг чин сэтгэлээс хандан юмыг нарийн шүүж тунгаасан, өөрийн гэсэн тодорхой бодол санаатай аливаа зүйлийг ухаалгаар шийддэг хүн болох нь юуны өмнө ил байдаг юм. 

	Би Владимир Солоухины шүлэг зохиолыг уншин, түүний зохиолыг мэддэг, түүнтэй хаа нэг газар уулзсан нөхөдтэй ярилцсаар эчнээ танил бус, ажилд явах замдаа ч юм уу, уншлагын танхимд, аль эсвэл анд нөхдийндөө зочлохдоо хүртэл уулзан ярилцдаг дотнын нөхөр минь гэж боддог болов. 

	Түүний орчуулсан гүрж найрагчдын яруу сайхан шүлэг. Дагестаны ардын яруу найрагч Лениний шагналт Гамзатов Расулын «Миний Дагестан» хэмээх өвөрмөц нэгэн номыг уншихдаа хүртэл би түүнийг улам сайн таньдаг болж өөр нэгэн авьяас билгийг нь мэддэг болсон билээ. Энд дурдаж буй шүлэг зохиолыг би Солоухины эх хэл-орос хэлээр уншсан боловч «энэ яахын аргагүй гүрж шүлэг, энэ бол маргахын аргагүй Расулын үг» гэхээр орчуулсныг нь үзээд өөрийн хуучин таньдаг нөхрөө «зохих үед өрсөлдөгч болж чаддаг хэрэгтэй газар боол болж явдаг» их гүүш хүн болохыг танин давхар баярласаан. 

	Таньдаг нөхдийнхөө тухай сайн хүний тухай дуугаралгүй явна гэдэг байж боломгүй зүйл. Дуугаран ярина гэхэд миний энд бичиж буй шиг хөөрсөн сэтгэлийн «харгайгаар» хамгийг шүүрэн яриад, чухам хэрэгтэйг орхисон байвал муухай. Тиймийн учир би Владимир Солоухины тухай олныг үл өгүүлэн зохиол юуг нь монгол уншигчдадаа толилуулах хүндтэй боловч зориглоё гэхэд биеэс ахадсан тэгсэн мөртөө сэтгэл гижигдэн сууя сууж болдоггүй, байя байж болдоггүй нэгэн бодолд автсаар (хоосон мөрөөдөл биш шүү) басхүү тоолбол охиныхоо настай тэнцэх хаврыг үдсэнээ эс боловч түүнтэй танилцсанаа ярихыг хүснэм. 

	Урьд нь яруу найрагч М. Цэдэндоржийн орчуулгаар ганц нэг шүлэг уншсанаа саналаа. Шүлгийг нь орчуулж үзсэн хүний бодлыг мэдье хэмээн яриа өдвөл,

	— Солоухин бол манайд номыг нь гаргах ёстой хүний нэг. Сайн ч зохиолч гэлээ. 

	Гэвч Цэдэндорж гүүш Солоухины зохиолыг хэн маань орчуулах хэрэгтэйг хэлсэнгүй. 

	Туршлагатай гүүш маань шийдтэй юм уу, талархлын үгээ хийсэн хойно хэлэх (бодвол өөртөө ч тэгдэг шиг санагдана) дуртайг би гадарладаг боловч харин ч болгоомжлох сэтгэл төрөв. Гэтэл «тохиолдол үр дагаврын» тухай гүн ухааны хуулийг номын үгээр багшийн өмнө хэлж мэдлэгээ шалгуулах үе өнгөрсөн байтал хамаг юм тохиолдлоор болдог байна. 

	Хэрвээ би уншигч танд кино үзүүлж байгаа бол «тохиолдлын эзэн энэ» гэж Дашдооров зохиолчийг гаргаж ирэн нэг сайн инээлгээд «үр дагавар нь энэ» гэж Солоухины «Вязникийн уулзалт» хэмээх өгүүллэгийн түүврийг дэлгэн үзүүлмээр байна. 

	... Ийм явдал боллоо. Дашдооров бид хоёр эхлээд уран бүтээлийн тухай, дараа нь нисэх мэт харван өнгөрч буй цаг мөчийн тухай, дахиад уран бүтээлийн тухай, суут хүмүүсийн тухай ярилцаж суулаа. Дашдооров. 

	— Би бол одоо орос хэл тийм нэг их сайн мэддэг хүн биш. Тийм болохоор заримдаа шинэ зохиол зохиолчидтой танилцах гэж уран бүтээл туурвих их цагаа алдахгүйн тулд шууд монголоор уншиж баймаар санагдах юм. Тэгэхдээ сайн орчуулга шүү! гэв. 

	Дашдооровын хувьд уран бүтээлдээ хамаг цагаа зориулж их юм хийх чин хүсэлтэй, авьяас билиг, ухаан бодол нь чухамхүү ид «дөрвөө дарж» яваа хүн гэдгийг би ойлгож байлаа. Тийм болохоор тэр удаад ч бас дэмий марган илүү цаг алдахгүйг хичээн,

	— Тэгээд хэний зохиолыг орчуулмаар байна? гэж тулган асуув. 

	— Зөндөө олон сайн зохиолч байна. Хамгийн наад зах нь одоо нөгөө хэн... Оо золиг хэн билээ дээ? гэж духаа нэг дарснаа, — Солоухин. Яагаа вэ, Владимир Солоухин гэж түсхийтэл хэлээд босож номынхоо сангаас Владимир Солоухины «Свидание на Вязниках» хэмээх нэгэн нимгэвтэр номыг сугалан авчраад, 

	— Сонион сонин. Энэ нэг... «Каравай» гэсэн өгүүллэг бас... аа тийм энэ «Трудная наука» гэж байна. Цөм сонин. Нэг л сайхан бичдэг юм... гээд номоо надад үзүүлэх гэсэн бус өөрөө үзэх гэсэн шиг шуналтай ширтэн, инээмсэглэж зогсов. 

	— Тэгвэл би наад номыг чинь орчуулъя л даа.

	— Хөөе тэг! Тэгвэл би чамд энэ номоо ингээд л дурсгалаа. Харин чи надад монгол ном өгөөрэй. Сайн ном авлаа, сайн ном өгнө шүү хо-хо-хо... гэж хүдэр сайхан дуу, хөрслөг бор царайнд нь үл мэдэг нялхадсан жижигхэн цагаан шүдээ гялалзуулан тохитой инээв. Хэлсэн үгэндээ юм уу, орчуулагч олсондоо инээсэн алин болохыг би мэдээгүй. Ямар ч атугай Дашдооровын баяртай царай, надад номоо дурсгаж байсныг л тодхон санаж байна. Уншигч та ч бас харж байгаа гэдэгт би итгэнэм. 

	Владимир Солоухины номыг манайд орчуулан гаргах хэрэгтэй гэдгийг олон хүнд тайлбарлах хэрэггүй харин түүнийг орчуулах нь л бүхнээс хэцүү байлаа. Солоухин «тосгоны хүн» биш болжгэм «хөдөөшсөн хүн» лавтай мөн гэдгийг би эхний өгүүллэгийн талд оронгуут л ойлгов. Хөдөөгийнхөө ахуй амьдрал яриа хэлийг аажим аажмаар мартагнан буй одоо үед хөдөөгийн зарим үг «Саран дээр автомат тэрэг буугаад өөрөө газар ухаж гэнэ ээ» гэхээс ч амаргүй. 

	Гэвч олныг хийж, олныг дуулсан орчуулагч ах нар, «дутуу бүхнийг гүйцээж дунд бүхнийг дүүргэе» хэмээн махран суудаг ажил нэгт сайн нөхдийнхөө тусламжаар орчуулна гэж төлөвлөсөн бүхнээ хийж дуусаад хуучны эчнээ танил, хожим нь өдөр шөнө орой үдэш ажил албын завсар, айл гэрийн хооронд сэтгэл бодолдоо юм уу аль эсвэл үзэг цаасны дэргэд уулзан ярилцаж, заримдаа биесээ зовоон, заримдаа баярлуулан суусан Солоухин зохиолчтойгоо биечлэн танилцаад ажлаа дууссан нэг баяр, анд сайн нөхөр уран бүтээлийн андтай болсон давхар баяраар хулгана жилээ үдлээ. 

	Владимир Алексеевичтай танилцсан минь үүгээр дуусаагүй харин эхэлж буйг өгүүлэх юун. 

	Солоухиныг би зургаас үзээд их ганган залуу гэж боддог байлаа. Тийм болохоор тийм сайхан бичдэг ганган залуутай нүүр учирна гэдэг цагаа болохоор тийм ч амаргүй зүйл гэдгийг би хүүхэн хүний зүрхээр бус өөрийнхөө бие эр эдэлсэн хойно чин үнэн өчиж байнам. 

	Солоухинтай утсаар ярихад (оросоор ярьж байгаагаа эс өгүүлбэл) эхлээд Дашдооровтой ярьж байгаа мэт санагдана. Харин уулзан ярилцахад манайхны хэнтэй нь ч адилгүй, гагцхүү Вл. Солоухинтай л адилхан байв. 

	Солоухин хүний ярьж буйг анхааралтай сонсон, ярианы дундуур саналаа хэлэх, өлгөн авч тайлбарлан өгүүлэх, тэгснээ эргэн лавлан асуух, сонирхсоноо гүйцээж асуух дуртай өөрөөр хэлбэл хүнийг яриулдаггүй, ярилцах дуртай хүн юм. 

	Намайг өөрийнхөө номыг орчуулсныг дуулаад тун таатай

	— Ну что ж, вы правильно сделали. Нам надо друг друга перевести... Благородное дело! (Тэгэлгүй яах вэ, та зөв юм хийжээ. Бид бие биеийнхээ зохиолыг орчуулах хэрэгтэй юм... Буянтай ажил! Би благородный гэдэг үгийг хэзээ ч буянтай гэж орчуулж үзээгүй боловч тэр үед яагаад ч юм бэ буянтай ажил гэж бодогдов) гээд манай Сэнгээ гуайтай Горькийн сургуульд цуг байснаа ярьж, хаана ямар сургууль төгссөнийг сонирхон асуулаа. 

	— Би уг нь олон улсын харилцааны хүн. Тэгээд... 

	— Тэгэлгүй яах вэ. Хүн хийж чадах ажлаа эрт сонгон түүндээ бүхнээ зориулах хэрэгтэй юм. Тийм үү? гэснээ, чи яагаад надад дурсгалынхаа үгийг дээрээс доош нь бичдэг үсгээрээ бичсэнгүй вэ?

	— Би одоохондоо сайн сураагүй байгаа юм. Алдаагүй бичдэг болохоороо бичье. 

	— Юун тоогүй юм бэ? Сурах л хэрэгтэй дээ. Сурсан юм илүүдэхгүй шүү. 

	Владимир Алексеевичийн энэ үг надад хэзээний танил болсон юмыг их бага гэлгүй, сурч мэдэх ойлгож танихыг чухалчилсан үг байлаа. 

	Уншигч таны гар дээр Вл. Солоухины «Свидание на Вязинках» хэмээх номын орчуулга «Сэтгэлд дотно газар» гэдэг монгол ном очоод байна. Чухам монгол ном болсон эсэхийг хайрлан айлдваас «их хүсэлт өчүүхэн орчуулагч» би баярлан таашаана. 

	Надад орос хэл-коммунизмын их өлгий орны хэлийг заасан тэнхимийн эрхлэгч Сидорин багш маань манай Сэнгээ гуайн багш Вл. Солоухины багш, Гамзатов Расулын багш байсныг дуулаад би баярлаад зогсоогүй эрдэмтэн багш нартаа хариулаад барамгүй арвин өртэйдөө өөрийн эрхгүй баярласан. Өртэй хүн баярлаж явдаг өөдрөг цаг ирсэн байнам. Дараагийн номоор баяртай уулзах өлзийтэй ерөөл дэвшүүлэн орос заншлаар Солоухин зохиолчийн «Дугуй талхыг» нутгийн давстай өргөн барья. 

	 

	Л. Дашням 

	 

	
ДУГУЙ ТАЛХ

	 

	Манай байрны дээврийн хонгилд баахан шүүгээ хураалттай байдаг сан. Шөнөд нь бид түүнээс түлж дулаацдаг байлаа. Тэр бол юунд ч хэрэглэхээ больчихсон эд биш, харин ч бидний орны хажууд байдаг шүүгээтэй л адилхан хүнд бахим хийцтэй цэнхэр өнгийн, дотроо сарампай нарсан тавиуртай шүүгээ бөгөөд илүүдсэндээ л тийнхүү дээврийн хонгил бөглөн хэвтэж байсан юм санжээ. Бид байрандаа айхтар даарцгаадаг байлаа. Нэг шөнө Только Рябов ёлтгор шар гэрэлт дөчин лааны чийдэнгээ хүртэл унтраалтгүй хонож билээ. Өглөө нь бид юунд гэрэлтэй хоносныг асуувал «Дулаанд нэмэртэй болов уу гэсэн юм» гэв. Бид дулаан хэмээгч энэхүү үнэ цэнтэй гайхамшигт «хий юмны» өчүүхэн өөдсийг ч хайрлан хямгадаж байсан нь одоо лав ойлгомжтой байгаа байх аа. 

	Үйл нь ирсэн шүүгээнүүдийг бид өрөөндөө авчран булан налуулж хөндий тавиад, хүнд ширмэн лантуугаар хэмх цохино. Ингэж эвдэх нь тун энгийн бөгөөд урамтай сайхан үйлс мэт санагддаг сан. Хэрэв шүүгээ маань шилэн сав байсан сан бол тал тал тийшээ бут үсрэх сэн дээ. Өтгөн будагт модон самбар шатах нь их л хөгжилтэй бөгөөд илчтэй. Шүүгээний булан заримдаа дөрвөлжин хэлбэрээ хадгалан эсвэл хажуугийн самбар нь үлдэн хэсэг шатсанаа доош унаж, бяцхан очнууд алтлаг шар өнгөөр бутран цацрах нь үзэгдэнэ. 

	Пийшин талаас эхлэн тасалгаанд халуун дүүгнэ. Бид хэдийгээр пийшингийн ам хавьд сууцгаадаг байсан ч бүх тасалгаагаар дулаан тархахад саад болуужин хэмээн тасалгааны голд суухгүйг хичээдэг байв. Гэлээ ч гэсэн өглөө болоход бид хөнжил дотроо чичрэн хэвтэцгээдэг байлаа. Мэдээж хэрэг, иддэг шөл маань өтгөнхөн байсан сан бол бид арай ч түлээний илчийг эс бүрдээ хүртээх гэж хайрлахгүй байсан ч байж мэднэ. Гэвч дайны үе. Арван зургаа, долоотой хөвгүүд бид арай фронтод яваагүй байлаа. Бидэнд оюутны талхны картаар дөрвөн зуун грамм талх өгдөг байсан бөгөөд өдөрт ганцхан удаа хооллодог байв. 

	 Бид цаг агшин бүрд л идэх юм эрж байсныг бодоход лав ид өсөлтийн үедээ байсан юм байлгүй. 

	Зах дээр зузаан талх ерэн рубль хүрнэ. Тэр нь бидний сарын цалинтай тэнцдэг байлаа. Шил сүү хорин рубль, нэг килограмм цөцгийн тос жаран рубль хүрдэг байв. Цөцгийн тос ядаж зах дээрээс ч үл олдоно. Түүнийг хүн болгон гагцхүү сэтгэлдээ дүрслэн бодож, зөвхөн романтик ном зохиолоос уншиж болох тэр л хэзээ ч үл бүтэх, хэзээ ч үл олдох илбийн зүйл мэт санадаг байв. 

	Гэтэл манай өрөөнд цөцгийн тос орлуулж болох цул шаргал юм байсаар л байлаа. Нээрэн шүү! Дэргэд нь бас гэрийн аргаар болгосон гахайн хонгоны мах, хэдэн ширхэг хөөмөл боов, дутуу болгосон өндөг, өтгөн цөцгийтэй литрийн сав, хонины зуурмагт шарсан бөөн мах харагдана. Энэ бүхэн Елесеев Мишкагийн шүүгээнд байдаг байлаа. Гаднаас нь харвал тэр шүүгээ Перов Генка, Рябов Толька, Пономарев Володка, бид дөрвийн шүүгээнээс ялгарах юм огт үгүй. 

	Ялгаа нь гэвэл: бид дөрвийн шүүгээг бол хэн ч байсан (хамаагүй бүүр орох оронгүй амьтан ч) онгойлгож болно. Мишкагийн шүүгээнээс хэмжээ, хүнд хөнгөнийхөө хувьд хөдөөгийнхний пинд л дүүжилбэл тохирмоор болохоос бид өөрснөө хааш нь яаж налуулж тавиад, хаана нь яаж цохивол самбар нэг бүрээрээ салан, хэмх үсрэхийг нь мэдэх турьгүй муу шүүгээнд зүүмгүй том цоож зүүлттэй байдаг байв. Гэтэл тэр Мишкагийн шүүгээ байсан болохоор хэмхэлж болохгүй, тэгээд ч цоожтой байдаг байлаа. Өөрөө зүүгээгүй бол ямар ч цоож цуургад хавьтдаггүй зуршил хүмүүст зууны турш тогтон, нүдэн балай түйвээн юм уу, аяндаа гарсан үймээн самууны маягаар нийгмийн эрс тэс эргэлт болох, эсвэл зүй ёсоор хувьсгал гарахаас бусад ямар ч цагт тэр зуршил нь халдашгүй ариун хэвээр үлджээ. 

	Мишкагийн аав хотоос холгүй газар нэгэн агуулахад ажилладаг байв. Ням гараг болгонд хүүгээ эргэн ирж, шинэ хоол хүнс үлэмжхэн авчирна. Мишкагийн дугуй улаан хоншоор, улаан царайнд лав гэгч нь нуугдсан онигор цэнхэр нүд нь гялалзан улам л өнгө орсоор байхад Перов Генкагийн царай тунгалаг цэнхэр, хамгийн том бядруун би хүртэл нэг удаа орноосоо бостол гэнэт толгой эргэн унасан удаатай. 

	Бидний хорхойг хүргэхгүйн тулд Мишка хүнс хоолоо нууцхан далд оруулахыг хичээнэ. Юутай ч байсан түүний юм идэж байгааг бид ховорхон олж хардаг байлаа. Тэр талхан дээр тос түрхээд, түүн дээрээ гахайн зүсэм мах тавиад үмхэж харагдлаа. Би тэсэж чадалгүй орон дотроо хөрвөж эхэллээ. Магад ч үгүй, дотроо бол Мишка амсуулж ч мэднэ дээ гэж горьдож суусан байж ч мэднэ. Өөрийн эрхгүй хүндхэн санаа алдчихав. Мишка огцом эргэж харснаа тайвшран, миний санаа алдсаны хариуд,

	— Зүгээр, зовох юм юу байна. Яаж ийгээд амь зуух л болно хэмээв. 

	Энэ үед түүний аман дотор шар тос, гахайн ягаавтар махтай холилдсон талх чихээстэй харагдав. Бас нэг шөнө би Мишкаг толгой дээгүүрээ хөнжлөө нөмөрчхөөд орондоо юм зажилж байхыг нь сонсов. Өглөө болоход Мишкагийн шөнийн “садарлалын” ул мөр ч үл үзэгдэнэ. Шүүгээний хүнд төмөр цоож тэвчээртэйхэн гялалзаж л байна. 

	Үндсэн хуулийн баярын өдөр ням гарагтай давхцаад хоёр өдөр амрах болчихлоо. Тэгэнгүүт би нөхдөдөө тосгон руугаа явж, гахайн мах, цөцгийн тос эс болох нь ээ хар талх заавал олж ирнэ гэж зар тараалаа. Хүүхдүүд намайг «Дөчин таван километр ч хол шүү. Ядаж унаа уналга байхгүй (дайны жил учир). Гадаа хүйтэн, шуурга ч тавьж мэднэ» хэмээн болиулахыг хичээцгээв. Гэвч гэртээ харина гэдэг бодол миний дотор лавтай орсон тул сүүлчийн лекц дуусмагц байрандаа ч очилгүй замд гарлаа. 

	Салхи сөрөн алхах дуртай насандаа ч байж дээ. Нүүрээрээ халз сөрөн явах боломжгүй байлаа ч хацраа салхи руу харуулан, түүнийг мөрөөрөө зүсэн яваа юм шиг улам улам холдож... «Би ямар хүч чадалтай, ямар тэсвэртэй юм бэ» хэмээн баярлан, харцаар нь өөрийнхөө гэмийг ойлгодог болсон нэг курсийн хөнгөн хийсвэр, нарийндаа бол охин хэвээр Оксана заавал ч үгүй олж үзэх юм шиг бодож явав. 

	Намайг замаар орон алхаж байхад ачааны машин өнгөрсөөр байсан боловч Москвагийн зүг эсвэл цэрэг, эсвэл хайрцаг (бодвол зэвсэгтэй байсан биз) зөөж байсан учир гap өргөхөд үл зогсоно. Хурдан эргэх дугуй даган жаварт цасан, моторын цэнхэр утаатай холилдон хуйлран эргэсээр замхарч, зэлүүд хар засмалаар саарал шороо нарийхнаар мурилзан урсана. 

	Засмалаас гарч ердийн замд ороход харанхуй болж эхлэв. Эхлээд би нөгөө л саарал шороо зам огтлон урсаж бөөн цаас юм уу хомоолын ёроолд өчүүхэн манхан үүсгэснийг үзэв. Хүн, морины мөрөөр гарсан хонхор бүрийн захаас нь эхлэн нунтаг элсэн чихэр шиг шороот цасаар хэдийнээ булсан байв. 

	Эргэж харахаас аймшигтай. Газар дэлхийг нүхэн харанхуй нөмөрчээ. Урагш зам дагуулан харвал арай гэгээтэй, арван хоёрдугаар сарын тэр баяр цэнгэлгүй өдрийн сүүлчийн гэгээ зузаан бараан үүлсийн чанадаас гялайж байв. Хөл доогуур үелзэх цасанд арагш гулсан алхаа ойртож, хамаг хүч тэнхээгээ баран явсныг бодвол хатуу засмалаар явахад хялбар байв. 

	Намайг пальто дээрээ брезент цув давхарлаж өмссөн өндөр, сахалтай хүн гүйцэж ирэв. Санамсаргүй зам нийлсэн нөхөр маань маш хурдан алхах тул би хэдий хурдан явах нь «холын зайд» таарахгүй, сүүлдээ ядарч очих газраа хүрч чадахгүйд хүрнэ гэдгийг ойлгож байсан боловч түүнээс хоцрохгүйг хичээв. 

	Түүнд бол яаж алхах нь хамаа алга! Дөнгөж Бабаев хүртэл явах юм чинь. Удахгүй гэртээ очно. Тэгэхэд би цаашаа хорин километр явна шүү дээ. Тийм байлгүй... эхнэр нь халуун цай бэлдээд сууж байгаа байлгүй. Магад ч үгүй пийшингээсээ байцайны шөл гаргаж ирнэ биз. Хөрж ялимгүй бүлээвтэр болсон л доо. За ямар хамаа байна, таван хошуу боов, зүсэм талх байсан ч яадаг юм... 

	Ходоод минь хоосон хонгинож, ядаж талхны хатсан зах ч болох нь ээ зажилж, аяга ус уумаар, тэгэхгүй бол гэрээ хүрч чадамгүй санагдана. Дайн болохоос өмнө нэг удаа бүтэн талх идэж, сэрүүн ундаа ууснаа бодож хэсэг явлаа. Бас нийтийн байранд ирэхээс өмнө хувийн байшинд сууж байхдаа хоол хийснээ саналаа. Бас л дайны өмнө юм даг. Зах дээрээс өөхтэй гэхэд дэндүү өөхтэй гахайн мах авлаа. Нэг килограмм нь арван рубль байсныг бодоход би нэг рублиэр зуун грамм авсан юм бол уу даа. Махаа жижигхэн хэрчиж, гоймонтой чаналаа. Дөрвөлжин дөрвөлжин өөх дээр нь хөвж, хоолоо идэх үед тэр нь гоймонтой хамт аманд ороод ямар амттай юм зажилж байсан гэж бодно... Тэгэхэд дайн болохоос өмнө цангисын хуурай зутан зардаг байсан юм. Ягаавтар нунтаг юм аягатай буцалсан усанд хийхэд л болоо... 

	Гэтэл «Энэ хүнийг гэртээ харихаар зүсэм талх гуйя, өгөх байлгүй» гэдэг бодол зурсхийгээд явчхав. Хэрвээ гэр оронтой л юм бол талхтай байлгүй. Арай ч өлсгөлөнгийн үе болчихсон биш дээ. Юм гэдэг хяслантай шүү. Хүн цатгалан бол бусдаас талх битгий хэл юу ч үл гуйна. Гэтэл өлсөх үед зүсэм талханд хүртэл хамаг итгэл найдвараа тавина. «Ухаандаа хайр хишиг гуйсан хэрэг болох нь ээ. Золигийн Костя «Христийн хишиг хүрт ээ» гэж суудаг сан. Тиймэрхүү л юм болох нь ээ дээ? Хайр хишиг ч гуйж байгаа юм биш ээ. Цуг ирчхээд яагаад гуйж болдоггүй юм?» хэмээн бодож явлаа. 

	Зүсэм талх хайр хишгийн маягаар гуйлаа гэж бодлоо ч хэл минь хөдөлж өгөхгүй гэдгийг би мэдэж байв. Хоноё гэж гуйвал яадаг юм бол? Тэднийхийг хүртэл нэг хоёр километр үлджээ. Гэтэл манайхныг хүртэл хориод километр байдаг. Хүрч чадахгүй шүү. Хэрэв хонуулбал ч идэх юм өгнө гэдэг ч гарцаагүй дээ. Харамсалтай нь би даанч яриа биш юм даа. Надаас өөр хүн бол одоо түүний сайн найз нь болчихсон яваа. Далан хэлээ дэлгэж гардаг амьтан бий шүү дээ. Тэр өөрөө хонохыг урьж, эсвэл аяга цай уугаад яв гэж байгаа одоо. Аль эсвэл байцайны шөл... хөрж бүүр бүлээхэн болчихсон байсан ч хамаа юу... гэж хүртэл бодож явав. 

	— Дайн болж байна даа, дүү минь. Яаж ийгээд л амь зуух хэрэгтэйдээ хэмээн хамт яваа хүн маань алхаагаа үл саан өгүүлэв. 

	Миний зүс царай, улласан эсгий гутал, хавар-намрын муу пальто, ядарч өлссөн байдлыг минь хараад сэтгэл засмаар санагдаа биз. Тэр бүхний минь ажиглаагүй бол юунд л намайг тайтгаруулъя гэж бод оо аж. 

	— Одоо ч бүх юм хэцүү бэрх байна даа. Фронтод агшин бүрд үхэл отон, энд авгай хүүхдийн сэтгэл зовж, газар сайгүй л хэцүү байна. Заримынх нь амь үрэгдэж, зарим нэгнийгээ «оршуулахаар» авчирч, уй гашуу, нулимс болцгоож байна. Бид хоёр ч яах вэ. Хөл гар бүтэн, гэр орондоо очихоор алхаж явна. Ямар нуувчинд хэвтэж байгаа биш. Яаж ийгээд л амьдарцгаана даа хө гэв. 

	Мишка орон дээрээ суучхаад, гахайн мах, шар тосныхоо тухай дурсан, яг л ийм үгээр сэтгэл засаж суудаг сан гэж бодогдов. «Чамд ч яах вэ, амь зуугаад байх юу байх вэ» гэж би замын ханийнхаа тухай хорсолтойхон бодов. Гэвч түүнд юу боллоо гэж уурлах юм билээ дээ? Гэр нь манайхаас ойр, дулаан хувцастай яваад нь уурлах болж байна уу? Талх гуйгаад өгөөгүй, эсвэл гэртээ хонуулахгүй гэсэн юм шиг л уурлаж явна. Би ямар асуусан биш дээ. Юмыг яаж мэдэх вэ, талх өгч, гэртээ хонуулах ч юм бил үү. 

	Тэр, тосгондоо хүрээд замаас гаран, байшингийн хажуугаар гарсан зөрөг рүү оронгуутаа юүдэнгээ сөхөн 

	— Сайн яваарай. Сэтгэлээр унах юу байдаг юм бэ, зүгээр... гэж хэлтэл нь би түүний талх өгөх, гэртээ хонуулах тухай юу хэлэхийг нь мэдэхгүй л явсан. 

	Магадгүй шүү тэр надаас хагас хурам өрссөн ч байж мэднэ. Гэвч бүтэн мөч зогссон ч би ам нээж чадахгүй байх байсан юм уу, хэн мэдэх вэ дээ. Ямар ч байсан замын нөхөр маань байцаатай шөл, халуун цайндаа хүрч, би харанхуй шөнө ганцаар үлдлээ. 

	Шуурга улам ширүүсэв. Зам зарим газраа цасанд дарагдан, арваад алхам газар өвдөг хүртэл шигдэм хунгар туучихад хүрэв. Хунгар гарсан хойно хөл дор хатуу зам тааралдахад баяр хүрнэ. Цас хунгарласан эсэхийг шалгах саваа барьж явсан минь яамай шүү. 

	Хаа очиж энэ хавийн зам тийм ч нарийн биш байлаа. Үүгээр цэргийн машины цуваа өнгөрсөн бололтой. Мөр нь хэдий цасанд дарагдаж цанын нарийхан мөр гарсан ч савааны үзүүрт дугуйны ор мэдэгдэж байлаа. 

	Энэ агшинд манай ангийнхнаас хамгийн сайхан нүдэт Оксаны цэнхэр нүд над руу ширтэж байна гэж санан, тийм болохоор аль болох чанга, цэх гишгэх хэрэгтэй, байрныхандаа дугуй талх авчрах гэж салхинд гуйван яваа минь тийм их хүндтэй ажил биш ч салхи уруудаж болохгүй юм шүү хэмээн бодож явсан боловч шөнө байдгаараа л байсан бөгөөд надад тун ч бэрх байв. 

	Одоо хашхирсан ч, үгүй ч, дуудсан ч, дуудаагүй ч хэн миний дууг сонсох билээ. Ойр хавьд ганцхан ч тосгон байхгүй. Тэгээд ч тосгоныхон гэр орондоо сууцгаан, орондоо орцгоож, магад ч үгүй унтацгааж байгаа биз. Дээр, цонхны хаалт салхинд шаржигнан, яндан хонгинохыг сонсон хэвтэцгээж байгаа байлгүй. Муур нь энүүгээр түүгээр дэмий тэнэлгүй гэртээ байшингийн хажууд сандал дээр хэвтэж байгаад нь баярлан сууцгааж байгаа биз. 

	Хүйтэн байсан хэр нь хөлс цутгаж байлаа. Бүх биеэр эвгүй, нойтон оргиж, эцсийн хүч тамир маань хөлстэй хамт ууршиж байх шиг санагдана. Хөл минь хөвөнгөөр хийчихсэн мэт болж, хөл дор бүх юм хөндий хоосон болчихсон шиг ер юу ч болсон хамаагүй санагдана. Суугаад амарчих юм байгаагүй нь л намайг аварч байлаа. Хэрвээ хоосон чемодан барьж явсан сан бол түүн дээрээ сууж амрах гэж байгаад мэдээж унтчихаад маргааш нь хүмүүс шовгор цас ухах хэрэг гарах байсан биз. 

	Гэвч суух юм байгаагүй учир хоёр хөл минь эрхгүй солбиж, энэ эцэс төгсгөлгүй шөнийг баран, харанхуй цасан шуурган дундуур зүтгэж явааг ээж минь мэдэлгүй нойрсож буй, илч дулаан, нам тайвны бяцхан арал тийш дөхөж ахихгүй шaхам урагшилж сэвсгэр цасан дотор тэмтэчнэ. 

	Харьж чадахгүй нь тодорхой байв. Гэлээ ч (магадгүй, залуу байсан учир л гагцхүү) эцэстээ энд үхнэ гэдэгт үл итгэнэ. Даанч дээ арай үхэхгүй биз. Ядаж энэ чинь туслах юм таарч авраад, эрхбиш гэртээ хүрэх байлгүй. Ширээний дэргэд лангуу түшин суухад минь ээж дулаан гутал ойртуулан, цадталаа хооллочхоод, тамхиа татаж, хүлээж цөхсөн утаагаа уртаар сорохоос амттай сайхан юм байхгүй биз. Үгүй ээ, ямар ч байсан би энд үүрд үлдэхгүй, заавал нэг юм болох ёстой. Дулаан байшиндаа, ээждээ очно, эсгий гутлаа өмсөж, хоолоо иднэ гэдэг маань яриагүй үнэн! Үнэхээр тийм болохоор би өөрөө зохиож бодоогүй шүү дээ. Гагцхүү хүрэх л хэрэгтэй, тэгвэл бүх юм бүтнэ. Гэртээ очвол эсгий гутал ч бий, юмыг яаж мэдэх вэ хэмээн ээжийн хадгалсан тамхи ч бий. Гэвч намайг аврах тийм шидэт, гайхамшигтай ямар тохиолдол байдаг билээ? Юу болох ёстой юм бэ?

	Би гэнэт хөл рүүгээ харвал (би гагцхүү хөлөө харж явсан юм) ямар нэг сүүдэр гаран, биеэс минь бараан зурвас урагш сунаж байв. Эргэж харлаа. 

	Хамгийн гайхалтай, хамгийн гайхамшигтай, ид шидтэй юм болжээ. Хуучин зам даган машины гэрэл гялалзан нэг баруун тийшээ, нэг зүүн тийшээ, нэг дээшээ, нэг доошоо болж байв. Хөнгөн тэрэг юм уу ачааны машин, үгүй бол «булуу тэрэг» аль эсвэл «студебеккер» ямар машин болохыг би мэдсэнгүй. Машин, гэрэл хүн ирж яваа нь хамгийн гол байв. Энэ балар харанхуй, цастай талд үхэх аюулаас аврагдах байсан юм санжээ. 

	Машин зогсохгүй явчхаж магадгүй гэдэг бодол ерөөс төрсөнгүй. Намайг авран, намайг авахаар гарч ирсэн юм чинь яагаад зогсохгүй явдаг билээ? Хэрвээ зогсохгүйг нь мэдэж байсан бол зам голлоод гараа алдлан зогсох хэрэгтэй биз дээ? Би найрсгаар замаас холдоод, намайг суулгах хэрэгтэй нь илт байсан учир ядаж гараа ч өргөөгүй юм. Гэтэл машин («булуу» байсан) цас хаялсаар хажуугаар өнгөрөв. 

	Шөнийн харанхуйг түр зуур гэрэлтүүлэн гийгүүлсэн боловч дахин улам өтгөн, улам сохор харанхуй хучин авлаа. 

	«Аавын цээж» явах биш мөлхөж байв. Өөр үе байсан сан бол түүнийг тавхан харайгаад л гүйцэж очоод авирах байв. Гэтэл гэнэт гүйцэхгүй юм уу, дээр нь гарч чадахгүй бол цас руу унан тэр чигтээ босож чадахааргүй байлаа. Тийм ч учраас би гүйсэнгүй. 

	Хоёр зуугаад алхам яваад машин зогсчихлоо. Зогсчихсон нь тийм нэг их гайхалтай бус. Харин яаж энэ замаар гарч ирсэн нь, ер нь яажшуу газар хороож явсан нь гайхмаар байлаа. 

	Чийдэнгийн гэрэл цагаан толбо мэт гялтайхад нь би машин зогссоныг ойлгов. Хүмүүс нь буугаад замын хонхорт суусан дугуйгаа тойрон харж байх шиг санагдав. 

	Хэн нь өрсөх вэ? гэдгээс л хамаг юм шийдэх байв. Би машин хүртэл мацах уу, машин өрсөж хөдлөх үү? Заримдаа мотор нь хүчтэй тэсрэн дуугарч шүгэлдэн исгэрэх мэт дуу гарна. Хонхроосоо гараад явчих вий гэхээс үнхэлцэг хагарах дөхнө. Мотор пижигнэх нь намжин, дахиад л чийдэн анивчиж эхлэхэд удалгүй би шөнийн харанхуйгаас ч хар үзэгдэх машины дүрсийг ялгаж эхлэв. 

	Намайг машины ард явж хүрэхэд ойр хавь хүн байсангүй. Хойд дугуйны эргэлтэд шидэгдсэн цасанд цохиулчихмаар ойртож ирэв. Дугуй нь ямар нэг гогодчих юм олдвол зуурчих юм сан гэсэн шиг галзуутай эргэн, модон тэвш нь чичирч байхыг хүртэл харж байв. Урагш сарвайхад хурууны үзүүр тэвшинд хүрэм, гурван метр, хоёр метр, нэг метр боллоо... Энэ сүүлчийн агшинд л машины араас хий зуурчихгүй юм сан. Бараг атгачихсан хойноо хий угзарчихгүй юм сан. 

	Гурван метр илүү алхаад суугаад явахыг гуйх ч чадал байсангүй. Яаж ийгээд тэвшний доорх ёрдгор төмөр дээр гишгэн, чүү гэж хашлага даван шуудайтай юм хаяж байгаа мэт унав. Яг энэ үед машин юунд ч юм бэ? тээглэн ондгосхийн замаас хөдлөв. 

	Бидний орж яваа хуучин зам манай тосгоноос дөрвөн километр xэp хол өнгөрөхөөр байв. Тиймд би гэртээ хамгийн ойрхон очих цэгийг сонгон үсэрч буугаад цааш явах хэрэгтэй байлаа. Гэтэл тэвшний ёроолд унангуутаа, хөл солбих, ер нь хөдлөх хэрэггүй болсноо ойлгомогц зүүрмэглэж орхижээ. 

	Хэдий хэр унтсаныг ч бүү мэд. Нэг сэгсрэхэд нь сэрэв. Навсгар байшин, ёрдгор модны сүүдэр замын хажуугаар харагдан өнгөрөхөд нь тэвшнээс үсрэх ёстой сууринд ирсэн шиг санагдав. Тэндээс манай суурин хүртэл дөрвөн километр газар байв. Хойд хашлага даван гараа цас руу шаан уналаа. Машин харанхуй шуурган дунд төдхөнөө алга болов. Кабинд явсан хүмүүс санамсаргүй замын хүн тээснээ, тэр битгий хэл түүнийг хөлдөж үхэх аюулаас аварснаа мэдэлгүй өнгөрөв. 

	Буусан газар минь огт танихгүй тосгон байсан учир байшин, модны байдлаар буух ёстой газраас хэтрээд явчихсан юм уу, өөр газар ирснээ ойлгон. Дэнгийн улаавтар гэрэл сүүмэлзсэн харанхуй цонхнуудын аль нэгийг нь тогшин хонуулахыг гуйхаас өөр зам байсангүй. 

	Байшин бүр миний хувьд адилхан танихгүй, хүнийх байсан боловч тосгоны хажуугаар аль цонхыг нь тогших вэ гэсэн шиг хэсэг зуур алхан явснаа яагаад ч юм бэ нэг рүү нь (бусдаас муу ч үгүй, ялгарах ч юмгүй) эргэснээ мэдсэнгүй. Ямар ч байсан энэ орос байшингуудад өөрийн «нүүр царай» магадгүй ширүүн, өрөвдөм, эсвэл сайхан зантай, үгүй бол зовуурьтай ямар ч байсан нэг царай байх ёстой. Тийм ч учраас би алийг нь тогших вэ гэж бодсон ч байж мэднэ. Эсвэл бодол санаагаа төвлөрүүлж, заавал тогшихоос өөр замгүй гэдэгтээ итгэн, удаашрах юу байх вэ гэж бодсоор жаахан явсан байж ч мэднэ. 

	Эхлээд би хайсны үүд цохиж байснаа дараа нь зориг гарган царцуу шил хумсаараа тоншиж гарав. Давхар шил нэвтлэн дотор дуулдахгүй байгаа бололтой. Эсвэл салхины исгэрэлт, шуурганы улих дуунд дарагдсан байж ч болзошгүй. Тэгэхээр нь гарынхаа араар цохиж эхлэв. Ашгүй нэг юм болжээ. Дотор шуухитнан сүүрс алдсаар тун ойрхон ирж хаалганы цаанаас

	— Хэнтэй уулзах вэ? гэж асуув. 

	— Хонуулахгүй юу. Замаасаа төөрчихлөө. Шуургатай байна. 

	— Ямар золиг чинь. Ганц бие авгай яаж хар хүн гэртээ оруулах юм бэ?

	— Хар хүн биш ээ. Юу гэх юм бэ дээ, нэг үгээр хэлэхэд... оюутан байна. 

	— Хаанаас явна?

	— Владимараас

	— Арай бүр Владимараас явган яваа юм биш биз дээ?

	— Тийм ээ, тэндээс. 

	Авгай модон түгжээгээ хурдхан авах гэж хоёр тийш нь хайвгануулсаар арай гэж сугалах нь дуулдав. 

	Байшинд бүгчим дулаан байсанд хэдэнтээ амьсгал авмагц согтох мэт болон тэнхээ алдрав. Би ханзан дээр хөдлөх ч дургүй сууж, эргэн тойрноо баясгалантайяа харав. 

	Авгай (харахад тавь, тавин таван настай болов уу гэмээр харагдсаныг бодвол дөч эргэм насных байсан байх) пийшингээс эсгий гутал гарган, бяцхан ширмэн зуухандаа ээж 

	— Байцаатай шөл хийсэн, одоо хөр өө биз дээ? Бүлээн байж чадах нь уу даа гэв. 

	Танихгүй эртэй зэрэгцэн алхаж явахдаа бодсон минь сэтгэлчлэн бүтдэг байна шүү. Зүсэм талх нь хүртэл гартаа бариагүй, олдох олдохгүйг нь ч мэдэхгүй явахдаа мөрөөсөн явсанчлан зузаан хүндхэн байв. 

	Намайг хооллож суух завсар Маша эгч (авгай тийм нэртэй байлаа) миний урдаас харан юм бодон сууж, сууж 

	— Хэдэн настай вэ дээ? гэв

	— Арван долоотой гэхэд

	— Тэгвэл ирэх жилээс нөгөөх дуусахгүй бол явах нь дээ? гэснээ Маша эгч ярих уу, болих уу? гэсэн шиг эргэлзэн жаахан сууснаа ярьж эхлэв. Хооллосны дараа би түүний яриаг чагнан суухдаа тамхиа татлаа (надад одоо ярьж суугаа хүү нь гэртээ тамхиа орхисон юм санжээ). Цаг хугацаа өнгөрч, цонхон чанад дайны жилийн тэр шуургат шөнө хэвээр... Бас намайг шөнө дүл болсон хойно гэртээ оруулж, одоо хүүгийнхээ тухай дээр дээрээс нь ярьсаар суугаа Маша эгчийн амьдрал урсан өнгөрсөөр... 

	Бодвол үүнээс өмнө ярьж сэтгэлээ онгойлгох тохиолдол байсангүй дээ. Би ч гэсэн бодвол яриаг нь сонсчихоор хүн байж дээ. Тэрнээс үнэн сэтгэлээс яръя гэж бодсон ч нэг л ярьж боломгүй хүн байдаг шүү дээ. Түүний яриаг үнэн сэтгэлээс дуулгавартай сонсож суусан минь Маша эгчийн сайхан сэтгэл тохитой угтсаны нь цорын ганц хариу болж байлаа. 

	Эхний үед хүүгээс нь сураг чимээгүй байснаа хожим нь хүнээр бичүүлсэн захиа ирсэн гэж ярилаа. Митя тань Москвад цэргийн эмнэлэгт хэвтэж байна, ирж уулз гэж бичсэн байжээ. 

	Маша эгч хамгийн гол нь Москва орох замд тохиолдсон, саад тотгорыг үлдээлгүй ярья гэж боджээ. Урьд өмнө тийм зовлон тохиолддоггүй байж. Москва дөнгөж бүслэгдээд байсан болохоор дөчин нэгэн оны намар нэвтрэн ороход тийм ч амархан биш байжээ. Хэрэв би тэр үед Маша эгчийн явсан замыг тэмдэглэн аваад, дараа нь яльгүй засчихсан бол нэмж чимэлгүй бүтэн тууж гарах байв. 

	Москвад яах вэ нэг юм очоод Митягаа эрж гарчээ. Хүү нь шархтай, хамаг бие нь хөлдсөн байв. Тийм болохоор Маша эгч хүүгээ хараад амьд эсэхэд нь эргэлзжээ. Дэргэд нь сууж ядаж ганц шөнө, яах вэ долоон шөнө ч байсан цуг байх юм сан гэж боджээ. Ганц хүүгийнхээ төлөө, сүүлчийн шөнө болчхоод байхад ч суугаа газраа зуу дахин хоноход ч бэлэн байх л шүү дээ... 

	Гэтэл Митя нь сүү уух юм сан гэж нэн их хүсэмжилсэн тул суух ч зав болсонгүй. Хүү нь сүүнд жигтэйхэн дуртай юм санжээ. Энх цагт, хадлан тарианы үед бүтэн ваар сүү уучихдаг байжээ. Түүхий сүүнд ч ялгаагүй дуртай. Хар багаасаа аяга дүүрэн түүхий сүү ууж сурсан байв. «Манайхны аяга ч гэж жигтэйхэн том юм байдаг байлаа...» гэснээ Маша эгч гал зуухны өрөөнөөс ямар аяга байсныг надад үзүүлэх гэж авч ирэв. Энд тэндээ хонхойсон хөнгөн цагаан аяга байлаа. Митя багадаа түүгээр тоглодог, ер нь ямар ч байсан олон удаа унагасан нь ил байв. 

	Нэгэнт Москва хүрч, тэр байтугай Москвад орсон хүн чинь боломжтой бол шархтай хүүдээ сүү ололгүй яах вэ. Дөчин нэгэн оны намар орой Москвад сүү байсангүй. Маша эгч сүү олж ирэхээр тосгон руугаа буцахаар шийджээ. 

	Тэгээд Москвагаас тосгон орох замд тохиолдсон элдэв явдал, Митяд үнээний дээд зэргийн сав дүүрэн сүү авчирч явахад нь болсон зүйл бүгдийг тодорхой ярив. «Би илүү их сүү авчирч болох байсан юм. Гашилчих бол уу гэж бодоод, тэгээд ч ямар савандаа авчрах билээ дээ?» гээд удтал чимээгүй суув. 

	— Тэгээд яасан бэ? Сүүгээ ууж амжив уу, эсвэл чадаагүй юу? гэж би аяархан асуухдаа ямар хариу дуулахаа зөв таасан байлаа. 

	— Уулгүй яах вэ... гэж Маша эгч хариу дуугарлаа. 

	Надад пийшин дээр ор засжээ. Удалгүй хучлага нэвтлэн (хуучин үстэй дээл дээр үстэй даавуун хөнжил нөмөргөсөн юм) тоосгоны нэгэн хэвийн дулаан төөнөж эхлэв. Зүүрмэглэх зуур «тосгоны хажуугаар явж байхад байшин болгон ижил юм шиг байж билээ. Дотор нь өгөршсөн дүнзний цаана, цонхны хар шилний цаана, ямар ч бодолтой, ямар хүмүүс байсныг яахан мэдэх сэн билээ. Гэтэл нэгнийх нь үүдийг нээтэл Маша эгч өөрийн агуу их, саяхны уй гунигаа эдлэн суудаг байна шүү. Хөөрхий, нөхөр хүүхэдгүй юм санж. Ерөөс ганцаар үлдсэн байлгүй. Тийм болохоор тосгоны навтгар байшиндаа ганцаар амьдралын их тэнгисийг сэлж өнгөрүүлэх биз ээ. Түүнд гагцхүү дурсамж л үлдэж дээ. Ажиллах л хэрэгтэй гэдэг цорын ганц итгэл түүнд хэзээ ч мартамгүй дурсамж ажээ. Үүнээс өөр байшингийн үүд цохисон ч гэсэн Маша эгч биш болох нь ээ Пелегая эгч, эсвэл Анна эгч, аягүй бол Груша эгч үүдээ нээх шүү дээ. Тэдний хэн нь ч өөрийн уй гунигтай байгаа. Хэрвээ би өөр тосгонд очсон ч дөрөв дэх, тав дахь тосгонд ч очсон тэр байтугай өөр муж, Уралын нурууны цаадтай Сибирьд очсон ч энэ уудам, цасан шуургат Орос орны хаана нь ч тийм л байгаа» гэж бодогдов. 

	Өглөө нь нэг их онцгой юм бололгүй гэртээ хүрлээ. Ээж минь гурил зуурч том гэгчийн талх жигнэв. Амт сайхан, амууны үнэр ханхалж байснаараа ерийн хар талхнаас ялгаатай талх байв. 

	Гэртээ ганц хоноод, нөгөө үнэ цэнтэй талхаа үүргэвч уутандаа хийж аваад хүйтэн байрандаа өлсөж суугаа нөхөд рүүгээ Владимир тийш буцав. Владимираас тухтай хооллож чадалгүй гараад замдаа цуцсан минь гагцхүү шуурга, тэр үеийн нөхцөл байдалд ч байсан юм биш байжээ. Уг нь өвөл цагийн дөчин таван километр зам гэдэг маань л өөрөө амаргүй ажил байж. Хорин таван километр яваад засмалд хүрэв. Цаана нь хорин километр үлдсэн байлаа. Гэтэл би яг л уржигдар шөнө шуурган дундуур явж байсан шигээ машинд тохиолдлоор дайгдаагүй сэн бол цасан талд хөлдөж үхэх дөхөн явсан шигээ л ядарсан байлаа. 

	Түүнээс гадна энэ хоёр хоногт би салхинд цохиулаад өвдөж эхлэв. Бүх юмыг хайхрахгүй болсон байлаа. Намайг ямар сонин үйл явдал угтах бол гэж ч бодох юмгүй, хамаг юм сонирхолгүй уйтгартай боллоо. Зун голд шумбах, загасчлан явах, ном унших, ойд түүдэг асаах, кино үзэх, мөхөөлдөс идэх, ер цөмд нь дургүй болжээ. Тэр битгий хэл манай ангийн хамгийн үзэсгэлэнт охин цэнхэр нүдэн Оксана энэ дэлхийд төрсөн нь ч хамаагүй болжээ. Ертөнцийн аливаа юманд дургүй, сонирхохоо больж эхэлбэл бие өвдсөн байдгийг би аль эрт мэддэг болсон юм. Засмалаар километр хэртэй яваад бие бүр муудаж байгааг ухаарч, хааяа намайг гүйцэж өнгөрөх «дэндүү ховорхон ч гэж болох» машинуудад гар өргөж явав. Өнгөрөн одох машиныг тоолон хэд дэх нь суулгахыг тааж, хэсэг зуур зугаацав. Долоо дахь нь зогсов. Энэ үед би гурван километр бэдэрсэн байв. 

	— Хаа хүрнэ? Спирттэй юу? гэж жолооч кабинаас буунгуут сүртэй асуув. 

	— Байхгүй. Юун спирт байх вэ дээ. 

	— Тамхи, папирос бий юу?

	— Байхгүй. 

	— Өөх бий юү? Чамтай ч юугаа ярих вэ дээ ер, гээд кабиндаа ороход мотор аймшигтай хүржигнэв. 

	— Ах аа, ах аа зогсоорой. Надад талх байна. Хөөсөн, амттай талх шүү. Дөнгөж өнөө өглөө ээж минь жигнэж өгсөн юм гэхэд мотор пиржигнэхээ зогсон 

	— Алив үзүүл! гэх сонстов. 

	Жолоочийг сонирхон, захаас нь өмөлж идээд л түүнийхээ оронд намайг Владимир хүргэж ч мэднэ хэмээн горьдон уутнаасаа том дугуй талхаа гаргав. 

	— Тэгвэл ч өөр хэрэг шүү. Суу, суу гэв. 

	Талх минь жолоочтой хамт машины кабинд далд оров. «Ингэж зовж зүдэрч байж олж ирсэн талх маань алга болсноос хойш ер хэрэгтэй юм юун» хэмээн бодсоноос бие бүр ч муудсан бололтой. 

	Хоёр хоног болоход байранд юу ч өөрчлөгдсөнгүй хоёр өдөр бус хоёр хором л өнгөрсөн мэт санагдана. Хүүхдүүд миний ирснийг үзээд хөл болсон боловч хариугүй байгааг минь ойлгов бололтой. Би хувцсаа тайлан, мөс болсон хөнжилдөө шургаад, галаа өрдөн, буцалгасан ус авчрахыг гуйв. 

	— Хаминдаа дээврийн хонгилд том хар цоож зүүчихсэн. (Энэ мэдээ л хамгийн эвгүй мэдээ байлаа. Яагаад гэвэл би ер дулаацаж чадахгүй байв) Харин буцалсан ус хэчнээн л бол хэчнээн авчирч болно. Авчраад яах болж байна... Чи үнэхээр юу ч авчирсангүй гэж үү? гэцгээв. 

	Юу болсныг тэдэнд би ярьж өглөө. Гэтэл Пономорев Володька

	— Тэр жолооч чинь манай Елесеев Мишкатай адилхан байгаагүй юу? гэж асуув. 

	— Адилхан байсан шүү. Чи яаж мэд ээ вэ? гэж би хариу өчихдөө жолоочийн жижигхэн цэнхэр нүдтэй дугуй улаан царайг санав. 

	— Би зүгээр л тоглоом хийсэн юм. Зүгээр, энэ харамч бэрд нар ямар нэг юмаараа төстэй баймаар санагдсан юм. 

	— Юу гэсэн үг вэ? Чи тэгээд бүтэн өдөр юм идээгүй болж байна уу? Ядаж талхнаасаа өмөлсөнгүй юу? гэж Перов Генька тааварлан асуув. 

	— Талхаа ч уг нь та нарыгаа л баярлуулах гэж авч явсан юм л даа. Одоо хувааж хэрчээд... буцалсан устайгаа...

	 Энэ үед Елисеев Мишка орж ирэв. Хүүхдүүд түүн рүү хандан,

	— Харав уу, хүний бие муу байна. Жаахан идэх юм өгчихмөөр юм даа. Харсаар байж яаж үхүүлэх вэ дээ гэцгээв. 

	Мишкаг тэгж сүйд болно гэж хэн ч бодсонгүй. Тэр гэнэт хашхиран хүн хүн рүү дайрч гарав. Хашхирахад амнаас нь шүлс үсрэн, тэр нь халууран чичирч хэвтээ надад юу юунаас дур гутам байв. 

	— Та нар миний юмыг шалгаа юу? Би пин дүүрэн идэх юмтай байгаа биз? Та нарын л адил талоноор олгодог дөрвөн зуун грамм талхаар амь зогоож байна. Хүний юм илүү харагддаг яасан жигтэйхэн улс вэ? Миний шүүгээнд юу ч байхгүй үзэцгээ. Хэрвээ хүний юм нэгжиж болдог юм бол үзэцгээ! гэв. 

	Хэцүү бэрх тэр өдрүүдэд, ядарч цөхөрсөн минь, хоноод яв хэмээн уриагүй тэр хар хүн, суулгаагүй өнгөрсөн машин, сайхан сэтгэлт ганцаардмал Маша эгчийн уй гуниг, хамаг үлдсэн гурилаараа жигнэсэн талхандаа шингээсэн ээжийн минь чин сэтгэл, (хүүгээ бүтэн долоо хоногийн хоолтой явсан л гэж бодож байгаа) талхыг минь харсаар байтал авсан жолоочийн хатуу авир, байрандаа талхгүй ирсэндээ эдэлсэн харамсал, Мишкагийн нөөцөөс намайг хооллочихыг бодсон найз нөхдийн минь асрамж, Мишкагийн ичгүүргүй, зальт худал үг цөм миний дотор эргэлдэн нягтарч, зургаан сарын аадрын үүл мэт улам улам бараантаж, хилэгнэн зангирав. Тэр хилэн өсөж өргөжсөөр хоолойн дээр зангирч, ухаан бодлыг минь үл ойлгогдох хар долгионоор дэлсжээ. 

	— Тэгвэл би шалгаад өгье гэж би хахир чанга дуугараад орноосоо өндийн, унасан хөнжилд түүртсээр босов. 

	Хожим хүүхдүүдийн ярианаас дуулбал пийшин рүү тайван явж очоод шүүгээ хэмх цохидог байсан ширмэн лантуугаа яаралгүй авч Мишка руу очжээ. 

	Мишка эхлээд шүүгээгээ хамгаалахыг хичээсэн боловч миний догшин хэрцгий, шийдсэн байдлыг үзэн аргагүй зам тавин, үүд рүү зугтаажээ. Бусдыг нь сайн санаж байв. Хүрэнгүүтээ л шүүгээг нь булан түшүүлэн тавиад (дээврийн хонгилоос авчирдаг шүүгээг бодвол хүнд байсан санагдана) хэрэгтэй газраа ширмэн лантуугаар буулгав. 

	Хөл үймээн тарьсны жаргал гэгч энэ үү? Сэтгэл зүрх, ертөнцийн ан цав, тэсрэн буй бэхэлгээний дуун гэгч энэ үү? Үйл явдал хэмжээндээ байдаг юм гэж үү? Хэрэг явдал ухааран ойлгохын үнэн мөнд байдаг. Энэ бол миний Бастали, миний Өвлийн ордон хэзээ нэг үед авч хаях оньс байлаа. Би лантуугаа далайн, нэг хоёр сайн буулгаж «пин» доторх нууцыг нээсэн юм. Цөцгийн тостой шилэн савнууд бөмбөрч, дун цагаан ёотон хэсэг хэсгээрээ бутран том жижиг боодолтой юм зүг зүгт нисэн, ёроолд нь байсан талх гарч ирэв. Би нимгэн хөнжилдөө шурган орохын өмнө,

	— Энэ бүгдийг идэн, шүүгээг галдахыг тушааж байна хэмээн зарлиг буулгах мэт хэлэв. Юм идэх дургүй харин ч дотор муухай оргиж байлаа. Тэгээд өвчин минь улам гаарч, би юу ч мэдэхгүй болсон байсан. Мишка хэнээс ч гомдол эрээгүй боловч бидэнтэй хамт байхаа больсон билээ. Түүний цоож хэнд ч хэрэггүй, ямар ч ашиггүй эд мэт пийшингийн хажууд удтал хэвтсэн. Хожим нь байрын хаминдаа авч явсан даа. 

	
ЯСАН ИШТЭЙ ТОНГОРОГ

	 

	Москвагаас надад харандаа үзүүрлэдэг хоёр гялгар хутгатай ясан иштэй тонгорог авчирч өглөө. Хутганых нь нэг том, нөгөө нь жижигхэн байв. Хутга бүр дээр хумсаар онгойлгоход зориулсан бяцхан хонхорхойтой. Пүрш нь шинэ, чанга учир онгойлгох гэж бүр амьсгаадаж гүйцнэ. Харин эвхэхэд амар. Дөнгөж жаахан нахийлгамагц хүүхдүүдийн хорхой хүргэм тасхийн дуугарч эвхэгдэнэ. Аав чулуунд үрэн, хоёр хутгыг нь хоёулыг нь хурцалсан болохоор хосгүй үнэт зүйл боллоо. Жишээ нь самрын модноос саваа огтолж авъя гэж бодоход ороонгыг нь махийлган татаад хамгийн тахир хэсэгт хутгаараа дарахад л гүйцээ. Ороонгыг нь бараг хальсанд нь хүртэл огтолсон байна. Би эрхий хурууны чинээ бүдүүн савааг тонгоргоороо ганцхан дараад л огтолчихсон юм даа. Хүн ч үнэмшихгүй биз. Уг нь сөөлжүү дарснаас л гэхгүй юм бол нээрээ ганцхан дараад л огтолчихсон шүү. 

	Шүгэл зорох бол нарийн ажил. Хамгийн гол нь хутга хурц байх хэрэгтэй. Мохоо хутгаар бол бүх хальсыг нь овооруулан, үрж хаяад, муухай нүхтэй, ирмэгээрээ үстэй юм шиг болно. Шүгэл ч гэж юу байх вэ нэг шивгэнэдэг юм болчихно. Миний хутгаар зорсон шүгэл бол ёстой цэвэрхэн аятайхан шүгэл болно доо. 

	Есөн сарын нэгнээс эхлэн миний тонгоргоны бас нэг давуу тал нээгдсэн юм. Тэр битгий хэл Федор Петрович багш хүртэл харандаа үзүүрлэх гэж миний тонгоргийг гуйна. Федор Петрович багшийн хичээл дээр л чухам тэр эвгүй юм болж билээ. Юрка бид хоёр ширээн дээрээ «В» юм уу «Ю» үсэг сийлэхийг завдан (хоёрдугаар ангид орсон болохоор бүх үсгээ мэддэг болсон байсан) би тонгоргоо гаргахаар цүнхээ уудлав. 

	Гарт минь тонгорог байдаг газар юу ч дайралдаагүй тул цүнхний ёроолоор чичрэн салгалж, ном дэвтрийн завсраар тэмтчин, аюулхай эвгүй эвхрэн, цөхөрсөн байдлаас болж нуруу руу хүйт оргиод явчхав. Хичээл хийж байгаа, багш байгааг мартан, халаасаа нэгжин, ширээгээ төнхөн, Юркагийн тал руу дайран орлоо. Гэтэл энэ үед Федор Петрович багш миний уршиг тарьж буйг ажиглан хараад, тэр даруй багш хүний хэзээд шударга уурладаг зангаар

	— Юу болов, яагаад ширээн доогуур орж байна? (Би эрэлдээ болоод ширээн доогуур орчихсон байжээ). Бос, би чамд хэлж байна шүү, цэх зогс! гэв. 

	Би яах учраа ололгүй дэмий л босож, миний байдал өрөвдмөөр байсанд багш жаахан зөөлөрсөн байх. 

	— Юу болсныг чи надад хэлж чадах нь уу, үгүй юү?

	— Миний тонгоргийг... Москвагаас авчирч өгсөн тонгоргийг хулгайлчихжээ. Өөрөө хаячхаагүй байгаа гэж бодолгүй юунд шууд л хулгайлчихжээ гэж бодсоныг бүү мэд. Намайг тонгорогтой гэж бүгдээр атаархдаг байсан болохоор яриагүй хулгайлсан баймаар санагджээ. 

	— Чи гэртээ мартчихсан юм биш биз? Сайн бодоорой. 

	— Бодох юмгүй. Эхний хичээл дээр Юрка бид хоёр харандаагаа үзүүрлэсэн. Одоо харин алга болчхож. 

	— Юрий бос. Эхний хичээл дээр, үнэхээр харандаа үзүүрлэсэн үү?

	Юркагийн нүүр чанасан хавч шиг улайв. Түүнд энэ явдал хамгаас эвгүй байжээ. Бид хоёр цуг суудаг болохоор хүүхдүүд түүнийг л авсан гэж бодох байлаа. Харандааны хувьд ч тэр

	— Үзүүрлэсэн гэж үнэнээ хэллээ. 

	— За тийм байдаг байж гэж Федор Петрович багш ширүүн хэлээд, ширээ рүүгээ эргэн очоод, хүүхдүүд рүү ууртай догшноор ажиглан, тонгорог авсан хүүхэд гараа өргө гэв. 

	Хэн ч гараа өргөсөнгүй. Нөхөд минь цөм нүүр улайцгаан багшийн харцнаас далдичин бөхөлзөж байлаа. 

	— За тэгвэл гэснээ багш нэрсийн жагсаалтын эхнээс дуудаж гарлаа. Барсукова бос. Чи тонгорог авсан уу?

	— Аваагүй ээ

	— Суу. Воронин бос. Чи авсан уу?

	— Аваагүй ээ. 

	— Суу. 

	Ангийн минь нөхөд ээлжлэн босоцгоож, багш (ухаандаа би ч бас багштай цуг) хулгайчийг илрүүлэхийг хичээв. Тэд маань хөдөөгийн эгэл даашинз, цамцтай, самгардсан, жаахан гарууд нь сурагч бэх болчихсон зогсож харагдана. Багш нэрийг нь дуудахад хүн бүр нүүр улайн, хүн бүр

	— Би аваагүй гэж хариулна. 

	— Тийм бий гэж Федор Петрович эцэст нь хэлээд, одоо бид та нарын хэн нь хулгайч, бас тэгээд аймхай, худалч болохыг үзнэ дээ. Цөм самбарын дэргэд очиж зогсоцгоо гэв. 

	Багш надаас бусдыг нь цөмийг самбарын дэргэд жагсааж зогсоов. Ганцаар сууж үлдсэн минь надад яагаад ч юм бэ нөхдөөсөө тасархай, тэднээс тусгаарласан ямар нэг хязгаар байх шиг, тэр хил хязгаарыг хожим давахад тийм ч амар биш юм шиг санагдав. 

	Федор Петрович эхлээд номын сав, ширээг нэгжив Багш хүүхдүүдийн юмыг нэгд нэгэнгүй үзэж, тэр үед (юу болж төгсөхийг мэдэхгүй байсан мөртөө) би тийм бантан хутгасандаа өөрийн эрхгүй ичиж байлаа. 

	Завсарлагааны хонх дуугарч, дараагийн хичээлийн xoнx дуугарав. Дахиад л завсарлах хонх, энэ удаа завсарлах биш гэртээ (харих хонх дуугарав. Тонгоргийн эрэл үргэлжилсээр байв. Яагаад бид завсарлахгүй, манай ангид юу болоод байгааг сонирхон өөр ангийн хүүхдүүд үүд онголзуулан, цонхоор шагайцгаана. Манайхан юун тэдэнтэй мантай. 

	Номын цүнх, ширээ сайтар нэгжсэний дараа Федор Петрович хүүхдүүдийг нэгжиж гарав Халаасыг эргүүлж, цамцных нь хормойг тэмтэрч үзсэний дараа, гутлаа тайлж, хөлийнхөө ороолтыг сэгсрэн оймсоо тайлахыг шаардаад, тонгорог байхгүй гэдэгт бүрэн итгэсний дараа нэгжүүлээгүй хүүхдүүдээс дамжуулчхаж мэднэ хэмээн ангийн нөгөө буланд зогсоов. Аажмаар самбарын дэргэдэх хүүхдүүд хорогдон, нөгөө булан дахь хүүхдүүд нэмэгдсээр байсан боловч тонгорог маань олдоогүй л хэвээрээ!

	Багшид гурван хүүхэд л нэгжих үлдээд байтал юу болсон гэж санана. Ном дэвтрээ цүнхэндээ хийж эхэлтэл дэвтрийн завсраас нөгөө муу хорлонт тонгорог маань өвдгөн дээр унах нь тэр. Яг тэр агшинд ямар сэтгэл төрснөө би хэлж чадахгүй байна. Ямар ч байсан алга болсон юм олдлоо, миний хайртай ясан иштэй хоёр талдаа гялалзсан хутгатай тонгорог олдлоо гэж баярлан хөөрөөгүй юм. Харин тонгорог маань газар дороос олдсон бол би баярлах байлаа. Өөрөө газар дор орчихсон ч тийм эмгэнэлт явдал баймааргүй санагдаж билээ. Гэтэл энэ үед нэгжлэг үргэлжилсээр байлаа. Энэ дэлхий дээр хүн болоод найман жил болсон надад хүний сэтгэлзүйн хамгийн хэцүү бодлого бодох хэрэг гарлаа. Хэрвээ тонгорог олдсон гэж хэлэхгүй өнгөрчихвөл миний хувьд амархан байлаа. Олоогүй л бол олоогүй л шүү дээ. Хэн нэг нь яах вэ ан завсар юм уу, хананы цаасны ард, эсвэл шалны онгорхой руу хийж амжаа л биз. Манай сургуулийн хуучин байшинд ангал цаваас илүү юмгүй юм чинь. Гэвч манай ангид хулгайч суудаг гэж бодоцгоох болж байна уу. Магадгүй хүн бүр нэг ширээнд хамт суугаа нөхрөө хулгайч гэж бодно шүү дээ. Хэрэв би үнэнээ хэлбэл элээ минь бодохоос ч аймшигтай байлаа... уг нь надаас л болж энэ бүх явдал эхлэн, надаас л болж энэ охид хөвгүүдийг, хөөрхийсийг минь хулгайд сэрдэн нэгжлээ шүү дээ. Надаас л болж тэднийг доромжлон, гомдоож, сэтгэлийг нь шархлуулаа шүү дээ. Тэгээд бас надаас л болж хичээл тасарлаа... Яаж мэдэх вэ тэд хэрэггүй нэгжээд, ор мөргүй юманд гомдоогоогүй гэдгийг мэдвэл ч дээр байлгүй? Магад ч үгүй би тэр үед өөртөө тэр бүхнийг тэгж ч бодож байсан байж мэднэ. Газар дор орох нь юунаас ч амархан, хамгийн дээр юм шиг санагдаж байсныг ч мартаагүй байна. 

	Босоод, чанга дуугаар

	— Тонгоргоо оллоо гэж хэлж би яагаад ч чадахгүй байлаа. Хэл минь захиргаагүй болчихсон байсан юм уу ухаан тарх минь хэлээ тодорхой зөв захирч чадахаа больчихсон байв. Хожим хүүхдүүдийн хэлэхийг сонсвол би солиотой хүн шиг гараа дэлгэн, багшийн ширээ, самбарын зүг рүү гэтэж очсон гэнэ. Алган дээрээ тонгоргоо тавьсан байжээ. 

	— Муу салбадай! (Багш уурлахаараа тэгж хэлдэг байсан). Чи ямар хэрэг тарив!.. Ангиас гар! Тонил!.. гэж хашхирав. 

	Би үүдний дэргэд зогсож байлаа. Хүүхдүүд нэг нэгээрээ цувж гарав. Бараг хүн бүр л хажуугаар өнгөрөхдөө зогсосхийн

	— Хн! Чи юу!.. гэж зангана

	Грубов Валька өнгөрлөө. 

	— Чи юу!.. гэж байна. Семионов Юрка өнгөрлөө. 

	— Хн! Чи юу!.. гэж байна. Барсукова Катька өнгөрлөө

	— Ишш! Чи юу!.. гэж байна. 

	Би яагаад гэр лүүгээ юм уу цэцэрлэгийн цаад талын булан руу гүйж, сахлаг ногоон дунд хэвтэн, хүмүүсээс зайдуу газар тайтгартлаа уйлж, хүүхдийн туршлагагүй, бяцхан зүрх, дөнгөж сая эхлэн буй амьдралтайгаа халз мөргөлдсөн гашуун зовлонгоо нимгэлээгүй юм бол, бүү мэд дээ. 

	Ангийнхныгаа гарч дуустал үүдэнд тэсвэртэй зогслоо. Хамгийн сүүлд Федор Петрович гарч ирлээ. 

	— Муу салбадай! Тонгоргийг нь бас хулгайлчихсан гэнэ шүү... Чи ч дээ!.. гэж ууртай шивнэх нь дуулдав. 

	
БУЛХАЙ ЯВДАЛ

	 

	Би амьдралдаа ганцхан удаа аягүй муухай булхай хэрэг хийж билээ. Хэрэг хийсэн түүх маань яриад барагдахгүй урт ч биш, бас тэгээд нэг их сонирхоод, гайхаад байх ч юмгүй, тэгэх тусмаа тэр хэрэгт оролцсон бидний хувьд бол олигтой юм болоогүй юм. Ямар ч атугай бүхнийг өгүүлсүү. 

	Бид танихгүй нэгэн хотын нисэх онгоцны үйлдвэрт дадлага хийж байлаа. Техникийн өчүүхэн ч мэдлэггүй, арван долоотой хөвгүүд бид үйлдвэрийнхнийг баярлуулж, «бидэнд сүрхий нэмэртэй, ажилчин биднээс ялгаагүй л улс ирж дээ» гэж бодуулахаар ачтай тустай юм хийсэн нь даанч үгүй. Үнэндээ ч заводынхонд тэр тухай бодох ч зав байсангүй. Дайны хоёр дахь хавар тул нисэх онгоцны үйлдвэрийнхэнд шар хошуут1 дадлагынхантай цаг баралгүй цаанаа санаа тавих юм мундахгүй байжээ. 

	Магадгүй хүн хүчний хувьд дутан, хүүхэд хүртэл ажилд гар бие оролцох хэрэгтэй цаг байсан ч байх. Гэтэл бид сарын дадлага хийх гэж ирээд тэр нэгэн цэргийн үйлдвэрт үнэхээр бүл нэмсэнгүй. Дипломын өмнөх дадлага хийхээр ирсэн болохоор хар ажил хийлгэх нь (хог арилгуулах, хүнд хүчир юм зөөлгөх) тэдэнд эвгүй байжээ. Суурь машин дээр ажиллаж чадахгүй, уг нь чадах нь чадах боловч туршлагатай токарьчин буюу зорогч машин дээр ажиллагсдыг бодвол гурав дахин бага юм хийх биднийг ажиллуулах нь дайны тэр чухал цагт дэндүү илүүц байжээ. Биднийг үйлдвэр цехээр дагуулан явж, энэ тэрийг үзүүлж харуулаад, ярьж хэлж зааж зурж өгөх хүн даанч байсангүй. 

	Тэгээд «жаргалдаа ташуурах нь гай барцдын эхэн» хэмээх эртний мэргэн үг ёстой нэг биеллээ олсон тул эл түүхийг ярих нь зүйтэй болов уу. Хэрвээ бид ээлжийн ажлаа хийн, ядарчихсан, тэр битгий хэл бүүр гурав дахин өлсчихсөн, ажилчдын хамт үйлдвэрийн гуанзанд хооллон, тэдэнтэй нэг ширээнд сууж ажил албаа яриад, өөрсдийгөө тэдэнтэй л адилхан ажилчин хүмүүс хэмээн бодож явсан бол тэр нэгэн удаа хийсэн булхай хэрэг маань тархи толгойд ч багтахгүй байсан гэдэгт би баттайяа итгэж байнам. 

	Үнэндээ ч эвгүй юм болж билээ. Эхний өдрүүдэд бид үйлдвэр үзэж яваа гаднын хүмүүс шиг цехээр тэнэн, ажлаас холхон явлаа. Дараа нь өөрсдийгөө анхаарсан хүнгүйг мэдээд ажил дээрээ цаг юм уу цаг хагас байдаг болж сүүлдээ бүүр очихоо ч больж билээ. Тийнхүү нөгөө «жаргалдаа ташуурах» үе эхлэн, түүнээс л болж хүний сэтгэл санаанд мэдээж «чийгээс хорхой үүснэ» гэгчээр элдэв муу юм гөрдөг байлгүй дээ. 

	Бид ерөөс баруун зүүнээ ч мэдэхгүй тэнэг жаалууд байснаас ч тийм хэрэг гарсан юм биш. Ийм тохиолдолд «ёр нь хатгажээ» гэж ярьдаг шүү дээ. Энэ дэлхий ертөнцөд муу ёрын юм байсан цагт... 

	Тийм ээ «жаргалдаа ташуурч» хотоор тэнэж явахдаа бид дуурийн театрт анх орж үзсэн сэн. Бидний хэн маань ч дуурь сонсож явсангүй, тайзны засал ямар байдгийг ч үзсэнгүй ерөөс дуурийн театр маань дотроо ямар байдгийг ч мэддэггүй байжээ. Тэгээд дуурь үзсэнийхээ маргаашаас хоорондоо хүн шиг нэг аятайхан ярилцаж чадахгүй болчхоод, заавал л дуулж 

	— Оо Васька! Харандаа үзүүрлэдэг хутгаа өгөөч!

	— Чи яах-ний вэ-э?

	— Ха-а-ран-даа-гаа үзүүрлэе

	— Ав, ав! Өмдний халаасанд байгаа гэж хүртэл дуулан ярьдаг болов. 

	Мужийн театрт тавьдаг байсан аятайхан дуурийг (гурван дуурь тавьдаг байсан) бид бүгдийг нь үзлээ. Урлагт анх түрүүн сэтгэл тэмүүлж байсан үе, анхны (тэнгэр минь, хамгийн сүүлчийн!) өчүүхэн, бохир луйврын ажил яаж нэг дор давхацсаныг одоо би тун их гайхдаг юм. 

	Гэвч яая гэхэв, эхнээс нь ярья. Бид хоорондоо их л эв найртай (дөрвүүлээ нийтийн байранд суудаг байлаа) үйлдвэр лүүгээ зориг шийдмэгхэн алхдаг цаг болжээ. Тэр нь үдийн хоол боллоо гэсэн үг. Дөрвүүл ажилчдын гуанзанд «Р-4» тасалбараа тастан, вандуйн шөл, сага хэмээх шилний үртэс мэт тунгалаг үрлэн бөмбөлөгт агшаамал иддэг байлаа. Хоолон дээрээ хоёр зуун грамм бор талх авахын тулд зөөгчид бас өөр талон өгнө. Тэр нь хоолныхыг бодвол арай урт, дээр нь «он, cap, өдөр» машиндсан тасалбар байдаг байв. 

	Гуанзанд үймээн шуугиан, хөл ихтэй. Зөөгч мөд хоол авчрахгүй, тэр хооронд бид талхаа чимхлэн чимхэлсээр идэж бараад, шөлөө гар хоосон иддэг байв. Тэглээ ч ёстой нэг хооллосон шиг болно доо. Өглөөд нь гэртээ хооллоно. Гэхдээ голцуу Яшка Звонаревын заавар жороор хийсэн тюря хэмээх хоол иддэг байв. Тэр нь: Том тавагт ус хийгээд түүн дээрээ жаахан тос нэмж, давс хийж талх үйрүүлэн хийдэг тийм нэг хоол байлаа. 

	Хөвгүүд ер нь хамгийн идэмхий улс гэдэг нь мэдээж. Өглөөнөөс орой болтол идээд ханадаггүй байсныг бодоход бид ч бас том хүн болоогүй байжээ дээ. Гэсэн ч энэ чинь!

	Өглөөнийхөө хоолоо идэж цөхдөггүй, үдийн хоолоо ч гэсэн (зөөгч л эс саатаж гэм) дор нь цөлмөдөг байв. Орой бол... Орой яагаа ч үгүй байхад идэх юмаа хоосолчихдог болохоор оройн хоол гэхээр юм байсангүй. 

	— Талх арвихан байдаг сан бол ч амьдарч болмоор байна даа. Нэгд, оройн хоолонд үлдэнэ. Хоёрт, өглөө арай өтгөн тюря иднэ. Гуравт, талхаа зах дээр аваачаад тосноос өгч болно. Тэгээд тостойхон тюря идэхгүй юу. Догь биз! гэж бидний хэн нэг нь мөрөөсөнгүй өгүүлэв. Үнэхээрч талх бүхний тэргүүн, онцгой зүйл байлаа. (Талхны тухай ярихдаа бид дуурьчлан орилдоггүй байсныг бод л доо). 

	Талхны тухай яриа ихэнхдээ оройн цагаар, хамгийн өлсгөлөн үед болдог байлаа. Тэгтэл ч германчуудын нислэг! эхэлж, агаарын их буугаар буудан, дээвэр дээгүүр сумны хэлтэрхий улин шүнгэнэж, харанхуйд тольдуурын гэрэл мэлс гялсхийлнэ. Хоёр юм уу гурван ч удаа чих дөжиртөл нирхийлээ. Бид талхны тухай ярихаа больж, дөнгөж сая намжсан бөмбөгний тухай ярьсаар унтацгаана. Тийнхүү хүсэж хүлээж яддаг тюрягаа идэх цагаа хугасалдаг байлаа. 

	Нэг удаа үдийн хоолны дараа Яшка Звонарев халааснаасаа баахан үнгэлэгдсэн хуйлаастай цаас гаргаж ирээд ширээн дээр хичээнгүйлэн дэлгэж гарав. Тэр нь зүгээр нэг үнгэлэгдсэн цаас ч биш, бидний нөгөө кассад өгч талх авдаг талон гэдгийг цөм дор нь танилаа. 

	— Хаанаас авав?

	— Яаж байгаад ийм юмтай болчхов?

	— Алив, үзүүлээч! гэцгээхэд

	— Одоо тэнд байхгүй. Шалан дээрээс олсон юм. Хэн нэг нь унагаа биз. Эсвэл зөөгч ч юм уу, за хэн ч байсан яадаг юм бэ! Харахгүй юу ердөө энгийн л нэг хуйлсан цаас байгаа биз дээ? Нэг хуудас цаасаар мянган ийм талон хийж болно шүү дээ. Даанч бөхийж авах нь л хэцүү юм. Гэвч энэ чинь талх! Энэ цаасанд чинь хоёр зуун грамм талх боолттой байгаа юм. Май зажлаад бай, зажлаад бай, даанч гэдэс цатгахгүй нь сайхан даа. Үгүй шүү, энэ чинь талх өвөрлөж яваа цаас байгаа юм. Сайхан пэмбийтэл хөөсөн зөөлхөн талх шүү! За хатсан талх ч байсан яадаг юм бэ. Ядаж дээр нь талх гээд биччихсэн бол яах вэ. Тийм ээ ядаж талхны зурагтай: бүтэн юм уу зүсэм талх, эсвэл хөх тарианы түрүү зурсан байсан бол ч бас яах вэ. Гэтэл ердөө л «1942 оны 6-р сарын 13» гэсэн бичгээс өөр юмгүй. Маргааш болохоор «6-р сарын 14», нөгөөдөр «6-р сарын 15» болчихно гэв. 

	— Нөгөөдрийн маргааш арван зургаан. Оройтолгүй хурдхан авъя. Энэ талоноороо хоёр зуун грамм талх авчихъя тэгэхгүй бол одоо гуанз хаачхаад оргүй болно гэж Генка Серов Яшкаг цаашлуулав. 

	— Оргүй болохгүй ээ! Гурвын тоог нь засаад найм болгочихно. Тэгээд найманд авахгүй юу. Засахад юухан байх вэ. Байзнаарай, нээрэн ингэх юм байна гэснээ Яшка гэнэт нүдэнд нь гал дөл бадран, биднийг тойруулан хараад

	— Мэдэж байна уу... одоо бид тэвэр дүүрэн талхтай боллоо, харав уу нөхөд өө, андуудаа... гэж дуу алдаад алган дээрээ «1942 оны 6-р сарын 13» гэж бичээд бичиг хэргийнхэн бэхээ хатаах гэж тамгаа үлээдэг шиг алгаа үлээгээд цаасан дээр дарав. Цаасан дээр тоо, үсэг гарсан байлаа. Гэвч бүдэгхэн, буруу харан гарчээ. 

	— Энэ ч гайгүй хэрэг шүү! Айн момент2... Генка нааш ир, толь барьж бай! Би одоо зөв бичээдэхье гэж Яшка дуу нь сэргэчихсэн цовоо өгүүлэв. 

	Генка жижиг толио барин, Яшка алган дээрээ хичээнгүйлэн зурж гарав. Витька Рябцов бид хоёр тэднийг харж суулаа. Яшкагийн бичиг энэ удаа харин овоо тодорхой болж, зүүнээсээ баруун тийш уншдаг номоороо уншиж болохоор гарчээ. Гэвч жинхэнэ талоны үсгийг бодвол ов тов, дэндүү болхи байлаа. 

	Тийм ч учраас бид Яшкагийн саналыг дэмжин хэлэлцэлгүй, түүний яриаг хэрэгтэй үед нь таслан, шал дэмий утгагүй зүйл гэж үзсэн юм дагаа даа. 

	Гэвч Яшка уйгагүй оролдсоор. Хоёр өдрийн турш алган дээрээ тоо үсэг сийлэн, цаасны тасархай, сонины булан, хананы цаас, ер юу хандсан дээрээ дарж үзнэ. Гурав дахь өдрөөс цөхрөн, гарынхаа бэхийг цэвэрлээд өөр ухаан сэдэв. 

	Тэр алган дээрээ зурахаа болиод дэлгүүрээс резин баллуур худалдан авч, тонгоргоо хурцлан, сэтгэлийг нь амраадаггүй нөгөө л тоо үсгээ сийлж эхэллээ. 

	Тэгэхэд нь бид «үнэхээр боломжийн юм бол сорьж үзэхэд яадаг юм» гэсэн бодолтой болов. Тэгээд өөрснөө аяндаа Яшкагийн адил «дон шүглэж» өөрөөр хэлбэл гэмт хэрэг үйлдэхээс буцахгүй болж билээ. Тийм бодол голцуу өлсөх үед талх боов хамгийн хэрэгтэй, хамгийн ховор үед төрдөг байлаа. 

	Гуанзанд хооллохдоо бид талх авдаг талоноо нарийвчлан үзэж, түүнд ухаан зараад байх юмгүй, ердөө л «он, cap, өдөр» тавьсан цаас болохыг ярилцдаг байв. Хэрвээ тэр жинхэнэ талоны дотор «өөрийн» хэдээ шургуулчхаад зөөгч, талх олгогчийн аль нь ч мэдэлгүй өнгөрч, дөрвөн зуун грамм талх илүү авчихмаар байлаа. Бодвоос амархан, гэвч егөөтэй эд шүү! Яшка л тэр баллуурынхаа ажлыг хурдхан дуусаасай билээ!

	Түүний ажил тун нарийн болох тул аажимхан урагшилж байлаа. Хутганы үзүүрээр үсэг хоорондох өчүүхэн зайг ухан, сул резинийг авах хэрэг гарна. Наймын тооны бяцхан дугуй доторх резинийг авч, өө сэвгүй сийлье гэж бод л доо! Түүнээс гадна өдөр хоног тасралтгүй өөрчлөгдөх учир олон янзын тоо сийлэх ёстой байв. 

	Генка Серов нэг өдөр Яшкагийн хөлс урсгасан нөр иx ажлыг ажиглан сууж сууж, юу ч хэлэлгүй гараад явчхав. Хоёр цаг шахам болсноо эргэж ирээд Яшкаг тойрон эргэлдэж, эгээ л дотроо инээд алдаж явах шиг царай гарган биднийг мухардуулж чадах бол уу үгүй бол уу гэсэн шиг, өөрөө болох үйлд сэтгэл хөөрсөн байлаа. 

	Гэвч удаан тэсэж чадсангүй. Ширээ тойрон гурвантаа эргэлдсэнээ халаасан дахиа нууж чадалгүй, ёстой жинхэнэ үйлдвэрийн бүтээгдэхүүн гаргаад Яшкагийи нөгөө өрөвдөлт баллуурын дэргэд тавив. Тэр нь кинотеатрын кассуудад билет дээр «он, cap, өдөр» тавьдаг хэрэгсэл байлаа. Too үсэг бүхий резин туузыг эргүүлэн, хорин таван гэхэд хорин таван, хорин найман гэхэд хорин найман ер хэдний өдрийг ч дураар гаргаж болдог эд ажээ. 

	Үйлдвэрийн гуанзанд яг л түүнтэй ижил өргөн хэрэгцээний бараа болох нэг загварын тамгаар талон дээр дардаг гэдгийг мэдэж цөхөхөөргүй байв. 

	Яшкагийн ажил ямар ч утгагүй болсон авч түүний санаа улам хөгжсөн билээ. Цөм инээд алдацгаан, тамгыг бие биеэсээ яаран авч, эргэн тойронд юу байна бүгдийг жирийтэл тамгалж гарав. Яшка овжиноороо Генка Серовын духан дээр дарчихсан чинь «1523 оны 8-р сарын 17» гээд дурайтал гарав. 

	Орой нь Яшка (бидний хэн нь ч түүнтэй булаацалдсангүй) зэрэг урам орж сэргэсэн нөхдийнхөө дунд суугаад «ариун үйлээ» эрхэлж эхлэв. Яг талоны хэмжээгээр хэрчсэн цаасан дээр хууль бусаар авах хамгийн анхны хоёр зуун грамм талхны талон хэвлэгдлээ. 

	Үйлдвэрлэсэн хуурамч талоноо жинхэнэ талон дунд хутгачхаад бид түүнээ эргээд ялгаж чадахгүй байв. Одоо бол хэчнээн талон «үйлдвэрлэхээ» л тооцоолох хэрэг. Юуны өмнө ганц хоёрыг туршиж үзье гэдэг ухаалаг бодол төрмөөр сөн. Гэтэл үнэнийг хэлэхэд тэр үед бидний хэнээс ч тийм ухаан гарсангүй. Тэрнээс тэр тамга, Яшкагийн үйлээ үзсэн баллуурыг хүртэл хог дээр хаячих байсан шүү дээ. Бид хүн бүрд хоёр, зуун грамм талх авчрах дөрвөн талон «үйлдвэрлэлээ»

	— Энэ ч яах вэ үдийн хоолон дээрээ идэцгээчихнэ. Уг нь өглөөний тюря хийхэд жаахан талх байвал зүгээр сэн гэж Генка Серов санал тавив. 

	Тэр дорхноо, эгээ л үлгэрт гардаг шиг гялсхийн дөрвөн талон буй болов. 

	— Зах дээр аваачиж ургамлын тосноос солих нэг килограмм талх байвал зүгээр сэн

	— Татах юмнаас ч бас сольж болно шүү дээ. 

	— Өчигдөр нэг эр том май загас зүсэм талхнаас зөрүүлж байхыг би харсан. Давсалчхаад зажилж суувал ямар вэ дээ!..» гэцгээв. 

	Бид хоорондоо авах, солих юмаа хэлэлцэн, ургамлын тос эсвэл Түрэг тамхи, май загасны тухай мөрөөдөн, Яшка дорнын үлгэрийн шидтэн мэт бидний мөрөөдөн бодсон бүхнийг дор нь биелүүлж байлаа. Билетийн хэрчмэл цаасан дээр тамга дарахад ер юухан байх сан билээ! Яшкагийн «үйлдвэрлэсэн» талон удалгүй овоо шиг болоход бид сая санаа авлаа. Бодож үзвэл таван килограмм талх болсон байв. 

	— Ийм ихийг нэг мөсөн болохгүй. Сэрдэж магадгүй шүү дээ. Баригдахгүй л юм сан (Хэрвээ баригдвал хэрхэхийг, яагаад ч юм бэ, ер бодсонгүй)

	— Юунаас айдаг юм бэ? Талон ижил байхад биднийг ) яаж барьдаг юм. Зөөгчид өгөхөд л талх авчрах ёстой биз дээ. Түүнд найман зуун грамм байна уу эсвэл... ер хэд ч байсан хамаагүй шүү дээ. Гол нь л зөөх үүрэгтэй. 

	— Тэглээ ч тав, найман зуу гэдэг ч арай их байнаа. Эхний удаа яах вэ багасгая. За яах вэ ядаж дөрвөн килограммаар... хүн болгонд нэг килограмм болоо юм биш үү. 

	Тэр өдөр гуанзанд зориуд тэгэхээс тэгэх гэсэн юм шиг хүн багатай байлаа. Магадгүй, бид тэвчээргүйдээ эрт ирсэн байж ч мэднэ. Кассаас авах ёстой хуваарьт талхныхаа талоныг тастуулж авлаа. Яшкагийн халаасанд тийм талон хэд л бол хэд байсан билээ. Бид бие засах газар орж, дотроос нь түгжиж байгаад тэр хэдэн талоноо өөрсдийнхөө «үйлдвэрийн» талонтой хольж гарлаа. Үнэндээ ялгарах юм байсангүй! Тэр битгий хэл сүүлдээ кассаас авсан нөгөө дөрвөн талоноо ч дахиад ялгаж авч чадахгүй болов. Гуанзанд орж ширээний хажууд суусан хойноо Яшка биднийг их л тэвдсэн нүдээр тойруулан хараад

	— Яаж өгөх вэ? Дүүрсэн хэрэг тавьчих уу? Нэгэнт тавьчихвал хожим гомдох юм ч юу байх вэ дээ гэв. 

	— Тавьж л орхи! гэж Генка Серов бидний өмнөөс хариулав. 

	Яшка талоноо ширээн дээр хаялаа. 

	Хоол зөөгч хар нүдэт туранхай цагаан хүүхэн (урьд нь бид түүнийг ямар хүүхэн байсныг ер ажигладаггүй байж) талоныг маань хурдхан шүүрч тавиур дээр хаячхаад гүйгээд явчхав. Бид бүгдээрээ л бие биеэ ажиглан харж суув. Магадгүй цөм сандарч тэвдсэн царайтай байсан байх. Үгүй дээ үгүй. Авах гэж байгаа дөрвөн килограмм талхаа юун талх болох тухай чухам хэнээс ч асуухыг бид бодоогүй юм. «Хэврэгхэн амьтан» гэж хэлмээр тэр хөөрхий хар нүдэн зөөгч хүүхнээс үү, талх олгогч ядарсан хижээл авгайгаас уу (зүгээр нэг ядарсан бус бүүр нэг сөхөртлөө ядарсан шинж нүднээс нь харагдан буй) эсвэл яаж мэдэх вэ ёстой ямар ч гэм зэмгүй кассын хүүхнээс асуух уу, энэ тухай ерөөс бодсонгүй. Энэ дөрвөн килограмм талх маань эцсийн бүлэгт суурь машины хажууд, арав арван хоёр цагаар зогссон хорин ажилчинд хүрэхгүй дутах болно гэдгийг ч бид бодсонгүй. Харин ганц бодсон нь гэвэл: Хэрвээ биднийг гэнэт илчилчихвэл энэ хар нүдэн зөөгч ч, тэр талх олгогч яаруу тэвдүү ядарч цөхөрсөн авгай ч аль аль нь бидэнтэй хамт унана даа гэж бодоцгоосон билээ. 

	Тэгэхдээ нөхдийнхөө юу бодож асныг би хэлж чадахгүй байна. Миний хувьд гэвэл: Баригдчихвал биднийг ямар ч байсан дадлагын ажил хийлгэхээ болиулж хөөнө, дараа нь техникумаас хөөнө гэдгийг л тодорхой мэдэж байлаа. Түүгээр ч барахгүй дайны үеийн хууль ёсоор хариуцлагад татах ёстой билээ. Олон жилээр суухгүй л лээ, тэгэхдээ нэг жил хоригдоно гэдэг эвдэрч өөрчлөгдөх, амьдралын хүрд арван жилийн тэртээд шидэгдэхэд хүрэлцэхүйц хугацаа шүү дээ. 

	Хорих газруудын тухай урьд нь би сонссон. Жишээлэхэд л ажлаасаа арван минут хоцорсон хүн л одоо хорих газар хүргэгддэг гэсэн. Тэгэхдээ бүүр дэг журамтай, сайн хүн шүү. Гэтэл эргэн тойрон ялтангууд, гэмт хэрэгтний орчин хүрээлж байдаг! Өөр ертөнц, ондоо ахуй, өөр сэтгэл бодол. Зарим нь эцсийн бүлэг хүртэл дээр нь байж чадна, өөрөөр хэлбэл хүн чанараа хадгалж чадна. Гэтэл ихэнх нь ёроол руу живнэ... 

	Дадлага дуусаад хөдөө гэртээ нэг cap амрах байсан минь санагдав. Ядаж ид зунаар, зургаан сард шүү. Журавлихад ойн сахлаг өвсөн дунд бөөрөлзгөнө шиг том том гүзээлзгэнэ бөнжийгөөд л, алсын ой, тэгш нуга, хонхт суурины дээдтэй нүд гялбам цагаан үүлс хөшиглөн, үдийн халуунд ч шүд хага ташим хүйтэн байдаг дөлгөөн голд нүүрээ тольдоод л... 

	Орой сэрүүхэн, нам гүм болоод амьсгалж байгаа агаар (агаар сэрүүн болж амьсгалахад мэдэгдэж эхэлнэ) сонин, одод сүүмэлзэж байснаа тодрон гялалзаад, түдэлгүй дүнсгэр хар уулсын чанадаас гал улаан саран гийж, шатаж буй нуруу өвс шиг харагдана даа. Магадгүй яг л тэгэхэд хөөрхөн бялзуухай дуулалдан, нугад гүү үүрсээд, голын цаадтаах тосгонд төмөр замын зам төмөр яаралгүйхэн, тасалдасхийн арван нэгэнтээ тогших сонстоно... Хэрвээ газар хэвтээд хөөрч буй саран зүг харвал өндөр өвсөн дундаас зүсэж авсан шаргалхан тал дугуй мэт сонин сайхан харагдана. Дураар, чөлөөтэй байна гэдэг... 

	Газар хэвтэн одод харна гэдэг юутай сайхан, юутай бахтай! Дур зоригоор... 

	Эсвэл жаахан түүдэг асаачхаад сууж байна. Тэгэхэд голын манан, одод, саран гийсэн орчин тойрон дорхноо бүдгэрэн, галаас холдох тусам улам харанхуй болж, хэсэг эрчилсэн улаан даавуу нарсны гишүү дамжин нэг үзүүрээс нөгөө үзүүр хүртэл хөөцөлдөн гүйж аснаа наран ургатал одон зүг тэмүүлэв гэсэн шиг хүйтэн, хатуу, үл шохоорхом хуурай мөчрөөсөө хагацан одно. Гишүү бүр нар агуулсан бортого бүлгээ. Бортого бишээ арай л өөр юм. Гэхдээ «нарны консерв» гэдэг нь л яриагүй үнэн. Наран амилан өөдөлж, гал улаан хэлээр мод бүхнийг жилэмдэнэ. Дулаахан. Эргэн тойрон гэрэл цацарна. Тэнгэрт очнууд дүүлэн, дүүлэн байгаадаа үл итгэх мэт бутран сарнина. Эрх чөлөөтэй байна аа гэдэг... 

	Болно шүү дээ. Шөнө хайртыгаа дагуулан, тиймээ ертөнцөд байхгүй хэмжүүрээр хэмжсэн ч бусдаас хавьгүй илүү хайртай хүнээ дагуулан зугаацаар явж, хэн ч үл өмчлөх» орхигдсон байшингийн тохилог саравч дор сууж болно. Шивнээ яриа, уруул нийлэн, салж, хормогчоо эмээнгүйхэн тайлж цээжин биеэ ил гаргаад, хуурай цахилгаан галаар алга төөнөн тэгээд, анх удаа эмэгтэй хүний бие цогцсын агуу их нууцыг нээнэ. Бодсончлон... 

	Гайхмаар юм шүү! Гэвч би тосгоныхоо тухай бодон, бүхнийг тийм болох юм шиг, тосгондоо хэзээ ч эргэн очихгүй юм шиг, амьдралд байгаа бүхнээ хэзээ ч дахин үзэхгүй юм шиг бодож суулаа... Тэгэхэд хүрсэн бил үү? Азын шоогоо хаяж, шийдвэрлэх алхмаа хийчихсэн шүү дээ. Талон маань гарт байсангүй, тосгон минь ч эргэн олдохгүй болжээ... 

	Чөтгөр аваг, бид юугаа юугаар солих нь энэ билээ?! Дөрвөн килограмм бор талхаар шүү. Дэндүү бодолгүй тэнэг хэрэг маань гэнэтхэн зурсхийн бодогдож, зөөгчийн араас хурдхан гүйж очоод, хуурамч талоноо булаан авч шалан дээр дэвсэн хаяад, бүгдийг нь үгүй хийж бүрмөсөн умартмаар байлаа. Магад ч үгүй бид бүгдээрээ л тийм юм бодож суусан байж ч мэдэх юм. Үнэн юм үнэнээрээ л байх хэрэгтэй шүү дээ. Бидний хэн ч маань ч тэгэхэд суудлаасаа өндийсөнгүй. Цөмөөр зөөгчийн араас ширтэн (талх олгогч бидний талаас тод харагдаж байв. ) Чимээгүй сууцгаав. Зөөгч хүүхэн талоноо талх олгогчид өгөхийн өмнө учрыг нь олъё гэсэн шиг ялгаж байгаа харагдав (магадгүй бидний бодож суугаачлан хар санаа дийлэн, цөмийг нь байцаан, хорих газар илгээгээд, эсвэл шоронд хийх бол уу. Үгүй бол уул шиг талх тэврэн ирж хагартлаа баярлуулах юм бол уу. Тавтай сайхан хооллоод, өглөө тюрягаа зооглон, зах гарч том тарган май загас, аяга тамхи сольж авах ч юм бил үү). 

	Гэтэл хүүхний алхаа аажимсан, талонуудаа ахин дахин үзэж эхлэв. Талх олгогч ядарсан хичээл авгай ч түүнтэй зэрэгцэн бөхийгөөд, талоны маань шалгаж гарлаа. Нэг үзсэнээ дахиад л шалгав. Маш нягт тоолж байгаа бололтой. Талх олгогч авгай зөөгчөөс нэг юм асуулаа. Цаадах нь бидний зүг толгой дохиход нүдээр хайгуулдан харснаа олж үзээд, хэрхэхийг эргэцүүлэх мэт удаан ширтэн зогсов. 

	Хэрэг явдал илэрч буйг харсаар атлаа юунд бид зугтаагүй юм бол доо? Хэн ч биднийг танихгүй, нэр ус, ямар улс болохыг ч мэдэхгүй өнгөрөх сөн. Дадлагын залуучууд гэдгийг мэдлээ ч хүлээлгэх гээд үзэг л дээ! Яагаадыг бүү мэд, хэрхэхээ шийдэж ядах мэт биднийг туршин харж зогссон хижээл авгайн нүдэн дор бид юутай ч атугай хөөрхийлөлтэйгөөр суусаар л байв. 

	Талх олгогч гэг юм хэлснээ бидэн рүү харахаа больж мартав бололтой. 

	Одоо яах бол? Тэр авгай одоо хойт өрөө рүүгээ орж утасдах байлгүй. Тэгэхгүй яах вэ! Нөгөө авгай маань гараа арчаад гараад явчихлаа. Оронд нь өөр хүн бас нэг ядарч эцсэн хижээл авгай ирлээ. Тэгтэл хар нүдэн зөөгч ер юу ч болоогүй юм шиг том модон тавиур дээрээ шөл, агшаамалтай таваг, талх тавилаа. Тавиур дээр ердөө найман зуун грамм талх тавилаа гэдэг нь андашгүй байв. Дөрвөн килограмм байсан бол талхан овоо л харагдах шүү дээ. 

	Хүүхэн бидний сууж байгаа ширээний булан дээр тавиураа тавиад, хүн бүрийн өмнө түргэн түргэн хоолтой таваг тавиллаа. 

	Шөл, шөл, шөл, шөл! Будаа, будаа, будаа, будаа! Талх... 

	Таваг дээр байгаа нямбайхан хэрчсэн хар талхан дор бидний нөгөө «үйлдвэрлэсэн» талон харагдав. Зөөгч юу ч хэлсэнгүй. Бид ч юу ч асуусангүй. Яагаад талоныг маань буцаагаад авч ирэв гэж үг хэл таталсангүй, авах ёстой талхаа нэхэж байгаа мэт талх ч нэхсэнгүй. 

	Түрүүн талх олгож байсан авгай эргээд ирсэн харагдлаа. Гэвч бид түүний зүг нүд чиглүүлж чадсангүй. Ичгүүртэй байлаа. Цөм вандуйн шөл ямар амттай байсныг ч мэдэлгүй оочлон, амтгүй будаандаа амаа түлчих шахан үмхэлж, сандарч тэвдсээр эргэж ч харж чадалгүй гуанзнаас гарцгаав. 

	Одоо, хорин жилийн дараа эргэн бодвол, гуанзнаас гарахдаа бид хоол зөөгч хар нүдэн бүсгүйд ч, дайны үеийн итгэл багатай, сульдаж ядарсан харцат тэр талх олгогч авгайд ч «Баярлалаа» гэж хэлээгүй байх юм. 

	
БОСГОНЫ ЗАВСРААР... 

	 

	Би шөнөжин алтан сүрэл зүүдэлж хонолоо. Өчигдөр орой ээжид сүрэл сүлжихэд нь хамжилцаж өгснөөс ч тэгсэн байж магадгүй. 

	Ээж бид хоёр цөөрмийн ойролцоох намагт сүрлээ сүлжсэн юм. Сүрлийг цөөрмийн усанд дэвтээвэл зөөлөрч, сүлжихэд амар болдог юм. 

	Өглөө ээж тариагаа хураахаар тал руу явна гэдгийг би мэдэж байв. Өндөр өтгөн ургасан хөх тариан дунд ээжийн мөрөөр жигдхэн хяргасан өндөр сүрлэн сойз үлдэнэ. Шаргал сүрлэн дунд зарим газар ногоорон харагдах нь боловсорч гүйцээгүй өргөст түрүү. 

	Тэр шаргал сүрлэн сойз, ногоон өргөст түрүүн дээр ээж хөх тарианыхаа туяхан урт багцыг тавьж, дараа нь юүж болгон бооно. Энэ үед л чухам бид хоёрын нөгөө намагт сүлжиж бэлдсэн уяа хэрэг болно. 

	Би шөнөжингөө ногоон дээр тавьсан алтан сүрэл зүүдэлж хонолоо. Түүний хажуугаар бас ээжтэй цуг тариа хураах юм сан, унтаад хоцорчих вий гэж айж байсныг яана. Тэгвэл хэн ээжид дор дор нь сүрэл боох уяа өгч, хэн анхны нь боодол тарианы сүүдэрт нуугдан, хэн ээжид минь чийгт өггөн өвсөнд нуусан шилтэй исгэг ундаа аваачиж өгөх юм бэ?

	Гэвч бие минь гүйцээгүй нялх балчир тул цаг бол могц амрахыг хүсэмжлэв. Гар хөл минь аль аль нь хөдлөхөө больжээ. Нүд хүртэл хамгийн сайн цавуугаар наачихсан юм шиг оргиод, хамаг биеийг минь нэгэн хүнд юм дарж, тэгсэн мөртөө жигтэйхэн сайхан бие тавирах шиг болно. Түүнтэй зүйрлэх юм хорвоо ертөнцөд нэгээхэн ч үгүй бөгөөд юу гэвэл тэр нь нойр байжээ. 

	Ээж намайг энхрийлэн, хэрээслэн залбираад

	— Унт, унт. Хүүг минь тэнгэр ивээг! Ээж нь гаднаас түгжчихье. Унтаж ханаад, юуны өмнө нүүр гараа угааж, ширээн дээрээс сүү авч уугаарай. Тэгээд гэртээ баймаар бол үлдэж, ээж дээрээ очмоор бол гүйгээд хүрээрэй! Замаа чи мэднэ шүү дээ. Би хайсаа гаднаас нь түгжинэ. Тийм болохоор чи босгоны завсраар шургаж гараарай. Босгоны завсар нарийхан, гэвч миний хүү овтой эр юм чинь шургаад гарчхалгүй яах вэ гэв. 

	Тэгэх нь ээ ч хавь ойрын юм гуйвж дайвах шиг болж, би урьд хожид байгаагүй бөх унтжээ. Сэрэхэд муу байшин минь харанхуй хар ч биш, сааралдуу ч биш, нар хэдийн гарчихсан гэрэлтэй байлаа. Хусаж цэвэрлэсэн шал, сүрэл, мэт шаргал банзан хана, харуулдсан вандан, гандаж онгосон боловч цагаанаараа даавуу, саяхан цэнхэр туяатай будгаар будсан пийшин, шалны цоохор дэвсгэр ер бүх юман дээр нар тусжээ. Тэгэхдээ ямар нэг сулхан туяа биш, ид зуны, их нүргээн, хадлангийн үеийн нар туссан байлаа. 

	Ханатлаа унтана гэдэг амьдралын бас нэгэн баяр цэнгэл билээ. Эс бүхэнд минь амьдрах хүслэн, булчин шөрмөс бүхэн минь хөдлөхийг завдана. Гэтэл бас нар, нүцгэн хөл дор минь байгаа цэвэрхэн, бүлээн шал, угаагуур дахь цэвэр ус, өөрөөр хэлбэл миний хацар, нүд, шүдэн дээрх цэвэр усан дусал... бодоод үз л дээ! Түүн дээр бас ширээн дээр ваарт хийж тавьсан шинэ сүү, улаан буудайн зөөлхөн шарвинг нэмээд бод л доо. 

	Тэр бүхнийг үзээд бүр ухаангүй (өөрийнхөө эд эсийн тухай бодохын оронд) баярлан хөөрч, одоохон, агшин зуур болох ямар нэг сонин сайхан зүйл угтан хүлээж байх шиг сонин бодол барим тавим төрөв. Эхлээд би яах ёстой, юу бодож суугаагаа ч ухаарч, ойлгож чадсангүй. Дараа нь гадагш гарах хэрэгтэйгээ, тэгэхдээ ердийнхөөрөө бус босгоны завсраар шурган гарах ёстой байснаа санав. Түүнийг санамагц баярлаж хөөрсөн минь туйлдаа хүрчээ. 

	Яаж мэдэх вэ дээ, ямар нэг бодит, үнэнхүү аз завшааны тухай дүрслэн бодоод, түүнээ тэр дорхон нь биет зүйл болгоё гэлгүй, сэтгэлдээ тогтоон барих зөн хүсэл гагцхүү томчуулд ч төрдөг биш байж мэднэ. 

	Юуны өмнө ваарт үлдсэн сүүгээ мууртаа өгөхөөр дуудвал муур маань тэр дорхноо пингээсээ гүйж ирэв. «Нэгэнт өөрөө гадаа гарчхаад сэлгүүцэж явсан юм яах вэ сүүгээ уучихаар нь дахиад гаргачихъя» гэж шийдэв. Муур ягаан хэлээ булталзуулан байж цас шиг цагаан сүүнээс долоохыг би явган сууж ирээд л сайтар ажиглан харав. Муур минь ашгүй нэг юм сүүгээ долоож дуусаад уруул амаа долоон, хурц цагаан шүдэт амаа чинээнд нь тултал эвшээж, нүүрээ угааж эхлэв. 

	Би утсанд жижигхэн цаасан зангиа уяад, өнгөрсөн жил муураа зулзага байхад нь тоглодог байсан шигээ тоглохыг оролдов. Муур маань байшин дотуур ийш тийш сүр сархийж цаастай хөөцөлдөх дургүй байжээ. Уг нь эхлээд нүд нь гялалзан, цаасны хойноос баруун зүүн тийш нэг нэг сайн үсэрсэн боловч толгойгоо нэг огцом эргүүлж харснаа тэгсхийгээд больчихов. 

	Мууртаа сүү өгч, цаасан зангиагаар тоглож суухдаа намайг гадаа юу хүлээн буйг би мартсангүй. Нэгдүгээрт нар, хоёрд ногоо, гуравдугаарт нүцгэн хөлөөр дээгүүр нь гүйх газар намайг угтах ёстой байлаа. Тал руу ээжийн хойноос гүйж очно. Юу байх вэ, дөнгөж тариа цайруулдаг саравч өнгөрөөд л гүйцээ шүү дээ. Эсвэл эхлээд гоё шаазангийн хэлтэрхий олж авдаг юм бил үү. Үгүй бол утсаар оосорлосон төмөр дугуй хөөж сүм тойрч гүйсэн ч яадаг юм бэ. Манай энд сүмийн эргэн тойрон голын чулуу суулгасан байдаг болохоор төмөр дугуй хурдан өнхрүүлэхэд дээр дээр үсрэн, олон янз дуугардаг юм. 

	Ийнхүү байшин, гудамж цөм л минийх байлаа. Түүний хооронд бас доогуур нь шургаж гарах ёстой босго бий. 

	Пингийн хажуугаар хар гүйхээрээ өнгөрч, хашаа руу чавхдаж хүрээд, дороо зогтусав. Өвөө үүдийг нь цэлийтэл нээчихсэн ойр хавийг нь шүүрдэж зогслоо. Бөгтгөнөн, ямх ямхаар ахин, хогийн савнаас сав хүртэл аажимхан шүүрдэнэ. Яарах юм даанч үгүй, орой болтол шүүрдсэн ч дур байжээ. 

	— Өвөө! Үүдээ хаа, би гудамжинд гарах гэсэн юм. 

	Юу хэлснийг минь өвөө нарийн ойлгосонгүй бололтой. “Гудамжинд гаръя” гэж байгааг минь л ойлгосон мэт 

	— Гар гар. Би ямар саад болоо юу гэв. 

	— Үгүй ээ, үүдээ хаа!

	— Чи гудамжинд гарах гэсэн юм бол үүд хаалгаад яах гэсэн юм бэ? Харав уу, гудамж харагдаж байна. Гар, гар. 

	— Үгүй ээ, та үүдээ хаа!

	Энэ үед би бүүр тэсгэл алдан хамаг тэнхээгээрээ уйлж гарав. 

	— Үгүй чи юундаа уйлсан юм бэ? Хэнд гомдох нь энэ вэ? хэмээн арга ядан асууна. 

	— Хэн ч гомдоогоогүй... Үүдээ хаа... Би гудамжинд гарах гэсэн юм. 

	Өвөө юу ч ойлгоогүй боловч үүдээ хаахгүй бол намайг орилоод салахгүй гэдгийг мэдэн эхлээд өргөн хаалганыхаа нэг талыг дараа нь нөгөө талыг нь хаав. Хоёр хаалга чахран дуугарсаар, өвс ногоо, нар, худаг, тал бүрдээ туйвантай суурины минь гудамжийг халхлан хаагдав. Би өвөөгөөс

	— Одоо түгжээг нь хий гэж мэгшсээр шаардлаа. 

	Өвөө (зан араншинд нь үл нийцэм удаан хөдөлж, сүлжмэл бүсээ тайлаад) шуухитнан төмөр гохонд цагийн аясаар элэгдэн мөлийсөн хүнд нүсэр дөрвөлжин шургааг шургууллаа. 

	— Одоо юу хийх вэ?

	Надад өөр юу ч хэрэггүй байв. Одоо бол өглөөний турш нууцлаг, сонин санагдаж байсан тэр л юмаа хийж үзэхээс өөр юм байсангүй. Гэдсээрээ хэвтэн, босгон доогуур шургаж, сэрүүн, харанхуй хашаанаас ногоон, алтлаг гудамжинд гарах ёстой байлаа. 

	Гэтэл яагаад ч юм бэ хаалган дээгүүр авирч гармаар санагдаад явчихлаа. Тийм юм гэж бас байх уу? Уг нь үүд цэлийтэл нээлттэй байсан ч, зориуд хааж, зориуд түгжсэн байлаа ч, давж гарна гэдэг босгон доогуур шургаснаас сонингүй л дээ. 

	Би өөрийгөө дэндүү хувь заяагүй, жигтэйхэн гомдсон хүн гэж бодоод улам чанга уйлав. 

	Өвөө минь сүлжмэл шидэмсэн бүсээ яаралгүйхэн задалж эхлэв. 

	
ГОМДОЛ

	 

	Дээр үед Черкутино худалдааны томоохон суурин байв. Ойр хавийн тосгоны тариачид Петрын өдрөөр3 юм уу эсвэл яармагт, заримдаа ч хаврын баяраар тийш очицгоодог байлаа. Тийм ч учраас, хэдий Черкутино хүмүүсийн сэтгэл татагч төв байхаа больсон ч, тэнд хуучин их хөлийн газар байсныг нь бодон долоон жилийн сургууль байгуулсан байв. 

	Бид Вишенок, Олепин, Волков, Пасынков зэрэг хориод хориод ч гэж хорин таван тосгоноос тийш тав нь тав, зургаа нь зургаа, долоо нь долоодугаар ангид явцгаадаг байлаа. 

	Харанхуйд босон, замын уулзвар дээр бие биеийгээ хүлээн, бүх Олепиныхон цөм нэг дор цуглаад, сургууль руугаа явцгаана (Дөрвөн километр гэдэг ч бас хэрдээ хол газар шүү). 

	Ягаавтар туяа татсан өвлийн өглөө. Черкутины зүг бүрээс сурагчид-бидний нэгэн адил жижигхэн жижигхэн хар толбонууд цувран хөвдөг байлаа. «За тэр бурдачевийнхон сандарч явна, тэр куделийнхэн...» гээд л таацгаадаг сан. 

	Ланцев Колька Куделинийх, би Олепиных байсан юм. Бид хоёр нэг ширээнд суудаг байлаа. Колька намайг бодвол дэггүй гэж жигтэйхэн. Ер нь зодооч хүүхэд байсан гэхэд ч хилсдэхгүй. Завсарлагаагаар нэг харахад Снегиревийн Садовников Мишкатай, эсвэл Зельниковын Жиряков Ванькатай барьцалдчихсан л зогсдог сон. Колька дув дугуй царайтай, нүүрэндээ сэвхтэй, яльгүй булцгавтар. Тийм нүүрэнд хөх толбо үлдэх нь амархан байдаг л даа. 

	Коля, хичээл дээр зодолдож болохгүй болохоор цаасан бөмбөлөг хийж өнхрүүлэх, заримдаа түүнээ бэхэнд дүрж охид руу шидэх юм уу эсвэл урд талынхаа ширээнд суугаа Макушкин Колькаг хичээнгүй бичгийн хичээлээ хийж суухад нь тохой руу нь ёворно. 

	Харин би бол хичээл дээр голцуу сонирхолтой ном уншиж суудаг байв. «Алтны дэргэдэх гууль шарладаг» гэж ярьдаг. Гэхдээ муу юм сайндаа татагдах бус сайн нь муудаа татагддаг. Жишээлэхэд хоёр хүүхдийн нэг нь тамхи татдаг байхад тамхи татдаг нь тамхиа хаях биш татдаггүй нь тамхинд ордог. Гэтэл манай ширээнийхний хувьд огт өөр байлаа. Хичээл дээр ном уншиж сууна гэдэг тийм ч олигтой юм биш. Гэхдээ бэхэнд дүрсэн цаасан бөмбөлгөөр хүүхэд шидэж суухаас хавьгүй дээр биз дээ!

	Колька дүрсгүйтэн, миний уншиж суусан номыг гэнэт булаан авснаар хамаг хэрэг явдал эхэлж билээ. Шуугиан тарьж болохгүй байлаа. Би Коляд хэдийгээр гомдсон ч түүнтэй эвлэрсэн юм. Гэтэл Колька тэр дороо миний ном руу шагайн нэг үгүүлбэр уншсанаа бас нэг өгүүлбэр, бүүр хуудас дуустал уншиж, сүүлдээ бүүр хичээл тартал салсангүй. Тэр битгий хэл хичээл завсарлахыг ч анзааралгүй, шинэ хичээл орохыг ч (тэр өдрийн сүүлчийн хичээл) мэдсэнгүй. Сүүлчийн хичээл тараад намайг номоо буцаж авахыг завдаа ч үгүй байхад Коля номоо хаман, миний номыг хүртэл цүнхэндээ хийгээд ангиас гүйгээд явчхав. 

	Тунгаан бодвол миний гавьяа ч гэхээр юмгүй сэн. Харин «Галын төлөө тэмцсэн нь» хэмээх гайхамшигтай сайхан ном бичсэн Рони гуайд л талархах хэрэгтэй болов уу. Гэвч Колька миний хүчинд л номын амтанд орсон гэх бөгөөд түүнээс хойш надад ер бус онцгой хандах болов. 

	Бодвол, түүнд ном өөр ертөнцийг нээн, заавал зодоон болдог хаан ширээний баяр, томьёоны ухааны хичээлтэй нь адилгүй санагдаж, Куделино юм уу Черкуткиноос өөр газар аваачсан биз ээ. Тэр олон шинэ юм мэдэж авав. Би түүнийг харсаар суутал нь олон арван ном уншсан болохоор миний мэдлэгийг гүйцэшгүй мэт санагджээ. Би түүнээс илүү нь харваас ч илт байв. 

	Одоо бол Колька завсарлагаагаар зодолдохоо больж, бүхнийг умартан, тэр битгий хэл чухал ажлаар нэг тийш гүйх байснаа ч мартан, заримдаа аварга заантай нөхөрлөн (Нао шиг) тэднийг модны амтлаг найлзуураар хооллон, эсвэл Узала Дерсугийн хамт түүдгийн дэргэд суун, аль эсвэл бүр Фини Гекльберритэй нөхөрлөн Миссипи мөрнөөр хөвдөг байв. 

	Долоодугаар ангиа төгсөөд бид хоёр анд найз хэвээр салж билээ. Бид хоёр Петрын өдрийн зугаалгын үеэр Черкутинд эс уулзажгэм бараг уулздаггүй байлаа. Тэгсэн хожим тэр нэг уулзалт болсон юм... 

	Дайны өмнөхөн (миний үеийнхэн тэр үед өсвөр нас өнгөрөн бараг залуучууд болоод байсан) нэг үдэш манай Олепин руу Куделиноос хэсэг залуу зугаалахаар ирлээ. Нэг үгээр хэлэхэд, биднийг өдөөн хатгасан хэрэг шүү дээ. Ер нь ч тэртээ тэргүй Олепиныхан Воршийнхон хэмээгдэх Ворша голын дагуух тосгодынхны хооронд зодоон болдог байв. Тийм хамтарсан зодоонд удирдагч нь, арай аятайхан хэлбэл атаман нь Воршийнхны хувьд Куделино тосгоныхон байлаа. 

	Одоо бол Воршийнхон өөрснөө Олепинод иржээ. Уг иь Куделиний Матвеев Сашка, манай Олепины Московин Шурка хоёр нэг хүүхэнд санаатай тул нэг дор зугаалахад явдалтайг цөм мэдэж байсан боловч тэд зүгээр л зугаалахаар иржээ. Хэрвээ томчууд зодолдохоор шийдвэл хөвгүүд үүнээс гарах газаргүй. 

	Тэгтэл ч манай Олепиныхон зайдуу гарцгаан, Шурка бидэнд шивнэн тушаал буулгав. 

	— Куделийнхныг өнөөдөр элдэнэ. Юу ч болохгүй юм шиг жаахан зугаалцгаая. Битгий сэжиг авхуулцгаагаарай. Иван Митричийг арван хоёрын харанга дэлдмэгц дайрцгаагаарай! Би яах вэ эхлээд Матвеев Сашка руу дайрна. Тэр муу чөтгөр авмар чадалтай шүү. Юрка чи надтай хамт дайраарай. Васька чи Лысов Ванька Витка Софронов чи Колька руу дайраарай. Валька Борька та хоёр Зельниковын Васька руу, чи (манай атаман над руу заан) Ланцев Колька руу... Үзэлцэн байтал учир олдоно биз. Одоо гэр гэртээ харьж өргөст торлог олж ирцгээ! Торлогоо сургуулийн хайсны тэнд нууна... гэлээ

	Би зодоонд оролцохгүй хэмээн татгалзаж, гэртээ харьж унтахаар явж чадах байсан гэж үү? Үгүй ээ, хаанаас даа. Хиймэл ч гэсэн тогтчихсон юм гэдэг хэцүү шүү. Тэр үед яг л дуэльд дуудагдсан хүн буудахгүй өнгөрч, өөрийгөө ганд нь хаялгүйгээр гологдол болон хувирч, хүний үнэргүй, нүүр царайгүй хулчгар амьтан болж болдоггүйтэй адил энд бас өөрийн нөхдийг хөөдөж болохгүй байлаа. 

	Арван хоёр болмогц даалгавраа биелүүлэхээр би өөрийнхөө «оногдолт» Колька Ланцевыг салахгүй дагав. 

	Гэтэл Колька харанхуйд над руу ширтэн, яриа дэлгэнэ. Уг нь тэр өөрөө намайг ноолон, харааж загнан, бид хоёр хэрэлдэж байсан бол дээр байсан юм даа. Өөрөөр би дэндүү огцомхон загнаж: ярилцан инээлдэж явснаа гэнэтхэн шүд ам руугаа нударгалцах хэрэгтэй болов. Тэгж байтал Колька юм уумаар болж, гэртээ дагуулж очоод Кунины худгаас шүд хага ташим хүйтэн ус уулгах боллоо. Ус уухаар манайх руу явах замдаа «бид хоёрыг ингээд явж байтал болзсон дохиогоо өгвөл Колькатай биеэр халз үзэлцэх үү эсвэл ерөөсөө зугаалга дуустал хоргоогоод байх уу?» гэж бодож явав. 

	Гэвч бид хоёр ус ууж амжаад, яаралгүй эргэн ирэв. Иван Митричийн нөгөөх арван хоёр цаг болоогүй л байлаа. Би «Куделинийхэн өөрснөө (тэд ер нь маш дэггүй улс л даа) өдөж эхлээсэй» гэж тэсгэлгүй бодож явав. Тэгвэл бид хамгаалахаас өөр үггүй шүү дээ. Гэтэл Куделийнхэн биднийг тоо, хүчээр илүү байгааг мэдчихээд «хонь шиг номхон» явж билээ. Тэд арван тавуул, бид тэрнээс олуул байсан тул сүрт зодоон болох байв. 

	Санамсаргүй юм боллоо. Арван нэг хагасын үед Сашка Матвеев амандаа хуруугаа хийж шүгэлдсэнд «дайснууд» маань зугаалганаас найрсгаар холдон гэр лүүгээ явцгаалаа. Тавиад алхам холдсоноо бүгд хоолой нийлүүлэн

	 

	Тосгоноор чинь гүйлдэн дуугаа хадааж 

	Тоглож наадсаар гэртээ буцлаа 

	Тоостой пиндээ охид нь унтвал 

	Толгой хоргодъё гэж гуймаар байна аа

	 

	гэж дуулалдсаар бүр намаг хүрсэн хойноо

	 

	Олепиноор яваад 

	Олигтойг үзсэнгүй 

	Төмөр хувин нь цоорхой байлаа 

	Түүнээс өөр үзэх юмгүй байлаа... 

	 

	гэж орилцгоов. Хөвгүүд тийн гэнэтхэн явчихсан нь манайхны гайхшийг төрүүлэв. Хэрэв тэгээд нам тайван өнгөрсөн бол Шурка Москвин ер хүлцэж чадахгүй байлаа. 

	— Бушуул, бушуул! Өргөсөө авцгаа. Яг гүвээн дээр гүйцнэ. Миний хойноос! гэв

	Харанхуйд тэвдэж яваад нэгэн хуурай нарийхан саваа барьж авчээ. Түүндээ сэтгэл түгшиж явлаа. Үнэхээр дайтах л юм бол боломжооны, найдвартай зэвсэгтэй байх хэрэгтэй шүү дээ. 

	Мөрдөн хөөж явахдаа бид холоос бие биеэ «байлдааныхаа хочоор» дуудан, хараал хэлж, «Куделинхнийг цохиод!» гэж хашхиралдахад, тэд зугтан гүйлдэв. Бид тэднийг нэхэн хөөж гүйлдсээр халууцацгаав. Гэвч тосгоны зах хүртэл, цаана нь өргөн нуга залгадаг захын байшин хүртэл тэднийг гүйцсэнгүй. Куделинхэн бас хаашаа гүйхээ мэдэж байсан бололтой. Тосгоны захад тэд өөрсдийн авчирсан өргөст харганаа нуусан байжээ. 

	Тэд хоромхон зуур зэвсгээ шүүрэн аваад бидний урдаас нягт хана болон эгнэн зогсов. Гэлээ ч эхний үед тэд зугтсан байдлаа, бид довтолсон байдлаа хадгалжээ Бид тэднийг элдэн, толгой руу нь зэрэг зэрэг ( харанхуй тул хэн нь хэнийхээ толгой руу татаж байсныг үл мэднэ) буулгаж байсан санагдаж, тэгснээ барьцалдан авцгаав. Ямар ч гардан байлдаанд байдагтай л адил цохин, эргүүлж хөрвүүлж, ямар ч утга учиргүй, хамаагүй юм хар тэнхээгээрээ хашхичин, ухаантай ухаангүй зодолдов. Уг нь тийм тулаанд гол гардан байлдаан уддаггүй л дээ. Хүн болгон хоёр гурав дөрөв нударгалалцаж амжжээ. Зарим нь эсрэг этгээдээ дэлсэж ч амжсан байв. 

	Миний хатсан муу нарийн саваа ганц цохиход хугарч гарт минь юунд ч хэрэггүй богинохон юм үлдэв. Тэгтэл толгой эргэн, улам харанхуйлж, шүд хавиралдан, чихээ хөвөнгөөр бөглөсөн мэт болоод явчихлаа. Хэн нэг нь намайг дэлсэж амжжээ. Би юу ч үл бодон, өмнөө өргөст харгана барин гүйж явсан хүн рүү үсрэн, харганаас нь хоёр гараараа зуурлаа. Тийнхүү гартаа харганатайгаа үлдсэн азтай нөхөртэй нүүр тултал, тэр нь Колько Ланцев байлаа. Түүнийг миний галзуурсан мэт тэнхээгээрээ зуурсан гараас гарах гэсээр байтал би хоёр сайн ороолгоод авав. Коля нэг сайн гуйвж аваад сэргэж зугтлаа. Тэгтэл ч бусад нөхөд нь зугтаж эхэллээ. 

	Бид ялалт байгуулаад, зодоон хийсэн тухайгаа сэтгэл, догдлонгуй, их л хөөрүү, баясан, чанга чанга ярилцсаар буцаж ирэв. Хүн бүр л ам булаалцалдан ярьж зодолдсоноо урьтаж ярихыг хичээнэ. Нэг үгээр хэлэхэд, зодооноо ёстой бүх л талаас нь нэг нэггүй ярьцгаах шиг болов. 

	— Би түүнийг аваад хаятал тэр намайг, тэгтэл Борько түүнийг нульж орхисон! Гэтэл Сашка Матвеев гүйж ирээд цохиод авлаа. Түүнийг унангуут бид дэлсэж гарсан... 

	Би ч гэсэн жигтэйхэн сэтгэл хөөрчихсөн, бас л бусдаас чанга ярихыг хичээн «би түүнийг», «тэр намайг» дэлссэн тухай ярьж билээ. Гэвч сэтгэлийн гүндээ бас муу юм болсныг ойлгон дур гутаж явав. Ингэхэд магад ч үгүй, миний толгой дундуур татаагүй, өргөст харгамаар цохиогүй болохоор тэгж санагдсан байж ч мэднэ. 

	Ямар ч атугай тэр бол тосгонд болдог зодоонуудын нэг байсан бөгөөд удаж түдэлгүй мартагдах л байсан юм. Тэгээд бас дайн эхэлснийг яах вэ. Хөвгүүд цөм армид татагдлаа. Тэдний ихэнх нь жижигхэн, тунгалагхан Ворши голхондоо эгэн ирсэнгүй. 

	Дайны дөрвөн жил... Жир цагт дөрвөн жил төрсөн тосгондоо очихгүй бол ямар удсан юм шиг санагдах билээ дээ, гэтэл дайн дажинтай дөрвөн жил гэдэг... Тэгэх тусмаа миний үеийнхэн арван найм хүрээгүй шахуу байхдаа төрсөн нутгаасаа холдсон байлаа. Фронтод очиход ертөнц эрс өөр болж, амьдрал танигдашгүй хувирч, өдөр, тэр битгий хэл нэг цаг ч жир амьдралын хэд хэдэн жилтэй тэнцэм байдгийг зарим хүн үнэмшихгүй байж ч болох юм. Цэргийн алба хаасан дөрөв дэх жилийн сүүлчээр би эргэн тойрныхоо тосгоны нэрийг хүртэл мартсан байсан. Үнэхээр үнэмшмээргүй юм шүү! Одоо тэр бүхнийг дурсан бодоход өөртөө итгэмгүй байдаг юм. Гэвч үнэхээр тийм л байсан даа... Нэгэн удаа би Ворши хавийн тосгодыг бүртгэн үзээд Куръянихи Демихов хоёрыг санаагүй юм. Дайны өмнө болсон явдал ер болоогүй юм шиг, энэ газар нутагт тохиолдоогүй мэт, энэ амьдралд минь байгаагүй юм шиг санагддаг байжээ. Дурсан саная гэвэл хүн хэзээ нэг үед шувуу байснаа, өргөн далавчны дээр тогтон явдаг байснаа эргэн санаж байгаа лугаа нэгэн адил бөлгөө. Бид нойрон дундаа нисэж буй маань илт. Гэхдээ өсөх үед л тэгж ярьдаг шүү дээ. 

	Зуны дунд сард тосгондоо буцаж ирлээ. Нөхөд маань байхгүй байсан тул тосгонд өнчирсөн мэт, гэвч амьд хүн амьд хүнийхээ тухай боддог, түүгээрээ ч амьдарч байгаагаа ухаардаг ажгуу. Ашгүй Петрын өдөр ч боллоо. Ойр хавийн тосгоны үеийн нөхөдтэй уулзаж ч магад хэмээн бодоод би Черкуткийн зугаалгад явахаар болов. 

	Зугаалгад ирсэн хүүхнүүд цөм л миний үеийнхэн, нэг бол ангийнхан маань, эс бол долоогийн «Б»-гийнхнээс, үгүй бол нэг анги доор байсан хүүхнүүд байв. Бүгд л хүнтэй суух болчихсон, өнгөтэй өөдтэй хувцсаа өмсөн ирцгээжээ. Гэтэл нарийндаа тэднийг оролдох хүн бараг үгүй байлаа. Эргэн тойрон, эсвэл гэр бүлтэй харчуул, эсвэл хүүхэн бодох байтугай аль нэг айлын ногооны хашаа даван морин хад хулгайлах юм сан гэж бодож яваа «нусгай жаалууд» харагдана. 

	Гэртээ харьюу гэж явтал гэнэт Ланцев Коля хоёр хүүхнээр сугадуулчихсан ирж явав. 

	— Эжий минь! Коля!.. Энэ чинь амьд уу, хүрээд ирээ! юү!

	Коля нөгөө хүүхнүүдээ хаячхаад над руу гүйлээ Тэврэлдэн, ямар хүүхэд биш дээ, эр улс шиг л мэндлэлцлээ. 

	— За чи ингэхэд?

	— Харин чи?

	— Ямар сайхан юм бэ, харсан чинь зогсож байхгүй юу!

	— Тэгэлгүй яах вэ. Зогсож байлгүй яадаг юм бэ. Харсан чинь ирж явна. Гэхдээ бүр дэслэгч болчихсон шүү!

	Колягийн инээмсэглэсэн баясгалант царай гэнэт бүрзийн барайж тогтуун нухацтай харц нь ширүүн болоод

	— Байзнаарай хө, хүлээж бай... Булан руу очъё, ярих юм байна гэв. 

	Би ч, яриа юу байх вэ, сүмийн булан руу очиж явахдаа надаас хагас литрийн мөнгө ч юм уу (тэгвэл асуух юу байх вэ!) ямар нэг юм гуйх нь дээ гэж бодлоо. 

	Хоёулхнаа бие биен рүүгээ харж зогсоод

	— За, юу гээв?... гэхэд

	— Тэгэхэд чи яагаад намайг зодсон бэ? Тэгж бодоогүй шүү!.. гэв. 

	— За энэ чинь чи юу ярьж байна... Хэчнээн жил.. дайн... Дурсах юмаа олж дээ ер!

	— Яаж мартах вэ! Би чамайг ямагт нөхрөө гэж бодож явдаг байлаа. Нэг ширээнд зэрэгцэж суугаад, надад ном өгч уншуулдаг байсан шүү дээ... 

	— Олепинийхон бүгд зодолдсон болохоор би яаж үлдэх юм бэ?

	— Тэр яах вэ. Юунаас болж чи над руу дайрснаа л хэл? Бид хоёр ямар ном уншдаг байлаа! Тийм ном уншчихаад хүн рүү яаж өргөст харгана бариад дайрч чадаж байна аа? Аан?!

	Ланцев Колькагийи өмнө би яах учраа олж ядан зогсов. Нэг бодоход дайны гал дундаас бүтэн ирсэн тэр гомдол инээдтэй, гэнэн хонгор ч юм шиг, нөгөө бодлоор Колягийн зөв байлаа. Надад хаацайлах юм байсангүй. 

	Ярих юм юу байх вэ, бид хоёр тэр дорхноо эвлэрэн, дэлгүүр лүү явлаа. Дараа нь нугад, хоёр хоосон шилний дэргэд сууж байв. Түүгээр бүх юм дууссангүй. Коля гэнэт толгойгоо гудайлган сэгсэрч

	— Тэгж бодоогүй шүү... Нэг ширээнд сууж байлаа... Олон ном... Ямар ном уншдаг байлаа... Тэгж бодоогүй шүү!.. хэмээн ойлгож ядсан байдалтай гүвтнэж суув. 

	
ӨШӨӨ АВАГЧ

	 

	Тооны уйтгартайхан хичээл дээр сууж байхын оронд сургуулийн ногооны газар төмс малтах завшаан бидэнд олджээ. Чанга найтааж ч болохгүй, ноололдон ноцолдож, амандаа хуруу хийн шүгэлдэж ч болохгүй янз бүрийн тоо үржүүлсэн болж суусанд орвол төмс малтах нь таатайхан ажил байлаа. 

	Тэгээд ч бид ангийн бүрхэг өрөөнөөс намрын наранд гараад охид хөвгүүдгүй хөл хөөрцөг болцгоов. 

	Өдөр ч гэж гайхалтай сайхан, хөх тэнгэр алтан нарны өнгөнд хамаг хорвоо уусаад газрын хар шороо, агаарт дэгдэх аалзны мөнгөн шүлсийг бид юман чинээ үл санана. 

	Бидний хөөрцөглөн марзганаж байсан гол зүйл гэвэл нахилзуур савааны үзүүр дээр нойтон шороо бөөрөнхийлөн тавьж аль нь хол дүүгүүрдэхийг л үзэж байв. Энэ бөөрөнхий шороо (заримдаа ч төмс) ямар өндөр хөөрдөг болохыг үзээгүй хүн үнэмших ч үгүй биз дээ. Заримдаа хэд хэдэн бөөрөнхий агаарт цойлон гарна. Агаарт гарсан хойноо бие биеэ элдэн улам бүр жижгэрсээр хэний бөмбөг хамгийн хол явсныг мэдэх аргагүй болно. 

	Намайг хүндхэн шороо бөөгнүүлэх санаатай бөхийтөл дал хооронд хүчтэй гэгч дэлсээд авав. Хоромхон зуурын хугацаанд өндийн харвал Агафонов Витька гартаа бүдүүн саваа бариад зугтаж яваа харагдлаа. Бөөгнүүлсэн шороогоо агаарт шидэхийн оронд араас минь гэтэн ирж над руу чулуудсан байх нь ээ. 

	Нүдэнд гал манасхийж доод уруул өөрийн эрхгүй татвалзаж ирэв. Уйлах болохоор л тэгдэг шүү дээ. Тэсгэлгүй өвдсөн нь ер үгүй. Их өвдөхөд өвчнөө хөнгөлөхийн тулд бархирч хашхирч болно, ногоон дээр хөлбөрч болно. Харин өвдсөнөөс болж уйлсныг санахгүй юм. Гэхдээ өчүүхэн гомдол, шударга 6yc байдлаас болоод л би амархан уйлчихдаг байлаа. 

	Яагаад намайг цохих болов? Хамгийн гол нь араас гэтэж ирснийг нь бодохоор дэндүү гомдолтой. Би ямар ч муу юм хийгээгүйгээр барахгүй бөмбөг цохиж байсан хөвгүүд тоглоомоос хасчхаад байхад нь хүртэл түүний төлөө тэмцэж явсан удаатай. Тэгээд ч бид ойрдоо «сайн дурын» зодоонд учраагүй байлаа. Намайг Витькагаас хавьгүй тэнхээтэй гэдгийг мэдэх болсон цагаас бид хоёрыг «сайн дурын» зодоонд үзэлцүүлэхээ больчихсон юм. Бид хоёр «сайн дурд» эцсийн удаа тулалдсан нь хоёр жилийн өмнө тул хэдийнээ мартах болсон байх ёстой. Тэгээд ч «сайн дурын» хэмээн нэрлэгдсэн энэ зодоонд саналаараа орсон хүн дараа нь гомдол нэхэх учиргүй байв. 

	Болж өнгөрсөн энэ шальгүй явдлыг хашаан дотор ажигласан хүн нэгээхэн ч үгүй, бүгд л урьдын адил төмсөө түүсээр байлаа. Бодвол улаан наран, цэнхэр тэнгэр урьдын адил л байсан байхдаа, миний хувьд бол нар, тэнгэр, төмс аль нь ч харагдахаа больжээ. Хоолойд минь бөөн юм горойж гомдол бухимдал хоёроос сэтгэл харанхуйлан, Витькагаас өшөө авах бодол тархинд эргэлдэв. 

	Удсан ч үгүй өшөө авах төлөвлөгөө боловсорлоо. Юу гэвэл хэд хоногийн дараа бүх юм мартагдаад ирэх үед ойд очиж түүдэг асаая хэмээн Витькаг дуудаж, очсон хойноо намалдгийг нь нээнэ. Энгийн болоод аятайхан. Ойд тэр ганцаараа айх нь магад, Тэгэхэд нь би «өст хүн өлийн даваан дээр» гэдэг энэ дээ гэж бахаа ханатал хэлнэ. Араас нь цохихгүй, яг л намалдаглаж орхино. Эсвэл өөрийн нь хийснээр өшөөгөө авна. Тэгэхдээ хуурай мөчир авахаар бөхийхөд нь хулхин дундуур нь дүйртэл буулгана. Эргээд харахаар нь «өст хүн... гэдэг энэ дээ гэж хэлээд намалдаглана. 

	Товлож төлөвлөсөн хугацаагаа болоход би их завсарлагаагаар Витька дээр очлоо. Муу санаа хар сэтгэл гэгч туршлагагүй жаалд амар нуудаг эд огтоос биш ажээ. Бодоход бол үеийн бандийг ойд түүдэг шатаахаар урихад ядах ч юмгүй, явдал дунд л амжуулдаг ажил бөгөөд догдлох юм юу ч үгүй билээ. Гэтэл би догдолж орхиод хоолой хатаж дуу минь хүртэл хөндий хачин болчихлоо. Юуны ч тухад хүрээгүй байж чичрэх бий гэсэндээ гараг халаасандаа нуув. 

	Витька намайг сэжигтэй харж, сүрэл шиг үсний дороос цухуйх дэрвэгэр чих нь улайв. Тэр

	— Тэгнэ дээ... Би ч мэдэж л байна. Хариугаа aвaх гээд өдөж эхлэх шив дээ гэв. 

	— Яалаа гэж, би аль хэдийн мартсан! Зүгээр л түүдэг асаая. Тэгээд ч чамайг хүсвэл мод харлуулж гоёё. Надад хурц хутга бий. Өчигдөр дархнаар билүүдүүлсэн. 

	Миний байдал улам хүнд болов. Ойд чимээгүйхэн дагуулж очоод хулхинд нь буулгачих нэг хэрэг, гэтэл энэ бүх яриа гарчихлаар шал өөр хэрэг. Хэрэв Витька татгалзаж, түдгэлзэж байгаад дурамжхан явсан бол ч бас учир байх сан. Гэтэл миний үгийг сонсоод чихээ хүртэл дарвайтал инээж. 

	— За яах вэ, тэгвэл явъя хэмээн баясан зөвшөөрдөг байна. 

	Яаж явахыг чинь үзүүлнэ дээ гайгүй гэж би дотроо бодов. Уул өгсөж байх бүхий л замын турш «Витька миний нуруу руу хэрхэн дэлссэн, хэчнээн өвдсөн, яаж гомдсон хариугаа авахыг хатуу шийдсэнээ» бодсоор явлаа. Би тийнхүү нарийн ургуулан бодсоны хүчээр нуруу дахин өвдөх шиг болж, хоолой зангирч, доод уруул хүртэл чичрээд ирэх шиг болов. Миний бие хатуужин өшөөгөө авахад бэлэн байгаа нь тэрээ!

	Ууланд гараад зулзаган гацуурын захад ортол нэгэн аятайхан боломж гарлаа. Юу гэвэл Витька нэг юм хараад газар луу бөхийхөд нөгөө дэлбэгэр чих нь улам ч далбайчихсан юм шиг нүдэнд тусаад ирэв. Цохих гэтэл Витька нэгэн гүнзгий нүх зааж 

	— Хараач, хараач! Энэ нүхнээс үхэр хэдгэнэ нислээ Хоёулаа ухъя! Зөндөө бал байгаа байх хэмээн нүд нь гялалзан хэлэхэд би: «За яах вэ. Энэ нүхийг нь ухалцаад өгье. Харин дараа нь нэгийгээ үзнэ дээ» гэж шийдлээ. 

	— Ухах мод зорох хэрэгтэй, хутгаа авсан биз?

	Дор нь нэг нэг сайхан ухуур бэлдэж аваад хоёул нүх ухах ажилдаа орлоо. Тэндхийн хөрс айхтар нягт тул бид хоёр нэг нэг ухуур хугалж дахин зорж, цааш ухсаар сийрэг хөрсөнд оров. Гэвч үхэр хэдгэнийн үүр, бал бурмын аль нь ч байсангүй. Хэзээ нэгэн цагт энд үхэр хэдгэнэ үүрлэж байсан байж болох боловч гагцхүү одоо л лав үгүй ажээ. Витькагийн үзсэн тэр үхэр хэдгэнэ ямар хэргээр энэ нүхээр ороод гарсныг тийнхүү бид мэдэж чадсангүй. 

	Тэгээд цааш явтал ойн цоорхойд өвсөн дотор мөөгний бүтэн хүрээ байхыг Витька олж харлаа. Цайны дийз шиг нүдний нь хараа муугүй ажээ. 

	Ногоохон өвсөн дотроос шилмүүст ойн чамбайхан улаан мөөг ялгаран ургажээ. Өдөржин халуун нар шарах авч тэр олон мөөг мэлхий шиг хүйтэн байх юм. Голд нь буй том сархиаг мөөгөн дээр гоо үзэсгэлэнг нь хэргээр чимсэн мэт цэнгэг усан тунаж үзэгдэнэ. Давстай сан бол шорлон шарах сан. Хэчнээн амттай байгаа бол. 

	— Давсанд явах сан. Гуу гараад ирэхэд хэр хол вэ. Бас гэрээсээ ганц ганц өндөг олоод ирвэл дээ? гэж Витькаг хэлэхэд би ч «Давсанд явъя. Гэхдээ хамаг хэрэг үүгээр дуусна гэж санана уу? Давсанд явж ирээд би чамаас яав ч зүгээр салахгүй дээ» гэж урьдын адил нөгөө л хорон бодлоо санагалзан явлаа. 

	Бид давс, хоёр өндөгтэй олж ирэв. 

	— Одоо нүх ухацгаая. 

	Нүхэн дотроо бид өндгөө булаад дээр нь гал түллээ. Шороо халаад ирэхлээр булсан өндөг сайхан гэгч жигнэгдэнэ. Дараа нь гагцхүү амт оруулахын тулд л үнсэн дотор модны утаанд жаахан байлгах хэрэгтэй. 

	Эхлээд бид улаахан шилмүүс бүхий нарсны хатсан мөчир шатаавал тэр нь чүдэнз зурав уу үгүй юү дүрсхийн асаж тийн илүү баяр жаргал манай түүдэг дээр үгүй юм шиг дүрэлзэн шатав. Мод шатаж байгаа ч бус улаахан даашинзтай охин бүжиж байгаа юм шиг харагдав. 

	Хэрэв бодоод байвал энэ Витька тийм ч муу жаал биш бөгөөд ойд хамт явахад ганзага нийлэх бололтой. Гагцхүү тэгэхэд л миний нуруун дундуур яагаад байлгачихсан юм бол доо! Гал шатаж дуусахыг хүлээх хэрэгтэй байлаа. 

	Бид нарийн гишүү цуглуулж шатаж буй нарсны мөчир дээр хаяж эхлэв. Эхлээд тоонолжлон дараа нь чандманилан хаяв. Сүүл рүүгээ бүдүүн бүдүүн гишүү тавьсан тул түүдэг хүч аван асаж, дахин гишүү хийхгүй байсан ч унтрах янзгүй болов. Тэгээд бид мөөгөндөө орлоо. Витькаг анхныхаа мөөгийг шарж байхыг харангуут миний нуруун дундуур дэлссэн нөгөө бөөрөнхий хүнд шороо санагдаж одоохон хариугаа авдаг юм бил үү гэж санасан боловч хэзээ ч амжина гэж бодоод өөрөө бас мөөг шорлож гарав. Сархиаг мөөг гал дээр шажигнан давс нь галд хайлаад хөөс гаран буцалж давс ч биш мөөгний шүүс ч биш ямар нэгэн юм түүдэг рүү шард шардхийн унана. Шор-савааны үзүүр шатаж уугьж улам богиноссоор авай. Бид бүх мөөгөө идчихсэн боловч амт үнэр хоёр нь хосгүй байсан тул дахин шарж идэх юм болов. Үлдсэн жаалхан давсаа хаялтай ч биш дахин мөөгөнд явлаа. 

	Өндгөө ухаж авахад газраас уур дэгдэн, хэчнээн халж эгшсэн нь мэдэгдэж байв. Өндөгний сайхан болсныг ч хэлээд яах вэ. Үлдсэн давсаа өндөгтэйгөө холиод цааш нь харуулчихлаа. Өнөөдрийнхөөс амттай юм идэж байсан нь хэзээ ч үгүй мэт санагдав. 

	Өндөг булахыг мэдээжээр Витька л санаачилсан хэрэг. Чих нь хоёр тийш солбиотой хэр нь юм бодож олохдоо гарамгай жаалсан. 

	Одоо яая гэхэв. Гал ч унтарлаа. Гэртээ харих замдаа л... гэртээ харимааргүй тул өөр юу хийе дээ гэж бодоод Витькад

	— Гол руу гүйе. Хамаг юм шороо болчхож, угааж хүйтэн ус залгилъя гэж хэлээд хоёул гол руу гүйлдэв. 

	Манай тосгонд ой мод, гол горхи цөмөөрөө ганц алхмын зайтай. Бид хоёр урсгал тунгалаг усанд өвдөгцөө орж тонгойн залгилбал намрын сүүл сарын шувтарга тул ус жигтэйхэн хүйтэн ажээ. Худгийн ус болон краны усыг энэ гайхамшигт устай зүйрлэж болно гэж үү? Голын ёроол, элс, чулуу, замаг сэлт ус нэвт үзэгдэнэ. Ёроолын замаг амьд юм шиг дороо займчин хөдөлнө. 

	Ус ууж нүүрээ угаасан тул одоо харихаас өөр ажилгүй боллоо. Аюулхай мөгөөрсөн дээр шархиран татаж эхлэв. Витька урд минь юу ч бодолгүй алхална. Солбио чи нь дэлдийж цохиод авахад ядаад ч байх юмгүй ажээ. 

	Ядах юмгүй гэж үү? Туршаад үзээрэй. Итгэлээ өгөөд өмнө чинь гэмгүй алхаж байгаа хүнийг цохино гэдэг тийм ч амар бишээ!

	Нөгөө хонзогнох бодол алга болжээ. Гал өрдөж усанд орсны дараа сэтгэл юутай сайхан! Витька ч муу жаал биш. Хэзээ ямагт алив юм бодож олно. Өнөөдөр хүртэл өндөг авчрахыг санаачиллаа шүү дээ. 

	За яах вэ, энэ удаа больё! Хэрэв дахиад араас минь цохивол ёстой өршөөхгүй дээ! Витькаг зодохоо болилоо хэмээн шийдмэгц сэтгэл минь жигтэй хөнгөрч хамгийн дотно нөхөд шиг хоёул хөтлөлдөн тосгоныхоо зах руу орлоо. 

	
АРАНШИН

	 

	Тосгоны маань байшинд цонхны дэргэд байдаг байлаа. Үргэлж л цонх руу харж суух тул хоол идэж байхад, сүмийн хашааны нэг хэсэг, өвгөн далдуу модоор халхлагдсан дааман хаалга, хашаанаас гарч нугын нялх ногоонд тэмүүлэх халзан зөрөг үзэгдэнэ. 

	Цонх гэгч нь байрлалын хувьд л хөдөлбөргүй болохоос биш өнгө будаг хөдлөл дүрсийн хувьд үргэлж шинэчлэн өөрчлөгдөж байдаг зургийн жааз л даа. Түүнийг өнгө зүс юуны өмнө цагийн байдлаас л шалтгаална. Жишээ нь: Зундаа ногоон нуга, цагаан зам байснаа, намар тийшээ далдуу модны шаргал навчист булагдаж, өвөл болохоор тэр аяараа цасанд дарагдана. Хоёрт гэвэл тэнгэрийн байдлаас болж нэг харахад нугын өвс бүрзийж бороо шилбүүрдэн, хашааны тоосгон xэрэм норсноос харлаж үзэгдэнэ. Тэгснээ дорхноо хатаад гялалзан харагдана. Гуравт гэрэл opнo. Наран нэгэн дороо байдаггүй болохоор баруунаас нэг гийгүүлж, зүүнээс нэг тусна. Гэвч хамгийн гол нь энэ зургийн хөдөлгөөнт хэсэг байдаг сан. Нэг харахад эмч Люся эмнэлэг рүүгээ гүйж яваа харагдана. Эсвэл зөргөөр мацаж яваа эмээ ч юм уу, долоон сарын халууныг юман чинээнд саналгүй дэлгүүр лүү архинд гүйх дуртай эсгий гуталтай дархан өвөө үзэгдэнэ. Тэгснээ олон цагаан галуу ногоон дээгүүр зэл татан бэлчиж, хөршийн эр тахиа хэрмийн орой дээр гарч суугаад далавчаа дэвэн орилж байхаа ч ядахгүй. 

	Цонхоор ер юу ч харагдсан над гайхах явдал байсангүй. Цонхоор тийм юм харагдахгүй гэхийн газаргүй атал долоон сарын нэгэн өдөр буюу нарийн яривал төрсөн өдрийн минь үд дундын үед юу харагдсан гэж санана. 

	Юу гэвэл манай Сашуня зөрөг даган шальгүй мэзэгнэсээр айсуй. Москвагийн дээд сургуулийн оюутан, дотуур байрны анд Сашуня тосгоны энэ байгалийн дэвсгэр дээр гэнэт урган гарч ирээд манай цонхны жаазанд багтан өдөр бүрий үүгээр зугаалан явдаг юм шиг хэнэггүй тайван алхлах нь ер санаанд багтмааргүй ээ!

	Сургуульд байхад дотуур байрныхан Сашуняд хоёр янз харьцана. Яагаад ч юм бэ хамгийн дотно нөхөд нь хүртэл Сашунятай төв төлөв харьцах нь үгүй, нэг л доогтой, ярих хэлэхийг нь хүртэл энэ ч Сашуня шүү дээ гэсэн янзтай үл тоомсорлоно. Тэглээ ч гэсэн Сашунягийн тийм юманд нь дургүй гэж хэлэх хүн нэгээхэн бээр байсангүй. Басхүү түүнтэй хэрэлдэж огт болдоггүй сэн. Чадлаараа хашхичин загнаад явсан ч, хурал цуглаан дээр биднийгээ тамтаг болтол нь шүүмжилж орхиод одсон ч, хаалга тас хаяад доголон, туранхай биедээ насны өстөн болов уу гэмээр гомдол илтгэн салсан ч эргээд уулзахын цагт бүгдийг наргиа наадам болгож, өөрийн хийсэн үйл, хэлсэн үгийг шоолон хөхөрч байдаг сан. 

	Магад ч үгүй, Сашунягийн тийнхүү барагтай юманд гомдохгүй, гомдсон ч түүнийгээ сүр бараа болгодоггүйд нь дотуур байрныхан дуртай байсан байж болох юм. Жишээ нь:

	— Сашуня, чиний бичсэнийг уншлаа. Чи зүүн хөлөөрөө бичжээ дээ, тийм үү? гэхэд

	— Хи-хи-хи Миний зүүн хөл шүүмжлэгчийг мухардуулна

	Бид сургуулиа аль хэдийнээ төгсөөд зүг зүгтээ тарж! Хүн бүр бие даасан амьдралдаа ороод уджээ. Тийм учир тосгондоо ирээд удсан миний бие цонх руу санамсаргүй харахдаа зөрөг замаар алхаж яваа Сашуняг хараад гайхахгүй байж яахин чадна. 

	Би ухасхийн гарахдаа довжоон дээр Сашунятай бус сургуулийн нэг тогооны сайн нөхөр Федортай мөргөлдөж орхив. Юу гэвэл Федор, Сашунягаас түрүүлж яваад намайг харах агшинд цонхны хүрээнээс гарчихсан байжээ. 

	— За энэ чинь. Нөхөд минь! Ямар завшаанаар хүрээд ирэв ээ!.. 

	— Асуух юмгүй ширээгээ засна аа хө. Хэд хүрч байгаагаа мэдэх үү, яг гуч биз дээ? Тэгээд бас ямар завшаанаар гээд байгаа юмаа. 

	— Юугаар, яаж ирэв ээ? Яаж олов? 

	— Голдуу л замын унаагаар даа. Тойруу дээрээс явган ирлээ. Энэ хооронд ер юу байх вэ. Миний ирж байсныг чи мартсан гэж үү? Уржнанхан хүртэл ирээ биз дээ хэмээн Федор гайхан acyyж байна. 

	Москвагийн зочид төрсөн нутгийн минь тухай, гол горхины тухай Журавлиха хэмээн нэрлэдэг ойн тухай, Плаксиний бут сөөг, ер надад болон тосгонд минь ойр дотно бүхний тухай зөндөө шалгааж яриулав. Үнэндээ тэр үед би манайхны энэ горхи маань ус мөрөнтэй нутгийн хүн инээд хүрмээр жижигхэн, ой гээд байгаа маань Сибирийн унаган хүнд бол (Федор яг Сибирийн хүн) нэгээхэн довноо зуун мод ургасан газар гэдгийг ойлгох болсон байв. 

	Гэвч би үүнийг тэгэхэд бүрэн дүүрэн ойлгож байсангүй. Тэртэй тэргүй ямар ч газар нутаг цэцэглэж хөгжиж байхдаа үзэсгэлэн төгөлдөр байдаг бус уу. 

	Намар цагт бол гагцхүү уйтгар төрүүлэх эгэл нэгэн хэц газар эдүгээ башир цэцгийн түмэн зул асаж ямар ч хайхрамжгүй хүн боловч хажуугаар нь зүгээр өнгөрөх аргагүй болно. 

	Тэгсэн тэгээгүй би, зайлшгүй дайлах элдэв зүйлээр дайлж дууссаныхаа дараа басхүү хавь орчмын газрын үзүүлэн зочлох юм болов. 

	Гол замаас гарч тэгш газраар гурван зуугаад метр яваад гол руу өнгийсөн эгц эргийн ирмэг дээр очно. Бид уруу газар шаламгайлан буугаад, гол дээгүүр дамнуулан тавьсан гуалин дээгүүр гарч цаад эргийнх нь нyгa руу орлоо. 

	Бид, мэдээж хааяа нэг зогсож эргэн тойрны байгалийн гоог ажиглан шохоорхох боловч ихэнхдээ л явсаар, элдэв шалдвыг ярьсаар явав. Чихрийн манжингийн талбай тааралдаж, тэндхийн манжин ямар ч арчлалт хамгаалалгүй байгааг нь үзээд хамтралчдын аж ахуйч бусдыг шүүмжлэн гайхацгаах бил үү, учир зүггүй өтгөн ургасан гэрийн хошоонгор хараад гайхан магтах ч бил үү, тосгон дундуур гарч дайралдсан хүмүүсийн нүүр царай хувцас хунарыг ажиглах ч бил үү, ер үзээгүй юм, яваагүй газаргүй боллоо. 

	Заримдаа яриандаа халаад бидний ерөнхий мэргэжилтэй холбоо бүхий шинэ тулгар асуудлыг хэлэлцэн: уран бүтээлийн чөмгөнд нь ортол маргаж, хэн нэгний сүүлчийн шүлгийг зүхэж, өөр нэгний зохиолыг магтах мэтээр хаа яваа, хэдийд яваагаа ч мартаж орхив. 

	Юун тухай хэлэлцэж, юунд шохоорхон байвч бид ямагт явсаар байсан бөгөөд гагцхүү зүүн зүг шальгүй даялан томоос том тойрог үүсгэжээ. 

	Федорыг заримдаа «суух юм биш үү?» гэхэд би татгалзаж, намайг амрах санал гаргавал Федор болиулж, ганц Сашуня л амрах тухай ганц үг дуугаралгүй явсаар байв. 

	Ойн дунд голын захад зэргийн нэгэн арал тааралдана. (Хэрэв голыг нуур гэж үзвэл) эсвэл ойг цэцэгт нуга гэж үзвэл зэргийн нэгэн нуур тааралдана. Нугын тэндээс нэгэн нүцгэн толгой өргөгдсөн нь ихэнхдээ өмхөрсөн хожуулаар бүрхэгджээ. Энэ өндөрлөг дээр ойн манаачийн муу яйжгар байшин харагдах нь энэ л хавьдаа ганц утаа гарах оромж нь. Ямар аятайхан газар болохыг нүдээр үзээгүй бол үнэмших аргагүй ээ! Горхи нь гүехэн боловч довжооноос тавь алхаад л мөөг, самар, гүзээлзгэнэ, бөөрөлзгөнө, мойл ширдэг шиг үзэгдэнэ. Өвөл нь гэвэл үнэг, туулай цонхон доогуур гүйлдээд гадаа гарахул ойн үзэмж нүд салгахын аргагүй. 

	Цонхны эсрэг харагдах ой, уулын хажуу өөд өгсөн ургасан тул олон үе давхаргатай юм шиг санагдана. Захын модны цаанаас хоёр дахь эгнээний мод тал цухуйж, түүний араас гурав дахь эгнээний мод хагас цухуйх мэтээр дээшилжээ. Хавар цагийн залуу навчис ургах үе, намрын мод шарлах, цаг, өвлийн үүрээр хяруу ягаарах агшинд ойн үзэмж бүрдэж аргагүй нэг хараа булаана. 

	Алтлаг туйван, готик сүмийн барилга шиг дээш дээш шатлан үелсэн энэ гайхамшигт ойн дэвсгэр дээр үүл шиг бөөн бөөнөөрөө ургажээ. 

	— Энд ирж ажиллах юм сан. Тэгээд яг энд байшин барих сан гэж Федорын санаашран өгүүлэхэд би:

	— Жишээ нь тэр хоёр гацуурын хооронд хэдэн хусны эсрэг харуулан баривал уу! гэв. 

	Энэ мэтчилэн бид хоёр хэзээ ч бүтэхгүй (хоёулаа бүтэхгүй ажил гэж мэдэж байсан боловч) бодолдоо автагдан өгсөн уруудан газар хэмжиж, хаана зам гаргах, голыг хаана нь боож цөөрөм гаргах, хэдэн шоо метр мод орох, тэр нь ямар үнэтэй болохыг хүртэл тооцооллоо. Тэр ч байтугай ойн манаачийнх өндөг, сүү зарах эсэх, эзгүй хойгуур байшин савыг маань харж хандах эсэх талаар яриа болж өөрсдөөс нь очиж асуух хүртлээ энэхүү бодолдоо эзлэгдсэн байжээ. 

	Манаачийнхаас гарч ой захлан өндөр бадируун нарс моддын дундуур зөрөг даган явсаар Негодяихе тосгон руу гарч ирэв. 

	Энэ үед бид сүрхий ядарсан тул нэг бол тосгоны тойруу замаар явах, эсвэл овьёосны тариалан дундуур чигээрээ гарч нугын замд орох аль нэгний нь сонгох хэрэгтэй байлаа. 

	Тэгээд чигээрээ явахаар шийдэцгээж тариалан дундуур гарвал нэг бол нүхэнд бүдчиж, эсвэл хатуу цоор хатгаад овьёос хөлд ороолдон их л амаргүй байв. 

	Хэдий халуун өдөр боловч эрүүл залуу хүмүүст овьёосны тариалан туулах тийм ч сүрхий зүйл биш, араншин төлөв шалгахаар хатуу бэрх ажил ч биш билээ. Тэгээд ч бид түүнийг туулахад дараа нь саахалт шахуу явж гол дээр очлоо. Дараа нь нэгэн толгой өгсөөд л гацаандаа очих болно. 

	Гол хүрээд усанд шумбацгаах юм болов. Хувцсаа тайчаад усанд шумбадгийн даваан дээр Федор бид хоёр Сашуняг үгүйлдэг байна. 

	— Ажил гараад бут руу орсон байлгүй. 

	— Сашуня!

	Хариу байдаггүй. Сүүлийн үед, өөрөөр хэлбэл сүүлийн хагас цагийн туршид тэр биднээс баахан дөлж ярианд ч оролцох нь багасаад байсныг би гэнэт санаж эрэг даган эрж явлаа. 

	Гол өгсөн дөчөөд алхам явахад битүү ургасан бургасны цаад эрэг дээр Сашуня нүцгэн суугаад мухар хөлөө усанд угаан сэрүүцүүлж байв. Мухар хөл нь улайн бэлцийж, залгаас нь ногоон дээр хэвтэнэ. Ямар нэгэн хувийн нууц үзсэн мэт би шалавхан эргэж өлмий дээрээ ухран байж холдоод Федорын зүг хар хурдаараа гүйв. 

	— Тэнэг малууд, байцайны гол, хувиа бодсон өгөр толгойтнууд хэмээн би өөрийгөө болон Федорыг хараасаар явав. 

	Федор юу болсныг мэдэнгүүт царай нь барайж:

	— За тэр дээ... хэмээн аман дотроо бувтнаж зэвүүцэх, үзэн ядахын цагт хэлдэг нэг хараалаа хэлээд 

	— Тэгвэл биднийг хусан төглийн гоо сайхныг магтаж, сарнайн будаа, маалингын цэнхэр талбайд хөөрцөглөж байхад цаадах чинь тарчилж, түүнийгээ мэдэгдэхгүйн тулд шүдээ зуун хөгжилтэй дүр үзүүлж байж шүү дээ. Лав арван хоёр километр газар явсан байна. Тэгээд бүр овьёосны талбай туулсныг нь яана гээч! Чөтгөр алгад гэж! Түүнд л бүр сунаж орхилоо гэв. 

	Бид ямаршуухан гуу жалга гаталж явснаа, амарвал зохих газар амрахгүй, чигээрээ явбал зохих газар хэргээр тойрч явснаа хүртэл саналаа. 

	— Яагаад бид санасангүй вэ? Ингэж мартана гэж байх уу даа! Сашуня ч Сашуня л даа! Нэрэлхээд нэрээ идэх биш, хэлж сануулж болдог байгаа даа. (Буруудсан үед тэр буруугаа бусад руу чихэх арга эрдэг биз дээ). 

	— Байз, байз, Федор чи сонсож бай. Чи бидэнтэй байранд цуг байсан биз дээ?

	— Тэгэлгүй яах вэ. 

	— Сашунятай бид нэг өрөөнд хэдэн жил суулаа. 

	— Дөрвөн жил. 

	— Тэгвэл чи Сашунягийн хиймэл хөлөө салгаж, залгаж байгааг ганц ч болов харсан уу? Мухар хөлийг нь хэзээ нэгэн цагт үзсэн үү? Энэ бодол сая л миний ухаанд орж ирлээ. Хэдийд тэр амждаг байж вэ? Биднийг унтсан хойно уу? Дөрвөн жил болоход ганц ч үзэгдэхгүй, тэгээд тэрийг нь бид марттал нууж яаж чадна вэ? Нөхөр минь энэ чинь, эгэл Сашуня биш аварга араншин байна!

	Энэ үед бутны цаанаас Сашуня өмд гутлаа өмсчхөөд юу ч болоогүй мэт хээвнэг гарч ирээд

	— За номын хэнээтэн хонгионууд, хий хоосон цээжлэгчид минь усанд яагаад шумбахгүй байна? гэлээ. 

	Бид түүний ядарч залхсаныг мэдээгүйчүүд болж өнгөрөв. 

	Гэвч дараагийн нь өдрүүдэд би нөхдөө хол явуулсангүй, ойн зах руу орж багахан түүдэг асаагаад харанхуй болтол ярилцаж суудаг болсон билээ. 

	
БЭРХ УХААН

	 

	Бидний элэнц хуланц хаа нэг газар агуйд гал тойрон сууцгааж эргэн тойронд нь зэрлэг араатан хайгуулдаж гурван мод хэр холдоход ч аюул отон байсан тэр цагаас эхлэн харанхуйгаас айх болсон бол уу. Тэр үед шөнийн харанхуй хүнийг ямар ч арчаагүй болгодог байгалийн аймшигт үзэгдэл байжээ. 

	Удам судраа янз бүрээр дуурайх явдал бага насанд л голцуу байдаг. Чухамхүү бага байхдаа л бид эрт нэг цагт далавчтай байснаа дурсан, нисэж зүүдэлдэг шүү дээ. Нисдэг байсан болохоор л бид тэр цагт энэ элсхэн дээр, энэ жаахан чулуутай газар ирсэн юм байлгүй. Тийм ч учраас энэ дулаахан чийглэг газар өөр элс, өөр чулуунаас зүлэг ургасан байлгүй. 

	Харанхуй болжээ. Харанхуй үед нөмөр газар явахад хэн нэг хүн нуруунаас шүүрэх гэж байгаа юм шиг санагдах нь бий. Хүүхдийн ухаан бодол тэгж их төвлөрчихсөн явахад үнэхээр нэг юм шүүрвэл дороо ухаан алдаж унах биз. Ялангуяа хаалганы бариул олохгүй ядаж байх үед хамгийн аймшигтай байдаг. Бүрэнхийд ойн захаар явж өнгөрөх боллоо гэхэд л мод болгон нь эсвэл баавгай, эсвэл чоно мэт үзэгдээд заримдаа бүр шулам шиг харагдана. Сарны гэрэлд барвагар бүдүүн хожуул хүртэл хүн шиг харагдана. 

	Түүн дээр бас мухар сүсэг гэж байна. Жаахан хүүхэд битгий хэл нас бие гүйцсэн, бяр тэнхээтэй залуусыг хүртэл айлгаж цөхөх юмгүй. Манай эгч нэг удаа залуучууд оршуулгын газрын хажуугаар явж өнгөрөх гэж байгааг мэдчихээд даавуу нөмрөн, урдаа гурван лаа асаачхаад булшин дээр чимээгүй мэгшиж суужээ. Залуучуудын зарим нь гэртээ гүйж ирээд хаалгаа ч ололгүй цонхоороо үсрэн орсон байжээ. 

	Харин манай аав дэндүү тайван, юмыг айхтар тунгаан боддог хүн байсан болохоор ямагт л «хэрвээ ямар нэг аймшигтай юм харвал заавал ойртон, аймшигтай юм биш мод юм уу бут байгааг үзэн итгэж бай. Нэг хоёр удаа юу байгааг нүдээр үзээд итгээд ирэхээр сүүлдээ айхаа болино. Би дандаа тэгдэг юм» гэж сургадаг сан. 

	Би аавынхаа зааснаар явж нэг хоёр, гурван ч удаа ямар ч айлтгүй болохыг үзэв. 

	Хүүхдүүдийн дунд би бараг л хамгийн зоригтон болчихлоо. Нэг удаа маргалдсанаас болж (бодохоос аймшигтай шүү) сүмийн хонх өөд хүртэл авирч үзлээ. Шатыг нь засчихсан байсан болохоор илжирсэн шатан дээр нь гишгэж хүзүүгээ булгалах ноцтой аюул байсангүй. Би байн байн чагнан, хүүхдүүд намайг айлгах гэж цас шидлэн байгааг дуулж байлаа. Түүнийг мэдмэгц харин амархан, хөгжилтэй болов. Би хурдхан оройд нь хүрч, болзсон ёсоор хонх аяархан дуугаргав. (Тэр үед хонхт цамхаг биш зүгээр л хонх дүүжлээтэй байдаг байв). 

	Аавын сургаалаар замнан, улам улам зоригтой болсоор байв. Үгээр нь орох орохдоо би бүүр дэндүү хөөргөн, хэмжээнээсээ хэтэртэл загнадаг байв. Жишээ нь замаар явж байтал километрийн цаана ч хамаагүй нэг сонин гайхмаар юм харагдвал заавал очиж үзнэ. Ийм хөөргөн идэвхтэй байдгаасаа болоод амьдралдаа нэг удаа хамгийн аймшигтай юм үзэж өнгөрөөсөн байх. Тийм л дээ, хожим нь бол янз бүрийн л юм тохиолдсон. Үхэх аюул хүртэл тулгарч л байлаа. Гэвч тийм хүчтэй хүйт даасан, тийм зүрхэнд орсон аймшигтай мөч хэзээ ч дайралдаагүй. 

	Нас өндөр болсон эмэг эх Василиса минь өөд боллоо. Эмээг урд талын байшинд оруулж, дэргэд нь бурхан тавин, бурхныхаа өмнө зул асаан тавилаа. Бүдэг гэрэлтэй учир юу байгаа нь ч мэдэгдэхгүй байв. Бид тэр байшингаас тусгаарласан нөгөө хэсэгт нь хонож байв. Василиса эмээгийн шарил байгаа өрөөнд яагаад орсноо ч одоо санахгүй байна. Ус уух гээд ч юм уу, эсвэл тоглоом авах гээд орсон байж ч мэднэ. Хажуугаар нь харахгүй өнгөрчих санаатай явтал нүд аяндаа харах гээд болдоггүй. Талийгаачийн толгойноос хөлийг нь хүртэл цагаан даавуугаар бүтээжээ. Нүдний булангаар тийнхүү ажиглатал эмээгийн элгэн дээр зөрүүлэн тавьсан хоёр гар, хөдлөх шиг, ямар нэг юм олохгүй тэмтчиж байх шиг санагдав. 

	Би дороо зогтусан чимээгүй болов. Хамаг юм хүйт оргиод явчихлаа. Урагшаа алхъя гэтэл аймаар, буцаад гүйе гэтэл бүр аюултай байлаа. Гагцхүү аавын хэлдгээр, ядаж ойртож чаддаггүй юмаа гэхэд дороосоо сайн харах хэрэгтэй болов. 

	Хамаг л хүчээ шавхан байж хажуу тийш эргэн ажиглаж харав. Бүх юм байдгаараа л байлаа. Хөдөлсөн юмгүй, нам гүм, тайван байв. Лавтай итгэхийн тулд ширээ рүү бүр тулж очсон ч болох байв. Нэг... хоёр... гурав алхаад ширээний дэргэд хүрэв. Гурван зулын гэрэлд цагаан даавуу хажууханд минь тод харагдав. Элэг хавьд нь овойж байгаа нь эмээгийн гар бололтой. Арай ядаж байж зөрүүлж тавьсны нь би өөрөө мэдэх юм чинь. Одоо хөдлөөд байх юм юу байх билээ. Зогсоод ажиглан, биеэ барьж байлаа. Гэтэл цагаан даавуун дор овойж харагдсан юм над руу ойртов... 

	Ухаан орвол гэрэлтэй өрөөнд авчирсан байв. Дэргэд! минь ээж, эгч, ах харагдав. Тэд намайг ясанд хадам муухай дуугарахаар гүйж очжээ. 

	Аавын сургаал хэдий бэрх хэцүү ч, болсон явдлыг үл өгүүлэн хэлэхэд яагаад ч юм дахин батлагдсан гэдгийг би хэлэх хэрэгтэй. Түүнээс арай зоримогхон загнаж, цагаан даавууг сөхөж харсан бол эмээтэй салах ёс гүйцэтгэхээр даавуун доогуур орсон саарал муураа л олж үзэх байжээ. Хөөрхий минь эмээг амьд байхад өвөрт нь орон, яг гарыг нь зөрүүлж тавьсан тэр цээжин тус газар унтдаг байсан юм. 

	
ХОНИНДОЙ

	 

	Хонь заримдаа ихэр хурганыхаа нэгийг голох нь бий (үүнийг тосгоныхон сайн мэднэ). Хоёр нь эхийнхээ өл шимт бүлээн сүүг хөхөн, шөвгөр хошуугаараа нудран нудран, айж эмээлгүй итгэл төгс зүтгэлэн байхад гурав дахь нь дөнгөж гарсан дороо гологддог байна. Ээж нь түүнийг мөргөн хөөж, хүн салгахгүй бол няц мөргөх нь ч холгүй ажээ. 

	Гологдсон хургаа салгаж авч чадах эсэх нь эзэн хүнээс хамаарна. Эзэн зав зайтай бол хургаа урцандаа оруулж, эс бол эхтэй нь үлдээн, нэг үгээр хэлэхэд үхэлтэй нь орхино. 

	Би таван настай юм уу магадгүй гуравтай ч байсан байж мэднэ. Одоо таахад бэрх байна. Ямар ч атугай жижигхэн л байсан юм. Хэдтэй байснаа аав ээжээс асуугаад ч нэмэргүй. Болсон явдлыг одоо тэд санахгүй биз. Тэр нь тэдний хувьд ердийн, өдөр тутмын шахуу тохиолдол байсан юм. Хэрвээ бүхнийг мартахгүй байвал толгойд багтахгүй болно шүү дээ. 

	Ямар ч л байсан тийм нэг явдал болоход би бага байсан сан. Манай нэг хонь гурван хурга гаргасан боловч нэг хургаа голоод ойртуулсангүй. Эх нь үнэрлэхээс өмнө хурганд гар хүрч болдоггүй гэж ярилцдаг. Болоогүй байхад гар хүрчихвэл нөгөө айхтар юм нь болдог ажээ. 

	Нялх хурга маань урцанд оруулан шалан дээр тавихад дагжин чичирч, тэнцэж чадахгүй байв. Би ч бас дөрвөн хөллөн хэвтэж түүнийг сонирхон харав. Нялх амьтад бие биедээ илүү дотно байдаг. Муурын зулзага, нохойн гөлөг аль нь ч том хүнээс илүү хүүхэдтэй дуртай тоглодог шүү дээ. 

	Хурга маань ч юун тоглохтой манатай байлаа. Турьгүй чөргөр хөл нь биеэ даахгүй, жижигхэн хар туур нь шалан дээр халтирна. Төрөөд балгахан ч сүү амсаагүй байгаа амьтан чинь хэдийдээ ч тамир тэнхээ суух вэ дээ. 

	Ээж аяганд бүлээн сүү хийгээд түүндээ үрчийж хорчийсон атираат бор гараа дүрээд хургандаа хуруугаа хөхүүлэхийг оролдов. Гэвч цаадах нь тоосонгүй. Хошууных нь торгомсог зөөлөн нэлмэн нилдээ сүү болсон боловч аманд нь дусал ч орсонгүй. 

	— Болохгүй нь дээ. Мал болохгүй амьтан шив дээ, хөөрхий... гэж ээж сүүрс алдана. 

	Тэгэхэд нь би юу ч бодсон юм бэ, хурганыхаа хувь заяаг өмөөрөн шийдвэртэй тэмцэв. Гэтэл надад чадлынхаа хэрээр орилон уйлахаас өөр хургаа хамгаалах зэвсэг байсангүй. 

	Ээж утас зүү, бөглөө, даавууны өөдөс, хуруувч, товч сэлтийн элдэв юм хийдэг үйлийнхээ жижиг модон хайрцгаа нээгээд ёроолыг нь ухаж төнхөчсөөр резин хөх гаргаж ирлээ. Тэр нь миний нялхдаа хэрэглэж байсан эд бөгөөд юмыг «хэзээ нэг хэрэг болно» хэмээн хойш хийдэг тариачдын нямбай зангаар ээж маань түүнийг хаячхаагүй юм санжээ. Тэр нь ч үнэхээр хэрэг боллоо. 

	Ээж лаа дээр зүүний үзүүр барин улайсгаад хөхөндөө бяцхан хар нүх гаргахыг би ултай ажиглан суув. 

	Хөхөө шилэнд углалаа. Шилэндээ сүү хийсэн байсныг ярих ч юун. 

	Хурга маань угж ч бас тоосонгүй. Хар хошуу нь л дахиад сүү болов. 

	— Муурын зулзага байсан бол өдийд уруулаа долооно доо. Тэгвэл сүү амлаад амтархан хөхөхгүй юу. Даанч уруул амаа долоохоо хүртэл мэдэхгүй амьтан санж хэмээн ээж бодлогошронгуй өгүүлэв. Тэгснээ гараа сэгсрэн (гадаа хийх ажил бас зөндөө байжээ) босож явахад нявталхан буржгар үст тэр хөөрхий арчаагүй амьтан шил сүүтэйгээ миний гарт шилжив. Хоёр нялх амьтан хоёулхнаа хоцорлоо. Хэл амаа ололцдог хоёр уу, үгүй юү?

	Хурганыхаа хошуунд хөхөө салгалгүй барин, уруулыг нь сүүгээр норгон суусаар үд хүргэжээ. Ашгүй нэг мэдэх нь ээ хурганы аманд хөх орчихсон байв. Хурга минь алдсан цагаа нөхье гэсэн шиг зогсоо зайгүй сорж, шуналтай нь аргагүй шов шувхийлгэж эхлэв. Заримдаа хөх нь шамшийж наалдаад сүүг нь сайн гаргахын тулд шилээ сэгсрэх хэрэг гарна. Гэтэл хурга минь наалдсан хөхөө ч амнаасаа гаргах дургүй байлаа. 

	Бид хоёрын амьдралын хугацаа адилгүй ажээ. Би гэхэд хэдэн арван жилийн настай. Тэгэхэд хурганы минь нас хавьгүй бага. Өөрөөр хэлбэл намайг яагаад ч юм бэ нэг л хэвдээ байгаад байхад дөрвөн хөлт анд минь өдрөөр бус цагаар өсөж байв. Одоо тэр өвдгөөрөө нугарч чадахгүй турьхан хөл дээрээ тогтож ядан зогсох биш харин хамаг л чаддагаараа дүрсгүйтэн, цамнан дэвхцэх болжээ. Нэг дор дөрвөн хөл дээрээ цовхчин үсрэх дуртай, тэгснээ пижигнэтэл давхиж одно. 

	Лангуун дээр үсрэн гарч, тэндээсээ ширээн дээр буун, ширээнээсээ шалан дээр үсрэн, тэгснээ ханзан дээр гаран, тэндээсээ сандал руу авирч, эргээд авдар дээр дэвхрэн, тэгснээ цонхны янз руу харайн гарч элдэвлэн тоглож, ийш тийш дүүлэн давхих нь түүнд юу ч биш. 

	Түүнийг бид Хониндой гэж нэрлэдэг байв. Хурга маань хооллож ундалдаг цорын ганц эзэн-миний л үгийг дуулан, дуудахад нэрээ мэднэ. 

	Унтаад босох хооронд Хониндой намайг их л санасан байдаг сан. Сонин шүү! Нүцгэн хөлөө шалан дээр буулгахыг андана гэж байхгүй. Удаан унтлаа гэж гомдоллон шийтгэж байгаа юм шиг хөлөө унжуулангуут л хаа байгаа газраасаа давхин ирж, буржгар духаараа өвдөг рүү мөргөнө. Тэгснээ ухран дахиад л гүйж ирээд мөргөнө. 

	Хониндойн энэ өвөрмөц хайр энхрийлэлд би анхандаа гомддоггүй байв. Гэтэл түүний духан дээр бяцхан боргоцой шиг хоёр бөндгөр юм томбойн гарч ирээд, томрон шомбойсоор шовх үзүүр цухуйн, удалгүй хойш махийн эргэж, гоё чийрэг эвэр болсон билээ. 

	Тэр үеэс Хониндойн хөлийн чимээ гармагц хөлөө дороо хийж суух юм уу орон дээрээ нуухаас өөр үггүй боллоо. Гэвч тэр болгонд хамгаалж чадахгүй, өвдгөндөө хөнгөн боловч хөх сорвитой явах минь бишгүй л байсан. Ингэхэд сайн нөхрийнхөө бурууг бас тэвчих л хэрэгтэй биз дээ. 

	Хониндойн эвэрт улаан даавуу уяхад тун тохиромжтой болохыг би нэг өдөр олж мэдлээ. Улаан даавуу уячихлаар тэр үнэхээр сүр жавхлантай, дэгжин болдог байв. 

	Нэг өглөө би сэрэнгүүтээ сурсан зангаараа орон дээрээсээ хөлөө унжуулчихжээ. Хониндойн хөлийн танил тогтуун чимээ дуулдсангүй. Хурдхан эсгий гутлаа углаад (Улаан өндөгний баяр болох гэж байлаа) юу болж буйг үзэхээр гарлаа. Хониндой минь санаандгүй гудамжинд гарчихсан юм биш байгаа. Тэгвэл бээрчихнэ шүү. Харахгүй юу! Ямар айхтар жавартай, цонхон дээр ямар гоё цэцэг навч мэт хээ угалз гарсан байна!

	Үүд рүү гүйж гарангуутаа би дороо зогтусав. Тэнд Хониндойн толгой хэвтэж байлаа. Нүдээ анин, хэлээ яльгүй унжуулчихсан, шүд нь эмтэрчихсэн, хар үсэн дээр нь цус нөж үзэгдэнэ. Түүний эвэрт би өөрийн гараар тууз уяагүй сэн бол үүдэнд үнэхээр Хониндойн толгой харагдлаа гэж бодох ч үгүй байх сан (хашаанд ямар өөр хонь байгаагүй биш). Гэтэл тууз нь уясан газраа байсан боловч Хониндой минь үгүй болсон байлаа. «Хурга минь үүрд арилжээ» гэдэг бодол торниж гүйцээгүй охорхон ухаанд минь даанч багтамгүй санагдав. Түүний толгойг яаж огтолсон нь, яагаад ч юм бэ, нүдэнд харагдах шиг болж, би тайтгаршгүй ихээр уйлж билээ. 

	Гэвч түүнээс болоод хэрэг түвэг удсангүй, эсвэл би нэгэн үйл явдлыг нөгөөтэй нь холбож чаддаггүй байсан юм бол уу даа. Ханатлаа уйлан тайтгараад, ээжтэйгээ хурганыхаа махаар нарийн зууш бэлдэхээр мах ясыг нь салгаад, дорхноо хөөрхий муу зуурдынхаа нөхрийг умартан, тоглоом эргүүлж гүйсэн сэн. 

	
 ОД Ч БАС ОДТОЙГОО ЯРИЛЦНАМ... 

	 

	Тэр үед бид Киргиз нутгаар жуулчлан явлаа. Бид гэдэг маань сэтгүүлчийн мэргэжил дөнгөж эзэмшин буй би, хамт яваа нөхөр-туршлагатай, лут сэтгүүлч, гэрэл зургийн сурвалжлагч Романыч, жолооч Володя бид гурав билээ. Дөрөв дэх нь «муу Газ маань» гэж хэлж болно. Явж үзээгүй хүнд бол ерөөс үл итгэгдэм уулын бартаат замаар махиралдаж тахиралдан бэдэрсээр бид түүндээ бүр амьд амьтанд дасдаг шиг дасчихсан байлаа. 

	Пржевальскаас Фрунзе орохоор Ишиг-хөл нуурын хойд эргийг барин явж байсан юм. Тэр өдөртөө очих газартаа хүрэхийн тулд хотоос нэлээд эрт гарсан ч замд алхам тутамд шахуу үзэсгэлэнт сайхан газар тааран, Ишиг-хөл нуурын гүн цэнхэр усан уулсын цалин цагаан оргилтой хоршоод хараа булаан байсан тул Романыч байн байн зогсохыг гуйн, машинаас үсрэн бууж зураг дарсаар явав. Бас тээ тэнд байгаа мөнгөн үүлс тэртээх ягаавтар оргил руу ойртохыг хүлээх хэрэг гарна. Тэгээд үүл ойртохыг хүлээн сууцгаадаг байв. Тийм болохоор наран хэвийж орой болоход бид яльгүй жаахан газар хороосон байсанд гайхах юмгүй байлаа. 

	— Гэгээтэй дээр хоноглох газраа бодъё. Удахгүй хүүхдийн сувиллын газар очно. Тэнд сул ор олдоно биз хэмээн Володя санал гаргаж байгаа ч биш захиран тушаах мэт өгүүлэв. 

	Хоёр мөчийн дараа бид гоё сайхан чимэглэсэн сувиллын хашаанд орж ирлээ. 

	Сувиллын газрын дарга нүдэнд дулаан, залуу хүүхэн бидэнд сул өөрөө зааж өгөөд

	— Долоон цагт хоол идээрэй. Одоохондоо цэцэрлэг, гудамжаар явж зугаацах биз дээ гэв. Бид сарампай банзан дээр хадсан лоозон энэ тэрийг уншин, хэсэгхэн зугаацаад хоол болтол цаг хороохоор торон хээт ногоон диван дээр сууцгаав. 

	Бидний хажуугаар тав зургаадугаар ангийнх бол уу гэлтэй охид, хөвгүүд-пионер багачууд явна. Хааяа тэдний удирдагч багш нар бололтой наранд борлосон залуу хүүхнүүд явж өнгөрнө. Биднийг харангуутаа ичицгээн нүд буруулж, царай зүс хувирна. Би

	— Эд нар ер нь юунаас ичсэн юм бол? гэж дотроо бодож сууснаа дуугарчихжээ. 

	— Ичихгүй байж яаж чадав гэж. Энд ийм хорь гучин залуу хүүхэн байгаа. Түүнээс гадна эндхийн нар, агаар, ус ямар байна даа? Бас айраг гэж нэг сайхан юм байна. Гэтэл орчин тойронд нь хүүхдүүдээс өөр хүнгүй байдаг. Хэрвээ тохитой томоотой амрагчид байсан бол ичиж зовохгүй байх сан. Чи юу гэж бодож байна. Володя? хэмээн Романыч ч бодлоо хуваалцав. 

	Эрс тэс хариу хэлэх дуртай Володя

	— Тэр ерөөс шал худлаа. Ойрдоо харчуул хараагүй болоод л нүүр улайцгааж байгаа юм гэж бодож байна гэв. 

	Энэ үед цэцэрлэгт гудамжнаа бусдаас онцгой, үнэндээ онцгойлж хэлэхгүй бол болохгүй үзэсгэлэнт хүүхэн гарч ирэв. Цагаан үсээ (мэдээж өндөр уулын наранд бас онгоо биз) ганц сүлжсэн нь борлосон шууных нь хэртэй бүдүүн ажээ. Гэзэг нь хормойгоо шүргэн унжина. Тийм гэзэг ийм хүнд байх нь хэр биз. Толгойгоо яльгүй арагш гэдийлгэсэн нь ичимтгий, төлөв энхрий царайг нь эс өгүүлбэл түүнийг эрс шулуун, түүгээр барахгүй бардам байдалтан болгосон ажээ. 

	Эмэгтэйг бидэнтэй зэрэгцэж ирэхэд нь

	— Хүүхээн, танай энд номын сан бий юу? гэж асуулаа. 

	Асуухдаа үнэндээ ном үзье гэсэндээ ч биш, урд өмнө үзээгүй урт гэзэгтэй тэр эзэгтэй ядаж түр зуурхан ч болох нь ээ саатан зогсоосой гэсэндээ тэгсэн юм. Тийм хүүхнээс юу ч асуухгүй явуулна гэдэг ер байж боломгүй санагдсан билээ. 

	— Байлгүй яах вэ. Чухам би өөрөө эрхлэгч нь байна. Одоо бол ч яльгүй оройтсон шиг байна. Гэвч маш их хэрэгтэй байгаа бол... 

	— Тийм ч их яаралтай биш ээ. Гэвч танай энд дэндүү уйтгартай юм. Ядаж бүжиг хийдэггүй юм шив дээ?

	— Юун бүжиг. Энд чинь хүүхдүүд... 

	— Тэгвэл юу хийх сэн билээ?

	— Бүү мэд. Миний хувьд бол оройд завиар зугаалдаг. Хэрвээ явмаар байгаа бол... тэгэхдээ айхгүй бол шүү... тээр тэнд зогсоолын тавцан байна, харав уу? Бүрэнхий болмогц тийш оч л доо. 

	Хүүхэн моддын цаагуур далд орлоо. Бид хойноос нь харцгаан юу хэлснийг нь гайхширан үлдээд

	— Ийм л байгаа юм даа... хэмээн дуу алдацгаав. 

	Удалгүй орой болж, хорин минутын дотор хооллож дууслаа. Дахиад л гудамжаар зугаалан, нөгөө л диван руугаа очиж сууцгаав. 

	— За юу бодож байна? Харанхуй боллоо шүү. Урилга хүлээж авахгүй өнгөрөх юм гэж үү? гэж Романыч гайхан асуув. 

	— Чи тэр эмэгтэйг тоглоом тохуу болгож хэлээгүй гэж бодож байна уу? Энд орой болмогц нүх шиг харанхуй болдгийг мэднэ биз дээ. Ийм харанхуйд тэр охин үнэхээр Ишиг-хөл нуурт зугаалдаг гэж бодов уу? Зүгээр л биднээс салахын тулд л тэгж тоглоом хийсэн байлгүй. 

	Тэгсэн байж ч магадгүй. Хэрвээ тэр хүүхэн тэнд очоод, чи очихгүй бол айсанд тооцогдоно шүү дээ. Очсон нь дээр байлгүй. 

	— Тэгж бодож байна уу? За яах вэ л дээ хүрмээ өмсөөд очиж үзье. Усан дээр шөнө хүйтэн байх байлгүй. 

	Өндөр уулсын цэнхэртсэн үдэш би зогсоолын тавцан дээр ганцаар сууж байв. Хүйтэн, бараан хөх гэгээ хөндийгөөр тархан, сэрүүн цэнхэр Ишиг-хөл нуур хөөрөн хөвсийж, том гангар шаазан дүүргэх мэт тэр гэгээ хөөрөн хөөрсөөр. Шаазангийн амсар мэт уулсын сэрвэгэр орой, сүүмэлзэх хөх хөшигний дээдтэй улалзан, цасан нөмрөг нь хаа нэгтээ ягааран, улааран, хөх ягааран харагдана. Нарны сүүлчийн цацраг бидний гарт үл өртөх бичил биетэн луугаа адил хөндийн ёроолоор мөлхөн, тэнгэр баганадсан цасан оргилыг эзэгнэн анирджээ. 

	Ер бус догдлон байв. Хүүхэн заавал ирээсэй битгий л тоглосон байгаасай гэж бодогдоно. 

	Гэтэл улалзан байсан цасан оргил цэнхэр ногоон үнсээр хучигдах шиг болж, хүйтэрч, гэгээ багасаж эхлэв. Тэгээд улалзан байсан гэгээ жарган, замхрах бүр сууж буй газар маань улам харанхуй болов. 

	— Аан, та хүрээд ирээ юү? гэж эмэгтэй хүний хөгжилтэй, чөлөөтэй дуу гарав. Би таныг айх байлгүй гэж бодсон юм. Цоож онгойлгоход тусалж өгөөч, би сэлүүр авчиръя гэв. 

	Чимээгүйд гинж хангинав. 

	— Сэлүүрдэж чадах уу? Тэгвэл сэлүүрийн дэргэд суу, би түлхээд өгье. Хөдөлцгөөе! гэв. 

	Биднийг хөдөлсөн даруйд эрэг дээр Романыч хүрч ирэв. 

	— Бидэнтэй цуг яв л даа гээд би нэг сэлүүрээрээ самардан завиа эргүүлэхийг завдав. 

	— Үгүй, үгүй. Би чамд нэг юм хэлэх гэсэн юм, за одоо яах вэ. Сайн явцгаагаарай! гэлээ. 

	Зам ч догь л юм! Өндөр уулын шөнө түдэлгүй нөмрөн харанхуйлж, битүү ширмэн тогоонд хийгээд таглачих шиг болов. Ойрын эрэг, алсын уулс аль нь ч үзэгдэхгүй, тэр байтугай завины эргэн тойрны ус хүртэл харагдахгүй зүг алдсан нүхэн харанхуй болов. Харанхуйд хүн явган ч, завиар явсан ч заавал тойрон эргэлдэж, толгойгоо эргэтэл будилдгийг би сайн мэднэ. Цагийн баримжаа, сэлсэн хугацаагаа бодох нь ээ ч бид багагүй холдчихсон баймаар санагдав. 

	Эрэг хаа байгааг, хэрвээ ганцаар яваа бол сувиллын газар луу очихоор хаашаа сэлэхээ огт мэдэхгүйгээ бодож явлаа. 

	Бид нуурын тохойгоос хөдлөн хошууны цаагуур далд ороод дуг нойрондоо дарагдсан сувиллын газрыг харахгүй байсан ч байж болох юм. Тэрнээс ямар нэгэн гэрэл гармаар л бололтой билээ. 

	Гэтэл энэ овилгогүй бүсгүй харанхуйд бас зүг чигээ алдсан байвал яана? Үүр цайхыг л хүлээдэг хэрэг байх даа. Урсгал, нуурын гүн рүү хөөгөөд явчхаж ч болзошгүй. Гэтэл хөмөрчихгүйн тулд дотор нь эргэж ч боломгүй бидний муу модон завь битгий хэл загасчдын том онгоцыг хүртэл хэмх цохин, хөвүүлж оддог эргийн салхи үе үе дэгддэг гэж ярилцдаг шүү дээ. 

	Би сэлүүрээ орхин дахин нэг сайн ажиглан харав. Үгүй ээ, сүүмэлзэх ч галгүй, эргийн баримжаа ч алга. Гагцхүү хүйтэн, харанхуй нөмөрчээ. 

	— Яав? Юутай ч болох нь ээ аймшигтай байгаа биз? гэж цуг яваа хүүхэн маань тас тас хөхрөөд, би бол ийм харанхуйд дуртай. Аймшигтай, аюултай байхад л дуртай. Та жаахан сэлүүрдээч, эргээс холдож, тэр том том давлагаа хаялж байгаа зүг рүү, магадгүй бид хоёр эргэж ирж чадамгүй тэр зүг рүү жаахан дөх л дөө гэв. 

	Намайг сэлүүрээ барихгүй байгааг харсан Маша (хүүхэн үнэхээр тийм нэртэй байсан юм) эрс тэс шаардан

	— Сэлүүрдээч, эсвэл би завиа хөмрүүлэх үү гээд самрын хальс мэт завиа үнэхээр холбилзуулахад, хоёр талаас ус цалгин оров. 

	Гэлээ ч гэсэн түүний тэнэг захирамжид орж сэлэхийн оронд би гараа урагш нь сунгатал Машагийн гартай яг тулгарчхав. Гар нь дулаахан аятайхан байлаа. Гараас нь татвал Маша дуулгавартай нь аргагүй миний сууж байсан сандал дээр зэрэгцэж суулаа. Би түүнийг мөрөөр нь аяархан тэврээд хүрмийнхээ хагасыг нөмөргөв. Тэгснээ харанхуйд гарт минь өртсөн нөгөө гарыг нь шүүрэн авч уруулдаа хүргэлээ. Гар нь намайг дуудан дагуулах мэт уруулаас минь холдон Машагийн нүүр лүү чиглэв. Үнэндээ ч Маша зүгээр л гараа татсан байжээ. Гэвч би түүний нь урин дуудсан мэт ойлгожээ. Биеэ татаж чадсангүй, хүүхнийг сэхээрч амжаагүй байхад нь айж чичирсэн уруулыг нь үнсэн таалав. 

	Маша мөрий минь налан цурхиран уйлав. 

	Бодолгүй тэнэглэлээс санамсаргүй ийнхүү нулимсанд хүрсэнд хэлэх үг олдсонгүй. Тайтгаруулахын оронд би үс гэзэг, нулимсанд норсон хацар, мөрий нь илж суулаа. 

	— Яаж байгаа юм бэ? Юунд тэгсэн юм бэ? гэж Маша уйлан мэгшиж, — Та ч гэсэн, та ч гэсэн тийм хүн байсан гэж үү? Ер бусын юм сайхан юм бүхэн заавал ийм хариутай байх ёстой юм уу?.. Та бас миний найзууд, манай даргатай адилхан хүн байсан юм гэж үү? гэв. 

	— Өршөөгөөрэй, би юугаараа танай даргатай адил байна? гэхэд

	— Үүгээрээ. Тэд намайг орой болгон завиар загасчид дээр очдог гэж боддог юм. Ерөөсөө тийм юм байгаагүй, болохгүй гэдгийг тэд мэдээгүй. Шөнөд би ганцаараа зүгээр л Ишиг-хөл нуурт сэлүүрдэж явдаг юм. Эхлээд нүдээр доогтой дохилцон, битүү егж, дараа нь бүр илээр зэмлэж эхэлсэн. Би яах юм бэ? Тэдэнд яаж итгүүлэх юм бэ? гээд хүүхэн удтал чимээгүй сууснаа мэгшиж эхлэв. Тэгээд

	— Ямар ч далд санаагүй, үүнгүйгээр байж болно гэж би боддог. Яагаад зүгээр далай, одод харан, эсвэл жирийн сайхнаар шөнө өнгөрүүлж болдоггүй юм бэ. Танаас гуйя, хэрэггүй, ердөө хэрэггүй. Тантай зэрэгцэн суухад дулаахан сайхан байна. Хоёул зүгээр чив чимээгүй, завиараа сэлүүрдэн зугаалъя гэв. 

	Бид чив чимээгүй хөвж явлаа. Хөвөх гэж дээ, салхи, давалгаанд хөөгдсөн юм уу ердөө л дороо хайвалзаж байсан юм уу бүү мэд. Маша мөрнөөс минь аз жаргалтай харагдах нүүрээ салган өндийж, харанхуйд хав хар үзэгдэгч цайвар хөх нүдээ тас аниад

	— Мэдээж, эрэг дээр бид хоёрыг зэрэгцэн сууж яваа шөнөжин ингээд сууж чадна гэж бодохгүй л байгаа. Маргааш тэд «өчигдрийн чинь ан бүтэмжтэй биз дээ, Маша» гэлцэх л бий. Дэндүү шүү. Гэтэл би юугаа агнаж сууна даа? Дулаахан сайлан сууж л байна. Таны зүрх цохилсоор л. Тэд тэртээ тэргүй намайг тантай үнсэлцсэн гэж бодож байгаа юм чинь үнэхээр үнсэлцсэн ч яадаг юм бэ, тийм биз дээ? За тэгье л дээ. Тийм биш гэдгийг таныг баталж чадах байх гэж би бодсон, гэтэл та дуугүй л сууна шүү дээ... Нэг удаа би хорсон гомдохдоо ямар ч атугай хоосон яриа байсанд орвол гэж бодоод шөнөөр загасчдын овоохойд очлоо... гэв. 

	Бид хоёул удтал чимээгүй суув. 

	— Загасчид тэр шөнө далайд гарцгаалаа. Би гал түлээд л суугаад байлаа. Заримдаа тэгэхээс тэгмээр санагддагийг та мэдэх ч үгүй байхаа даа. Би тэднийг өөрийнхөө тухай муу юм бод гэж гуйгаагүй шүү дээ. Би зүгээр л Ишиг-хөл нуурт завиар зугаалж, дуу аялан, шүлэг бодож явдаг байсан. Тантай харин тэгэхээс тэгэх гэж гарсан юм. Тэгэхдээ дотроо бол түүнгүйгээр ердөө далай, од, шөнө байж болдоггүй гэж үү гэдгийг шалгах гэсэн юм. Гэтэл та ч гэсэн бас намайг үнсэхийг оролдож байна шүү дээ. 

	Бид хоёр зай завсаргүй ярилцаж явах шиг байсан боловч үнэндээ үг, өгүүлбэр бүрийн завсар цаг явж, анир чимээгүй, шөнө хорогдсоор байлаа. Жишээлбэл Маша

	 

	Цор ганцаар гэрээс гарахад

	Чулуут зам манан чанад гялалзана. 

	Онгон шөнө анирхан. Эзгүй хээр тэнгэрийг шүтээд

	Од ч бас одтойгоо ярилцдаг юм... 

	 

	гэж аяархан дуулах хүртэл хэчнээн ч цаг дуугүй явсныг би мэдэхгүй. 

	Маша хачин сайхан дуулж байв. Дууны урлагийн үүднээс авч үзвэл ямар ч мэдлэггүй мөртөө нэг л сэтгэл хөндсөн, сонирхон сонсмоор дуулж байлаа. Тэгэхдээ цэвэр тунгалаг, гэрэл гэгээтэй дуулж байв. 

	 

	Цэнхэрхэн бүрийд газар дэлхий нойрсон... 

	Огторгуй даянаа баяртайяа, гайхалтайяа 

	Цээжнээ хөндүүрлэн юундаа зовном?

	Оргүйг хүлээнэ үү? Гомдлон сууна уу?

	 

	хэмээн дуулна. 

	Чухамхүү Машагийн дуун дор битүү хар тэнгэр цайрч эхлэв. Нэн түрүүн тэр л наана цаанын ялгаа, хязгааргүй харанхуй дороос ногоовтор, шовгор цасан уулсын орой үл мэдэг тодрон цайрав. Хэдий уулсын бэл харагдахгүй хэвээр байсан ч мөчийн дараахан оргил нь нэг ногоон, нэг ягаан дөлөөр сүүмэлзэж эхлэв. Муу бодол, бохир санаа, тэнэг үзлийн алинаас ч «будчих вий, гутаачих вий» хэмээн үл айх ягаан ногоон цацраг тал тохой таталгүй амгалан тайвнаар хорвоог бүрхжээ. Тэрхүү цацал бүхний дээдтэйгээс хүмүүний бодол сэтгэлийг эзэгнэн, өөрийнхөө хязгааргүй, жаргалант сайхан цэвэр ариунд дуудан даллах бүлгээ. 

	Үүр бүр цайсан хойно бид сувилал руу очсон замаар алхаж явав. 

	— Бид юунаас, ер нь юунаас айх юм бэ? Бид муу юм юу хийсэн юм бэ? Юу ч хийгээгүй. Бид хоёрыг цуг явахад хүмүүс гэнэт таарлаа ч юу нь ичгүүртэй, эвгүй байх юм бэ энэ чинь? Яагаад тэдэнд ядаж «эд далай шуугихыг чагнан, хамт үүрийн туяаг угтан, өдрийн эхэн, агуу наран үзээд ирлээ...» гэдэг бодол төрдөггүй, «эвий хөөрхий, хэдий болтол сэлгүүцээд ирэв. Машенька гуайн ан хэр зэрэг вэ дээ?» гэдэг муу бодол төрдөг юм бэ? гэж Маша бараг уйлан алдан өгүүлэв. 

	Машатай салах ёс гүйцэтгэмэгц би нөхдөө сэрээлээ. Цагийн дараа бид тэр зочломтгой сувиллаас холдон одсон байлаа. Нойр алджээ. Мэдээж Володя Романыч хоёр түүний минь өөрсдийн хурц үг, тоглоом шоглоомын бай болгов. 

	— Ингэхэд өчигдөр бид хоёрыг завиар хөдлөх гэж байхад Романыч чи юу хэлэх гэсэн юм бэ?

	— Би тийш очихын өмнө сувиллын даргатай хууч хөөрлөө. Тэр надад Машагийн байдлыг хэлж өгсөн болохоор чамд шүлэг уншин дэмий цагаа бараад хэрэггүй биз дээ гэх гэсэн юм. 

	— Харин ч би түүнд шүлэг уншиж өгсөнгүй ээ гэж хариулаад таван километр давхисан хойно: «Энэ бол миний өөрийгөө зэмлэн, өөртөө харамсах цорын ганц зүйл байлаа» гэж нэмж өгүүлэв. 

	
ЦАГААН ӨВС

	 

	Манай голд, ойн төөрөм шигүү ургамал дундуур, тэгэх тусмаа зайгүй халгай ургасан газраар сүлжин яваад, яг эрэг дээр нь суухад хорвоо ертөнцөөс тасран онцгой нэгэн газар ирчихсэн юм шиг санагдах тийм нам гүм, дүнсгэр газар бий. 

	Хамгийн болхиор хэлэхэд ер нь тэгээд ертөнц маань овс ургамал, ус хоёроос л бүтэж байгаа юм биш үү. Гэтэл бүх юманд энэ ертөнцийн ус ургамал шингэдэг бололтой. 

	Та нөхөд дуслын төдийгүй ч болох нь ээ илүү гярхай байж үз. Тэгэхдээ горхи ямар нарийн ч моддын мөчир дээгүүр нь ямар зай завсаргүй сүлжсэн байлаа ч гэсэн ус ургамлыг нэгэн зэрэг харахад бидний энэхүү орчлон үүдэн тогтноход тэнгэр бас огт хамаагүй юм биш гэдгийг ойлгоно. Тэнгэрийн өнгө өглөө эртэд саарал, нар мандах үед нэг саарал-ягаан, нэг улаан болж, тэгснээ алтан, алтлаг цэнхэр болон сүүлдээ цэнхэртэн ид сайхан зуны тунгалаг өдөр ямар байдаг билээ, тийм өнгөтэй болно. 

	Дараа нь бид ердийн л өвс ногоо мэт санагддаг. Энэ өвс ногоо маань зүгээр нэг өвс ногоо биш бүр тодорхой, тэгэхдээ нарийн эд гэдгийг ажиглаж үзье. Үнэхээр ч тэгшхэн ургасан зотонгоос усны зах руу махийлган «ёстой торго шиг юмаа. Бүр нэг үзэмжийн гоо мөнөө. Үнэхээр газар дэлхийн хишгээ!» гэж дуу алдана шүү. Тэгшхэн сайхан ургасан золтонг үзвэл үнэхээр биширнэ. 

	Усан дээр нүүрс мэт хар дархи бөхийж байна. Шуугин найган байж үеэ өнгөрөөжээ. Хавар цаг борооны дусалд чичрэн, намрын үе алтан шаргал навчсаа уснаа унагажээ. Нүүрсэн хар өнгө нь уснаа тэр л чигээрээ тусаж гагцхүү удвал цэцгийн дугуй дэлбээ шүргэн унжсан тэр газар халхлагджээ. Энэхүү ногоон навчис, эргэн тойронд буй ойн ургамал ногоотой таарахгүй нийлэхгүй гэхийн газар үгүй. 

	Монос модны жимс гүйцэд сайхан боловсорчээ. Одоо түүнийг хатуу ч, зөөлөн ч ногоон навчсаас нь тастан авч цэвэрлэх бий. Бургасны навчис бүүдгэр мөнгөлөг нуруугаа ил гарган, хурц ногоон энгэрээ нууж, түүнээс нь моддын орой, өөрөөр хэлбэл нүднээ үзэгдэх зураг бүхэлдээ гэрэл гэгээтэй болсон мэт санагдана. 

	Голын хөвөөнд ус руу ногоо бөхийн ургажээ. Арын ногоо өлмий дээрээ зогсоод урдхынхаа мөрөн дээгүүр нь давуулаад ч болох нь ээ ус үзэх сэн гэж тэмүүлэх шиг санагдана. Энд халгай, бас манайхны хэн ч нэрийг нь үл мэдэх өндөр шүхэрт өвс ургажээ. 

	Гэвч энэ бяцхан бөглүү ертөнцийг өтгөн цагаан цэцэгтэй, өндөр ургамал хамгаас илүү гоёжээ. Түүний цэцэг бүрийг тус тусад нь авч үзье гэвэл гарт өртөмгүй, тэгсэн хэр нь цугтаа бол тоо томшгүй өтгөн цагаан яльгүй шаргал туяатай малгай үүсгэнэ. Энэ ургамлын иш нь ганц, ганцаар ургадаггүй учир тэр олон цагаан малгай цөм нийлэн ойн үл хөдлөх өвс ногоон дундах цагаан үүлс зүүрмэглэх лугаа адил харагдана. Түүнээс гадна нар яльгүй шарламагц л энэхүү цагаан цэцэг үүлсээс зүг бүр тийш нүдэнд үл үзэгдэх бөөм, хөвөн балын сайхан үнэрт далдын үүлс нүүдэллэх тул ажиглахгүй, таашаан баясахгүй өнгөрөхийн эрхгүй бүлгээ. 

	Ер нь ч дэгээ барин суухдаа загас барих, сэлэхийг бодох юм уу ус өчүүхэн ч гэсэн долгиодохыг хүлээн хамаг биеэ хураан, амьсгал даран суугаагаа бодол гэж нэрлэвэл өөp бодох юм юу сан билээ. Хорхойтой загасчин Антон Павлович Чехов «загас дэгээдэн суухад толгойд ариун сайхан бодол урсан орж ирдэг» гэж хэлсэн нь тийм ч үнэн үг биш дэгээ. Хэзээ ч тэгдэггүй юм! Бодлын сүүлчийн хөөрхийлөлт хэсэг хаачдагийг бүү мэд. Гэхдээ ч толгой оргүй хоосон байдаг гэж болохгүй л дээ. 

	Би цэцэгсийн өтгөн сайхан тэргүүнийг ширтэн суухдаа цаг байдлын тэнэглэлийн тухай эрхгүй бодном. Энэ голд өсөж, сургуульд сурч ном заалгажээ. Энд цэцэгсийг ямагт харж тэгэхдээ бусад цэцэгсээс бүр онцгойд үздэг байлаа. Гэтэл энэ цэцгийн нэрийг би одоо хүртэл мэдэхгүй. Энд төрж өссөн улсаас ч түүний нэрийг ер дуулаагүй юм байна. Багваахай, балжингарам, хонгор зул, тарма цэцэг, хонхон цэцэг, хонхлой цэцэг гээд л өвс ургамлыг бид нэрлэж чаддаг. Уг нь ч бүгдийг хамааруулах юу сан билээ. Гагцхүү би л мэдэхгүй байж болно шүү дээ? Тийм бишээ, энэ цагаан цэцгийг би үзүүлээгүй, асуугаагүй хүнгүй. Тариачид гар алдан:

	— Хэн мэдэх вэ. Гол, ойн жалга ер хаа чийгтэй газар л зайгүй ургасан байдаг. Юу гэж нэрлэдгийг... За чамд ер нь ямар хэрэгтэй юм бэ? Цэцэг цэцэг л гэнэ дээ. Ямар хадаж, цайруулж, улсад тушаах биш. Нэртэй нэргүй үнэрлэж болно доо гайгүй гэлцэнэ. 

	Ер нь бид өөрсдийн орчин тойрныг тун ч хайнга харах юм (би бол тэгж л хэлнэ). Уг нь ч бид байгальд дуртай Энэ ойн зурвас, гол горхи, зуны дулаахан нар жарган, тэнгэрт сэмжин үүлс алтран хөвөхийг ямагт бахдан ярьдаг. Тэгэлгүй яах вэ. Цэцэг түүж, шувууд дуулалдахыг сонсон, ой мод туждаа харлан ногоорч, бараг хүйт орон, харласан хойно ойн алтан оройгоор шувууд шуугилдахыг сонсолгүй яах вэ. Мөөг түүн, загас дэгээдэж, зүгээр өвсөн дунд үүлс нүүдэллэхийг ажиглан хэвтэлгүй яах вэ. 

	— Гэвч дээр нь ийнхүү ухаан жолоогүй, жаргал цэнгэлтэй хэвтэж байгаа энэ ногоо чинь ямар нэртэйг хэлээд өг л дөө. 

	— Юу гэсэн үг вэ? Өвс л байна. Тэнд чинь одоо... За хиаг юм уу багваахай цэцэг л байгаа биз дээ. Юуны чинь хиаг? Тэнд ерөөсөө хиаг ургадаггүй юм. Олигтойхон харж үз. Биеэрээ хэвтэж байгаа энэ газар чинь үй түмэн өвс ногоо байна. Өвс бүр өөрийн амьдрал юм уу анагаах эдгээх чанараараа сонин байдаг. Гэхдээ бидний ухаан санаа гүйцэмгүй нарийн эд шүү. За яах вэ, үүнийг мэргэжилтнүүд мэддэг гэж бодъё. Харин нэр нь, зүгээр л нэрийг нь мэдэж байхад илүүдэх юу байх вэ. Манай эндхийн ойд дөрвөн сараас эхлэн хяруу унатал газар сайгүй ургадаг хоёр зуун тавин нэр төрлийн мөөгөн дотроос (дашрамд өгүүлэхэд хэдхэнээс бусад нь иддэг мөөг шүү) бид чүү чамай дөрөвний нэгийг нь л яг нэрлэж байна. 

	Шувуудын талаар бол ярих ч явдалгүй Энэ гурван шувууны аль нь шар заараг аль нь уран бялзуухай, аль нь алаг намнаахай гэдгийг хэн хэлж дөнгөх вэ? Мэдээж хэн нэг хүн мэдэх л байх. Гэвч хүн болгон уу, аль эсвэл гурав дахь хүн бүр үү, үгүй бол бүр тав дахь нь уу гэдэгт л асуулт байна. 

	... Манай хөрш суурины Косицын Саша бид хоёр Москвад уулзахаараа л нутгийнхаа тухай, ой мод, Журавлихагийнхаа тухай Ворша голынхоо тухай. Журавлиха хүртэл үргэлжилдэг Урт цээлийн тухай ярьдаг юм. 

	— Журавлихад хамгийн сайхан нь үнэр дээ. Хаа ч, ямар голд ч, ямар ойд ч би тийм үнэр үзээгүй. Халгайн үнэр, батрашийн үнэр, эсвэл нөгөө юу билээ... юу гэдэг юм бэ дээ? Яагаа вэ дээ, чи мэднэ дээ... өтгөн сагсгар цагаан? Тэрний үнэр ер алины нь үнэр ханхалж буйг цохолж хэлэхэд бэрх шүү гэж Косицын Саша сэтгэл хөөрснөөс нүд нь гялалзан өгүүлэв. 

	— Ямар цагаан өвсний тухай хэлээд байгааг чинь би мэдэж л байна. Нэрийг нь нэг асууж авах юм сан гэж дандаа бодож явдаг юм. Чи ч бас нэрийг нь мартаа вий. 

	— Мэдэхгүй юм. Мартаж орхижээ хэмээн Саша инээд алдаад, уг нь мэдэж байхад илүүдэхгүй шүү. Чи тосгонд очихдоо нутгийн улсаас асуумаар юм даа, хэлээд өгнө дөө гэв. 

	— Асуугаагүй гэж бодож байна уу? Асуухаараа л нэг болсон!.. 

	— Манай ааваас асуух хэрэгтэй... Дөрвөн жил ойд ажилласан хүн бүгдийг мэдэлгүй яах вэ. Ойчдоос тэр битгий хэл мод, өвс ургамлын үр цуглуулахыг шаарддаг юм. Тэр талаар ном ч мэднэ. Чи нээрэн манай аавыг нэг их тоохгүй байх хэрэггүй дэг шүү. Ёстой нэгд нэгэнгүй мэднэ. Цагаан өвсний тухайд бол ерөөсөө яриа алга. Бидний байсан газар, манааны шовгорын эргэн тойрон зайгүй ургадаг байсан. Бүхэл бүтэн талбай дүүрэн шүү. 

	Зун нь Саша бид хоёр тосгонд уулзахад бүхнийг мэддэг аав нь ч бид хоёртой ойролцоо, бүр нэг ширээний ард ч цуг суух үе бишгүй байж билээ. Гэтэл нөгөө анхилам үнэрт цагаан өвсний тухай асуухаа мартжээ. Өвөл нь Москвад ирсэн хойноо санадаг байна шүү. Чухам мэдэж болох бололцоо байсныг алджээ. Мартчихдаг нь бас юу вэ хэмээн харамсаж эхлэв. Ирэх жил ойн албан хаагч асан тэр өвгөнөөс заавал асуух хэрэгтэй. Бид бүр тэр дороо захиа бичих юм уу эсвэл цахилгаан явуулъя гэж бодлоо Тэсэж ядан сандарч байсныг яана. 

	Гэвч бид тэр цагаан өвсний тухай зөвхөн гэртээ ч биш айлд зочилж явахдаа хүртэл хоолон дээр, бас ресторанд сууж сэтгэл уярсан үедээ ч дурсан ярилцдаг байв. Журавлиха Ворша гол хоёр бол бүр ч санаанаас гардаггүй сэн. Бид гурван жил захиа юм уу цахилгаан илгээгээгүйн учир үүнд ч байж болно. 

	Гэтэл нэг удаа санасан юм бүхэн бүрдэж Саша бид хоёр Иванович Павел гуайтай зэрэгцэн суугаад нөгөө нэг нууцлаг, оньсого мэт цагаан өвснийхөө тухай лавлахаа сая нэг юм санадаг байна шүү. 

	— Тийм гүм тийм гэснээ Павел гуай бид хоёр луу шийдмэгхэн толгой дохиж, үгүй энэ чинь юу билээ. Түүний нэрийг би мартлаа гэж үү?! Одоо иш нь л үлдсэн байгаа. Булгаас нэг ханатлаа ус ууя гэтэл өндөр эрэгтэй байх үе бий шүү дээ. Шалавхан тэр цагаан өвсний ишнээс хугалж аваад соруул болгон хөндийгөөр нь сорно шүү дээ. Навч нь бөөрөлзгөнийн навчтай яльгүй адилхан Цэцэг нь цагаан, өтгөн гэж юү гэх вэ. Үнэрийг нь та нар ер яана!.. Голын хөвөөнд загас гогодчих санаатай сууж байхад л одоо зуун метрийн цаанаас ханхлаад байна шүү дээ. Энэ чинь одоо би тэр өвсний нэрийг үнэхээр мэдэхгүй гэж үү? Саша чи ингэхэд бас юу вэ дээ, санахгүй байна гэж үү? Манай нөгөө манааны шовгорын дэргэдэх голын цаадтай ёстой хадаад авсан ч болмоор ургадаг байгаагүй юу. 

	— Тэгээд хорхой хүргэлгүй нэрийг нь хэлээд өг л дөө. 

	— Цагаан өвс. 

	— Бид цагаан өвс гэдгийг нь ч мэдээд л байна л даа. Харин нэрийг нь... 

	— Өөр ямар нэр байх вэ? Би л лав дандаа цагаан өвс гэдэг юм. Манайхан цөм л тэгдэг шүү дээ. 

	Хэдийгээр чухам юунд инээлдэх болсон маань юм үзэж хашир суусан Павел гуайд огт ойлгомжгүй байсан ч Саша бид хоёр инээд алдацгааж билээ. 

	Цагаан өвс гэхэд тэгтлээ нэг их. инээх юм юу байна? Хүмүүс юунд инээцгээдгийг бодоод үз л дээ. 

	
ЖАРГАХ НАРАН

	 

	Тэр зун би амралтаараа Украин орж, Гоголь, Шевченко нарын нутгаар явж үзмээр санагдан. Дөнгөж дайн дуусаад байлаа. Тэр үеийг мэдэх хүн галт тэргэнд суудал олно гэдэг тийм ч амар ажил биш байсныг санаж байгаа байх. 

	Төмөр замын буудал дээр чихэлдэж яваад урьдын яриагаар нэг тогооны (дээд сургуульд цуг суралцаж байсан) нөхөртэйгөө тааралдчихав аа. Бид хоёр тийм ч нэг их ойр дотнын найзууд биш ч бие биеэс зугтах юм уу муулах юм гараагүй бөгөөд ердийн нөхөд гэхэд болохгүй газаргүй байлаа. Тэр

	— Чи Киевийн галт тэргэнд сууж чадахгүй. Хоёр гурав хононо гэсэн үг. Эхлээд манайхаар дайраад яв л даа? Чамд ялгаа байхгүй амралт л болно, тэртээ тэргүй үзээгүй газар шүү дээ. Тэндээс би чамайг дор нь Киев явуулж дөнгөнө гэв. 

	— Харин ээ? Ингэхэд чи галт тэргээр явах билет олж чадах уу?

	— Одоохон орж явчихна хэмээн юу юугүй шөнийн тагнуулд гарах гэж байгаа хүн шиг, эсвэл бүр гартаа хоёр гранат барьчхаад танкны гинжин доогуур орох гэж байгаа хүний байдалтай өгүүлэв. 

	Би түүний байдлыг өсгөж ч байгаа юм биш. Үнэхээр шийдсэн, өөртөө болоод амжилтдаа итгэсэн байдал, тэр битгий хэл «одоохон ороод явчихъя» гэдэг тэр богинохон өгүүлбэрээс фронтын ямар нэг аюулт мөч санагдуулсан эмгэнэлт, шийдэмгий байдал сонстох шиг болсон шүү. 

	Буудлын үүдэнд хүн зай завсаргүй бөөгнөрсөн байсан тул дотогш орох боломж байсангүй. Гэтэл нөгөөх маань шар тос зүсэж буй хутга шиг л тэр олон хүн дундуур зүсэж оров. Хорин хормын дараа түүний онцгой, халзавтар толгой буудлын үүднээ (хэнийг ч оруулахгүй байсан гялсхийн үзэгдээд, удалгүй хаалга ид шидтэй болчихсон шиг хагас онгойж, тэр олон хүнээс гагцхүү анд маань д ганцаараа орох нь харагдлаа. 

	Үүнийг гайхамшиг юм уу ид шид, илбэ хэмээн нэрлэж болох байлаа. Гэвч түүний олж ирсэн хоёр билет бол ид шидтэй зүйл биш, үнэхээр бодит, дундаа нүхтэй хатуу шар цаасан билет байв. 

	Тэднийхэн намайг их л дотноор угтаж авав. Эх нь настайвтар, навсгар авгай байлаа. Эмчийн мэргэжилтэй юм. Бид хоёрыг улаан лооль, шанзалсан поовор, хурган гуа, цэнхэр чэс, чадварлаг сайхан шарсан тахианы махаар дайлав. Би тэднийд байхдаа юунаас ч айж эмээсэн шинжгүй тайван байлаа. Уг нь ч эх хүү хоёр үе үе бие биеэ тэврэн авч, учир зүггүй үнсэлдэж, тэр хоорондоо бас хоёр биеэ эвийлсэн, энхрийлсэн олон үг урсгаж байсан нь надад яльгүй эвгүй байсан л даа. Анд маань тэр битгий хэл бүр «цондгор минь» «миний муу цондгор» гэж эрхлүүлэх нь сонстов. Тэр нь бодвол түүний хэлж чадах хамгийн энхрий, ёстой нэг гэр бүлийн, бүр нэг хүүгийн үг байсан юм байлгүй. 

	Тосгоныхон (би ч бас тосгоны хүн) эх эцгээ өхөөрдөх энхрийлэхдээ ичин, тэгэх тусмаа гаднын хүний хажууд энхрий ялдам үг хэлж чаддаггүй юм. Тэр нь үнэхээр сайн сайхан юм гэж би батлахыг хүсээгүй ээ. Харин ч зарим даа эх минь жаахан байхад эрхлүүлдэг байсан шигээ эрхлүүлж, өөрөө эхийнхээ үрчлээ суусан мойног гар дээр үнсмээр санагдах ч үс бий. Гэвч тосгоныхон хэзээ ч тэгдэггүй билээ. 

	Тийм болохоор тэр хоёр гэнэт диван дээр гарч, бие биеэ хайр, үнэнч сэтгэл дүүрэн нүдээр ширтэн, хацар уруул дээрээ шав шувхийтэл үнсэлцэн, анд маань

	— Цондгорхон минь ээ, би ингээд л хүрээд ирлээ шүү дээ. Хүү чинь ямар болсон байна гэхэд цаадах нь инээмсэглэн

	— Өө, миний хүү! Миний царайлаг, хамгийн зоригт, хамаг эрчүүдээс тэнхээт хүү минь. Чи бүхнийг ялж, хамгаас түрүүлнэ. Чи одоо бусдаас авьяас билигтэй хүн болсон! гэхийг сонсохдоо би ичихгүй байж чадсангүй. 

	Уг нь ч би юунд нь тэгтлээ их гайхсан юм бол доо? Удаан уулзаагүй улс уулзаж байна шүү дээ, энэ чинь Ээжийн ганц хүү нийслэлийн сэтгүүлд тууж хэвлүүлчихсэн байхад улс сэтгэл бодлоо илчлэхгүй, ичиж зовж суух юм гэж үү?

	Үнэндээ ч миний дэргэд сэтгэл бодлоо нээлцэхдээ намайг ер юманд бодолгүй басамжилж, боолчуудынхаа дэргэд нүцгэлэхээс ичдэггүй ромийн язгууртан хатагтай нар шиг л байсан л даа. Гэлээ ч гэсэн энэ чинь би юу болж байна? Улаахан, учир зүггүй давуулж гарах нь уу. Эх нь гал тогоо оролдох зуураа завчлан надтай хууч хөөрч, хариулж чадамгүй хатуу хэцүү юм хүртэл асууж байсан шүү хөөрхий минь. Чи хаанахын хүн бэ? Танай тосгонд сайхан уу? Амралтаараа очихоороо юу иддэг вэ дээ? Зах зээлийн газар бий юу? Тосгоны чинь хавийн байгаль хэр вэ дээ? гэх мэтчилэн олон юм асуусан. 

	Манай тэнд хачин сайхан, ялангуяа нар жаргах үед ямар гэж санана гэж би хариуллаа. Үнэхээр ч нар жаргах үед манай тэнд хачин сайхан шүү. 

	Заримдаа наран өтгөн хар үүлсийн чанад шингэж, урьд нь ер нар байгаагүй юм шиг, алсын ойн самны шүд мэт сэрвийх гацуурт хаяа руу шингэн арилсан ч юм шиг алга болно. Гэтэл өтгөн хар үүлсийнхээ ганц нэгхэн сиймхийгээр нүд гялбам хурц ягаан туяа, эсвэл улаан туяа цацарч тэр нь нүд сохлом харагдах нь бий. Улаан туяа нь үүлэн чанадах түгшүүрт бараан хөх тэнгэрийн сүрийг илтгэх бүлгээ. 

	Бас заримдаа нар жаргах зүгт нэг их хараад байхаар юмгүй ч эсрэг талын үүлс ягааран, аажимдаа голт борын цэцэг лүүгээ адил өнгөтэй болж, сүүлдээ саарал, тэгээд үнсэн саарал болно. 

	Эсвэл тэнгэрийн хаяанд улаан үүлс зангиран, үгүй бол адар мэт тэгшхэн намрын саарал тэнгэрт цахилгаан гялсхийх мэт цагаан судал харваад, эсвэл өд адил хөнгөн үүлс гэнэтхэн ургаж цэлмэг тэнгэрээр нүүдэллэн, үлгэрийн шувуудын сэвсгэр зөөлөн, алтан өд газардан унах шиг болно. 

	Заримдаа бас тэнгэр хачин тунгалаг байх нь бий. Тэгэхэд наран мянган дарвуулт онгоц» луугаа адил харагдан нэг дарвуул нөгөөгөөс ялгарах заагийг нүдээр үзэхүйеэ бэрх бүлгээ. Газарт хамгийн ойр хэсэгтээ гал улаан, улаан ягаан, дээшлэн яг л хайлсан алт мэт өнгөтэй болж, тэгээд далайн усны цэнхэр ногоон, улам дээшилбэл тэнгэрийн номин цэнхэр өнгөтэй, чанх оргилдоо огторгуйн ногоон, гүн тунгалагхан болж хувирна. Тэрхүү гүн ногоон дэвсгэр дээр наран жаргаж дуусаагүй байхад анхны одод сүүмэлзэн харагддаг билээ. 

	Би нөхрийнхөө ээжид нутаг орныхоо жаргах нарны тухай нэгд нэгэнгүй өгүүлээгүй нь мэдээж. Гэхдээ үгээр хэлэхүйеэ бэрх үзэсгэлэн гоог нь ядаж төсөө төдий ч болох нь ээ хэлэх юм сан гэж хичээж байсан санагдах юм. 

	Хэрвээ би зэргэлдээ тасалгаанд орж яваад, тэдний юу ярьж суугааг сонсъё гэж санаагүй мөртөө ээж нь хүүдээ

	— Хүүш чиний энэ нөхөр чинь үнэхээр үзэсгэлэн гоог мэддэг юм гэж үү? Нар жаргах үеийн тухай зүгээр яг л... Би юу гэж ярьж байсны нь ч үгээр хэлж чадахгүй байна гэхэд, цаадах нь

	— За, за тайван байж үз цондгор минь. Бид хоёрын наран хамгийн сайхан жаргаж байна. Энэ бол таван сэрэлд өртөмгүй өнгө аяс, дуу хуур, цэцэгсийн цогцол юм. Түүнд бол яах вэ... хурц улаан толбо байхад л үзэсгэлэнгийн дээд шүү дээ! гэхийг сонсоогүй бол хамаг юм сайн сайхнаар төгсөх байлаа. 

	Оройн хоолны өмнөхөн байлаа. Би гудамжинд гарч, мухлагаас тос нэвчсэн дөрвөн халуун котлет авч, явуут идээд гарынхаа тосыг цаасанд арчив. 

	Миний анд асан тэр нөхөр маань намайг юунд тийн гэв гэнэтхэн гарч явсныг одоо болтол мэдээгүй л байгаа гэж бодном. Уг нь ч эвгүй юм болжээ. Айлд зочилсон хүн ямар ч тохиолдолд гарахдаа баярлалаа гэж хэлэх ёстой л доо. 

	
СЭТГЭЛД ДОТНО ГАЗАР

	 

	Би «Вязники... Вязники... Вязники...» хэмээн тэр бяцхан хотын нэрийг хэдэнтээ чангаар хэллээ. 

	Зүрх минь хэвийн байдлаараа тайван байсан нь гайхалтай юм шүү. Гэвч зүрхийг минь юу ч юм бэ нэг юм зөөлхнөөр чимхлэн, хүйтэн оргих шиг болж билээ. Бас ямар нэг юм яльгүй агшаад ч явчих шиг «Вязники...» гэдэг үгийн хариуд ямар нэг юм ядаж ганц удаа, ядаж бүр сүүлчийн удаа, зэврэн буй утсыг арай гэж нэг юм үл мэдэгхэн чичрүүлсэн байж дээ. 

	Бид хоёр зочид буудлын бүгчимхэн өрөөнд орон дээрээ хэвтэн «яаж Москва руугаа хурдхан буцъя даа» хэмээн бодолхийлэн байв. Нэг бол галт тэргээр, болохгүй бол талбай руу очиж машинд «гар өргөх» эсвэл шугамын автобус хүлээх хэрэгтэй байлаа. Дуртай унаагаа дор нь сонгон авч болох байсан боловч халуунаас залхан бодолд дарагдан хэвтэцгээж байгаа нь тэр билээ. 

	Нөхөр маань зураач хүн. Бид аялан явж, газар нутгаар тэнэн тэнэсээр Клязьма голын өндөр эргийн ихэвчлэн интоор модон ургасан өвч ногоон цэцэрлэгт умбан нуугдсан энэ хотхонд хүрэлцэн ирцгээжээ. 

	Би энэ хотын тухай хорин жилийн өмнө дуулсан боловч ирсэн минь анх удаагаа байв. Тэр үед, арван зургаатай чөргөр хүүд энэ хотын тухай дүрслэн бодох тодорхой юм нэгээхэн ч үгүй байлаа. Интоорын цэцэрлэг, модон халбага, мөөг жимсэнд дарагдсан шуугиант зах, эргэн тойронд нь тоостой автомашин овоорсон төв талбай, нэг бол дээш махирлан, эсвэл уулнаас эгц буусан тахир гудамж, ногоон зүлэг, татам дундуур өргөн тэнэгэр урсах Клязьма гол, түүний цаадтайд Ярополческийн суунаглан харагдах алс, алийг нь ч би мэддэггүй байжээ. 

	Энэ бүхнийг би сүүлийн гурван өдөр л үзэж байна. Хорин жилийн өмнө бол энэ хотын хувьд надад тодорхой мэдэх юм үнэхээр байсангүй. Гэвч Вязники гэдэг үгийг мэддэг байсан, таньдаг хүүхэн байсан. Вязникийн тэр нэг хүүхний сонсголонтой сайхан нэрийг мэддэг байсан. Тэгээд ч хэн нэг нь «Вязники» гэж хэлэх бүрд цөм над руу эргэн, цоортол ширтэж байх шиг санагдан, бүгд л миний өдөр шөнөгүй тэр л хүүхний тухай бодож суудгийн минь мэдчих шиг болдог байв. 

	Үгүй, үгүй. Би тэгж бодоогүй байна. Энэ бол тэр үг биш... Миний нөгөө өдөр шөнөгүй.. тэгээд юү гэж? Тэгээд юү гэж? Би түүний төлөө агаар амьсгалж, түүний төлөө л амьд яваа юм гэж үү? Түүнээс л шаналан суугаа юм гэж үү? Сэтгэл өвдөн, тарчлан зовлоо гэж үү? Толгойгоо өгөхөд ч бэлэн гэж үү? Тэгээд ямар үг байна даа? Гэвч бүхнийг орхин цор ганц хамгаас үнэн зүйлийн тухай өгүүлье: Би өдөр шөнө, шөнө өдөргүй тэр хүүхнийг хайрлан яваа минь одоохон бүгдэд тодорхой болох юм шиг санагдана. 

	Тийм ээ. Би үүнээс л болж тамхи, татаж, архинд opcoн. Үүнээс л болж хөзөр тоглон, бас шүлэг бичдэг болсон шүү дээ. Хүмүүн төрөлхтний хамаг л гай барцад гагцхүү надад цуглачихсан мэт санагдах боловч миний хүүхэд ахуйн хайр луугаа адил тийм гэрэл гэгээтэй, цэвэр ариун хайр байсангүй. Ромео Жульеттагаа үнсэн, түүндээ гар хүрч, тэдний тэврэлцэн зогсохыг бор бялзуухай дуулан суухдаа үзсэн ажээ. Хэрвээ тэгэхэд бүх юм тийн тохиолдож, тэр намайг, эсвэл би түүнийг үнссэн бол... Тийм дээ, түүнээс л болж миний амьдралд анхны үнсэлт гэж байгаагүй юм чинь. Ёстой жинхэнэ анхны үнсэлт шүү. Тэрнээс тэр нэг өдөр зугаацахаар явах үе Балдова Надюшкаг тоглоом шоглоомын хооронд тэврэн авч түмний нүднээ ил үнсэхэд тэр инээд алдан хойноос минь хөөж очоод алгаараа дал хоорондуур часхийтэл цохиод авсан шиг тийм үнсэлт биш л дээ. 

	Анхны үнсэлт байсангүй. Магадгүй баяр хөөртэй, баян дэлгэр амьдрал минь дуусахад ч, довтлон хурдлах галт тэрэг анир чимээгүй зөрөг. Адриатийн цэнхэр усан, Самаркандын балгас, дуу хөгжим, тансаг сайхан зураг, загасчилж явсан минь, уулын оройд сэтгэл хөөрөн зогссон минь шивнэн хайлах цасан, ажилдаа улайран нойргүй хоносон олон шөнө, амжилтын баяр, хүүхэн хүний хайр сэтгэл, хүүхдийн шулганаан... бүхнээр дүүрэн амьдрал минь дуусахад ч анхны үнсэлт байхгүй байж мэднэ. 

	Хаанаас даа, одоо бол тэр цагаас өмнө болох байсан цор ганц үнсэлтийн төлөөнөө бүхэл бүтэн амьдралаа өгч чадахгүй нь лав. Гэсэн ч хэрвээ тэр үед надад тийм боломж байсан бол... 

	Анхны үнсэлт байсангүй. Бид хоёул арван зургаатай (сургууль төгсөхөд хоёул арван естэй болсон) байсныг бодоход чацуу улс байжээ. Тэр техникумынхаа хамгийн үзэсгэлэнт хүүхэн байсан юм гэж үү? Тийм байлгүй ахлах ангийнхан, хөдөөгийн болхи намайг бодвол зоригтой, авхаалжтай, хот газрын олон залуус түүнийг тойрон бүчдэг байсан шүү дээ. Би их л нуудаг байсан боловч удалгүй Гога (манай ангид намайг гагцхүү тэгж нэрлэдэг байлаа) тэр хүүхнийг дуу шуугүй, чин үнэнч хайрласаар л байгааг бүгд мэдсэн байв. Түүний найз охид эхлээд над руу доогтой хардаг байснаа удалгүй гайхсан маягтай, сүүлдээ сургууль төгсөхийн үед гурван жилийн хойно бол хордсон, гунигтай нүдээр хардаг болов. Одоо бодох нь ээ тэр охидыг өөрсдийг нь хэн ч тийм шургуу, үнэнчээр хайрлаагүй учир тэд тийн гунигтай хордон харцгаадаг байсан биз ээ. 

	Түүний найз охид мэдэж байсныг бодоход тэр ч намайг өөртөө хайртайг мэддэг байсан бол уу? Бид хоёр нэг ангид суралцдаг болохоор өдөр бүр хэд хэдэн цагаар цуг байдаг байлаа. Гурван жилийн турш үг солихгүй бие биеэсээ сурах бичиг рейсфедер зураг гуйхгүй, зөвлөгөө авахгүй, бодлогын хариу тулгахгүй өнгөрнө гэдэг байж боломгүй билээ. Гэвч бид хоёр ганцхан мөч ч хоёулхнаа үлдчихсэн нь үгүй. Түүнийг надтай хоёулхнаа үлдэх дургүй, үлдчих вий гэж айдаг байсан гэж бодож болох юм. За үгүй дээ, үгүй тэр ерөөс надад хайргүй байсан юм чинь. Харин сургууль төгсөх үед жаахан зөөлөрч, надтай арай аялаг харьцах болсныг мартаагүй ээ би. Тэр нь ч яах вэ нэг бол намайг өрөвдсөн, эсвэл ч магадгүй намайг зорьсондоо хүрэх гэж тийн төмөр мэт хатуу зогссоны хариу талархал байсан биз. 

	Нэгэн орой сон. Тэр найз охидынхоороо айлчилж байранд ирлээ. (Өөрөө Карл Марксын гудамжинд эгчийндээ суудаг байсан) Тэгэхэд би охидын өрөөнд сууж байлаа. Фалалеева Рая, Постнова Зоя, Теплухина Нина цөм өрөөнөөс цувран цуварсаар гараад явчихсаныг 6и ер мэдсэнгүй. Бид зургийн том самбар дэлгэн тавьсан ширээний хоёр талд сууж байлаа. Самбар дээр зураг хадсан байв. Тэр ширээ л бид хоёрыг тусгаарлах ажээ. Хоёул бие биеийнхээ урдаас харж суугаад ярилцаж байлаа. Гурван жилд анх удаагаа шүү. Энэ маань хавар жихүүн жавартай байж байж гэнэтхэн нэг өглөө өмнө зүгийн салхин үлээж, чийг татан, моддын бээрсэн мөчир, газар дэлхийг угаасан халуун бороо орохтой адилхан байлаа... Тэгээд мэг хоёрхон хоногийн дараа хөрс шорооноо содон гоё цэцэгс урган дэлгэрдэг бус уу. 

	Түүний хацар улаа бутарч, нүд нь... харц нь дулаахан бөгөөд гэрэлтэн гялалзаж байлаа. Харин би өөрөө ямар байснаа санахгүй юм. Үгүй шүү, бид хоёр өөрсдийнхөө харьцаа холбооны тухай юу ч яриагүй, юу бодогдсоноо тэр өөрийнхөө багын явдлаас, би өөрийнхөөсөө ярьсан санагдана. Хэн нь ямар цэцэгт, хэн нь бороонд дуртай, бас хэнд нь өвөл сайхан санагддагийг ярьсан бол уу. Тэр тэгэх нь ээ голт борын цэцэгт дуртай байлаа. 

	Хоёр цагийн турш юу бодсоноо ярьсан боловч гурван жилийн хувьд тийм ч их яриа биш байв. Халуун бороо хэдий нь орсон ч газар шорооноо цэцэгс дэлгэрээгүй байлаа. Учир нь ганц хоёрхон хоногийн дараа 1942 оны төгсөгчид биднийг Владимираас галт тэрэг авч явлаа. Бид цөм шинель өмсөв... 

	Бид Владимирт суралцдаг байсан бөгөөд тэр минь Вязникийн хүн байлаа. «Вязники» гэдэг үг түүнтэй л холбоотой байсан юм. Тийм ч учраас «Вязники» гэж гурвантаа хэлэхэд зүрх минь хуучин хэв тайван байсанд би гайхсан билээ. Гэвч зүрхэн тус юу ч юм бэ нэг юм зөөлхнөөр чимхлэх шиг болж, хүйт оргиод ямар нэг юм яльгүй агшаад ч явчих шиг, «Вязники» гэдэг үгийн хариуд ямар нэг юм ядаж ганц удаа, ядаж бүр сүүлчийн удаа, зэврэн буй тэр утсыг арай гэж нэг юм үл мэдэгхэн чичрүүлсэн байж дээ. 

	Нөхөр маань урт үсэрхэг хөлөө гозойлгон (өмд нь өвдгөө хүртэл шуугджээ) төмөр орныхоо хөл дээр тавьж, гараа толгойныхоо ард зөрүүлэн хэвтсэн хэвээр. Би түүнд

	— Хөөш найз аа, хоёулаа явахаа больж нэг өдөр хойшлуулъя гэвэл

	— Яах нь вэ? хэмээв. 

	— Яах вэ. Бас нэг сайхан судалбар зураг зурчих. Тэндээс уулан дээрээс ямар гэж санана... эсвэл хашаа... хөгшин моддын нэгийг нь зурсан ч яадаг юм бэ? Надад нэг ажил гараад байна. Энд энэ Вязникид миний нэг танил урьд байсныг гэнэт саналаа, яаж мэдэх вэ сургийг нь гаргахыг хэн байг гэхэв. 

	Тийнхүү Ярцево явах хэрэгтэй боллоо. Ярцево гэдэг нь хоттой нийлдэг суурин юм. Энэ суурины нэрийг хорин жилийн өмнө хааяа нэг дурсдаг байсан болохоор л мэдэж байгаа болохоос ер нь яахин мэдэх сэн билээ. Талбай дээр намхан ширмэн хайсны орчим багана байв. Багануудад улаан төмөр пайз хадаад «Энд автобус зогсоно» гэж бичжээ. Хүмүүс автобус хүлээн, харахад замбараагүй сууцгааж байсан боловч хүн бүр хаанахын автобус ямар баганын дэргэд зогсдогийг мэддэг ажээ. Автобусан дотор чихэлдэн зайгүй, байсан тул хаашаа явж байгаа нь, ямар гудамж, байшин өнгөрч буйг цонхоор хаpax боломжгүй байв. Уул өөд аажимхан өгсөн, явах тусам огцом эргэж байгаа юм шиг санагдаж байлаа. 

	— Ярцево! гэж кондуктор зарлав. 

	Би догдолж буйгаа мэдлээ. Тэр одоо Вязникидаа сууж, надтай таарна гэдэг ч худлаа биз дээ. Тэгээд ч хорин жил болоход юу эс болох сон билээ дээ. Тэгсэн ч би түүний хувь заяа хэрхэн өөрчлөгдсөнийг дуулан, магадгүй ээжтэй нь уулзан, гэр орны нь үзэж болох юм... 

	Тийнхүү эхлээд суурин дундуур товцгийн хажуу барин (энэ хавийг Венец гэдгийг нь хожим мэдсэн юм) явав. Тэгснээ миний хөл дороос ногоон суунаг татан харагдаж авай цэцэрлэг, түүний доодтой Клязьма голын сайр, голын цаадтайд урт нуур энд тэндгүй хагарсан толь мэт үзэгдэхийг ажин товцог дээр нэлээн суулаа. 

	«Энэ толгой дээгүүр тэр минь урд зугаалж явсан бол уу? Ганцаар ирж байсан байх даа? Эсвэл голцуу бүжгийн талбай руу гүйдэг байсан бол уу? Ямар ч байсан надад ер ямар хамаа байна?

	Ярцевод шуудангийн салбар ганцхан байв. 

	— Та мэдэх л ёстой доо. Оксана Сергеевна Потапенко гэдэг юм. Ээжийг нь Потапенко гэдэг. 

	— Татьяна Петровнаг асууж байна уу?

	— Тийм байх аа. Татьяна Петровна. Энд ямар Полтавд байгаа биш. Тийм олон Потапенкууд байхгүй биз дээ. 

	— Потопенкууд ч бий шүү. Ямар цөмийнх нь хаягийг саналтай биш дээ. Ашгүй шуудан зөөгч ч ирлээ. Танд лав сургийг нь гаргах байх. 

	Цонхоор юманд дуртай хүүхнүүдийн нүүр харагдан, цаад учир шалтгаан нь амин чухал, тийм ч амаргүй юм асууж байгааг минь ойлгож байх шиг байв. Шуудан зөөгч ямар нэгэн ёгт юм хэлэлгүй намайг гадаа үүдийг нь хүртэл дагуулж очлоо. 

	— Энд л Потапенкийнхан суудаг юм даа. Хүн ч байхгүй байхаа даа, Өөрөө ч сул цалин авдаг болж, охиныдоо хүүхдийг нь хардаг болсон шүү дээ. 

	— Хаана тэр вэ? Охиных нь хаа байдаг вэ?

	— Хаа юу байх вэ, Давыдковод эндээс арван зургаан мод хэртэй газар тийм станц байдаг юм. Хүргэн нь инженер хүн, Оксана ч тэндээ, Светочка охин нь бас цуг, өөрөө ч голцуу л охиныдоо байдаг юм, голцуудаа ер. Энд хүнтэй байх цаг үгүй, үүдийг нь тогших бүрд л цоожтой байдаг юм. 

	— Оксана хэн гэдэг... Шинэ нэртэй болоо биз дээ. Инженерийн нь... нөхрийнх нь... нэр хэн гэдэг юм бол?

	— Судаков. Нөхрийнхөө нэрээр Судакова болсон. Потапенко гэхээ больсон шүү. Судакова Оксана Сергеевна болсон. 

	— Судаков... та түүнийг ер нь үзсэн үү? Хар, намхавтар уу? Хазганаж явдаг?

	«Тиймгэм, яг мөн! Гуравдугаар ангид байсан залуу байх нь. Биднийг суралцаж байхад тэр ажиллаж эхэлсэн юм. Засварын газар сургагч хийдэг байсан. Тэгвэл одоохон Яшка Судаковтой уулзах юм байна» гэж би бодов. 

	Хоёр мөчийн дараа би галт тэрэгний буудалд очиж билет худалдан авлаа. Бүх л амьдралынхаа турш энэ Давыдково гэдэгт ирэх юм сан гэж мөрөөдөж явдаг байжээ. 

	Яаж мэдэх вэ, нөхөртэй нь дайралдахгүй өнгөрчих боломж ч гарч болох юм даа гэж би найдаж явав. Нөхөр нь хуучин мэдэх хүн, хоёрдохоос аваад дөрөв дэх өдөр хүртэл хөзөр нүдэцгээн, хамаг банкаа алдаж байсан нөгөө Яшка Судаков байжээ. Гэвч одоо уулзах хэрэг юун. Банкийг нь мөн ч сайхан авч билээ. Би арван гурав дээр болчихлоо (тамга, боол аваад) гэтэл тэр банкны эзэн мөртөө арван зургаатай байж, найм сугалчихна тэр шүү. 

	Би сүүлчийн гар байсан юм. Яшка толгой хөзрөө шидэн, «За яах вэ, хөзөрт азтай залуу байна. Миний хувьд чи хөөрхийлөлтэй л байна...» гэж цаанаа далд утгатай өгүүлсэн сэн. 

	Нарийн яривал бид хоёр үнэхээр тийм сүрхий танил биш л дээ. Тэр битгий хэл гудамжинд бие биеэ танихгүй байж ч мэднэ. Гэтэл уулзан ярилцаж, сэтгэлээ нээлцэх хэрэг гарчихлаа гээч. Инженер ажил дээрээ байгаасай л гэж найдах хэрэг. 

	Давыдково гэгч нь их хөлийн газар байв. Би галт тэрэгнээс дөнгөж буугаад тавцан руу гарах гэж явтал Яшкатай (уучлаарай Яков Яковлевич Судаков) халз тулчихлаа. 

	— Юун сайн юм бэ? Даанч Оксана гэртээ байхгүй байгаа. Аль өглөө л Вязники явсан. Тэглээ ч яах вэ явцгаая, хүлээ, жаахан сууцгаая гэж Яков дөнгөж өчигдөрхөн хамт архидаж байгаад өнөөдөр шараа тайлахаар уулзсан улс мэт өгүүлэв. 

	Бид тэр аяараа цэцэрлэг болсон гудамжны дагуу явав. Зам зуур ер юм ярилцсангүй. 

	— Чи сонин хэвлэлд юм бичээд л байна уу даа. Саяхан Оксана шүлгийг чинь хуанлингаас хайчлан авч харагдсан. Нэгтээ нуучихсан л байна билээ. Гога бичсэн юм гэж байсан. 

	— Бичиж л байна. 

	Тэдний тасалгаанд (тасалгаа ч гэж ний нуугүй хэлэхэд нэг томоохон агуулах, ганц өрөө юм даа) ч ихэнхдээ чимээгүй сууцгаав. 

	— Май зургийн цомог үз. Энэ нь техникумын үеийнх, өөрийгөө харав уу? Энд гэрлэсний дараа Румынд байсан үеийнх, тэгэхэд би офицер, Румынд алба хааж байлаа. Энэ бол Сочид амралтын газар байсан үеийн зураг. За яах вэ дээ, ердөө л сонирхон авсан зураг байгаа юм гэв. 

	Оксана бөөгнүүлж хаясан баахан цагаан даавуун дотор орон дээрээ хөхний цагаан даруулгатай нүцгэн сууж байлаа. 

	— Өнгийн хувьд дэндүү эрс тэс болж. Гэрэл бага байна, харав уу? Хар, цагаан ер дундаж юм алга. 

	— Чи бас л зургаар зугаацаж байна уу?

	— Хэрэгтэй үед авч л байх юм. 

	— Энэ бол Вязникийн Венецэд авхуулсан зураг. Тэнд товцог байдгийг санаж байна уу? Энэ нь энд Давыдковод авхуулсан зураг байна. 

	— Алив, би техникумын үеийн зургийг жаахан үзээдэхье. Таньдаг нөхдөө харья. Хэн хэн санаанд байна?

	— Бараг бүгд амь үрэгдсэн дээ. Чи биднийг цөмийг нь авч явсныг санаж байна уу? Дөчин хоёр оны намар шууд л гал дунд хаясан. Багц сүрэл түүдгийн дунд хаяж байгаа юм шиг болсон шүү дээ. Чи харин яаж амьд үлдээ вэ?

	— Мэдэхгүй. Арын хэсэгт таарсан. Гал дунд хаяагүй л дээ. Бодвол тийм нэг тохиол байсан биз. Харин чи ингэхэд яаж?... 

	— Би ч яах вэ амьд гарсан. Дайнд бүгдийг цааш нь харуулдаггүй шүү дээ. За яах вэ, хүн байхгүй дээр явцгаая Цайны газар энүүхэнд бий. 

	— Халуун байна. 

	— Яльгүй жаахан. 

	Цайны газар коньяк ч үгүй, цагаан архи ч үгүй байв. 

	— Дарс задлах уу? гэж мухлагийн авгай санал гаргав. 

	Бид хоёр бие бие рүүгээ харав. Тэр, энэ халуунд архи уух огт дургүй байгаа боловч миний л төлөө ирсэн гэдгийг би ойлгов. Ер нь ч өдрийн хагас намайг саатуулна гэдэг түүнд тийм ч амар биш байжээ. Түүнээс гадна би бүр арга ядсан цагт ч дарс ууж чаддаггүй юм. 

	— Хоёул энэ удаа ер нь бользноё гэлээ. 

	Бид хоёр цайны газраас гаран, гудамжаар тэднийх рүү алхав. 

	Тэднийд туранхай, урьд их л үзэсгэлэнтэй байсан бол уу гэмээр настай авгай орж харагдав. Түүний алхаа гишгээнд өөрийн давуу байдлыг илтэд мэдсэн сэтгэлээс урган үүдсэн эрхэм байдал илэрхий. Авгай над руу гярхай ажиглан харснаа хүрэн хүрээт хар нүдэнд нь болгоомжилсон байдал буй болов. Яков Яковлевич завод руугаа гүйх чухал ажилтай болж намайг Оксаны эхтэй орхив. 

	Авгай над руу ер анхаараагүй мэт пиндээ гэр зуурын ямар нэгэн юм оролдож байв. Бодвол чанамал бэлтгэхээр жимс ялгаж байсан юм бол уу. Тэгснээ гэнэтхэн

	— Та ингэхэд Гога юу даа? гэж шууд пингээсээ дуугарах шиг санагдав. 

	Би толгойгоо дээшлүүлэн түүнийг босгон дээрээ зогсож буйг олж харлаа. 

	— Тийм ээ Гога байна. Та яаж мэдээв?

	— Энэ чинь эрхбиш эх хүн байна даа... Оксанатай уулзталаа та мөн ч удлаа даа... 

	— Амьдрал гэдэг... 

	— Тань шиг дээд хүнд ч илүү ойлгомжтой биз дээ. 

	— Би юу. Би ч сүмийн хонхноос ч дээгүүр байх шив. 

	Авгай ширээн дээр гурван таваг боов, халуун тогоо тавив. 

	— Цай ууцгаая даа энэ чинь. Боов ид. Энэ нэрстэй, энэ нь бөөрөлзгөнөтэй тэр нь үхрийн нүдтэй юм. Эсвэл, цайны оронд хүйтэн сүү уух уу? Халуун байх шив дээ?

	— Тэгье. Хүйтэн сүү ууя. 

	Би сандал нөмрүүлэн тавьсан хар хөх хантааз руу байн байн нүдний булангаар харж суув. Энгэр дээр нь өчүүхэн, гэвч хурцаас хурц гэрэлтэй бадмаараг одхон, их түүдгийн оч унасан мэт гялалзаж авай. 

	— Одон сонирхоо юу?

	— Тийм

	— Аль эртний юм даа... 

	Бид хоёр хэсэг чимээгүй суув. 

	— Оксана техникум төгсөөд үйлдвэрт ажилласан. Дайн дуустал тэнд байсан. Та нар, эрчүүд, хэн нь ч байсангүй. Ядаж хэн нэг нь захиа бичсэн бол гээд урдаас нь эгц харан сууж буй намайг хар нүдээрээ нэвт ширтсэнээ. Яах вэ дайны дараа ирцгээсэн бол... Оксана нөхдөө санан, уйтгарлаж, бүр гуниглаж, гүйцсэн дээ... Яков хамгийн түрүүнд ирлээ. Буцаж ирсэн ч биш, тийм, чөлөөгөөр ирлээ. Уг нь ч ялгаа юу байх вэ дээ. Ирсэн орой нь үдэшлэг наадам болцгоожээ. Эгч нь л ярьсан хэрэг шүү дээ. Оксана Владимирт эгчийндээ байгаагүй юу. Тэгээд яах вэ кино, бүжиг л болцгоогоо биз. Яковын чөлөөний хугацаа бага байсан тул бүгдийг амжих гэж яарчээ. Эргэлзэж, эргэлзэж нуух ч юу байх вэ, буцахынх нь өмнөхөн бүртгүүлээд Румын явцгаасан. Үгүй та энэ нэрстэй боовноос идээч дээ. Энэ нь үхрийн нүдтэй юм.. Та одоо юу... гэр бүлтэй болоо биз дээ. 

	— Гэр бүлтэй ээ. 

	— Эд ч яах вэ сайхан л амьдарч байна. Гомдох юм юу байх вэ. Ач охин Светланочка 

	минь өсөж байна... Одоо яадаг билээ, та жаахан хэвтэж амарна уу? Ой руу орох уу? Зугаалахад сайхан шүү. Манай энд чинь эргэн тойрон модтой. Энэ жил мөөг гарсан гэж учиргүй. Хөгшид дайн л битгий болоосой гэж ярилцах юм. Яков явах болгондоо дан цагаан мөөг гурван зуугаар нь авчрах юм. Оксана одоохон ирнэ дээ. Дөрвөн цагийнхаар л цогьж ирэх вий. 

	«Тийм. Одоохон ирнэ дээ. Хоёул нэрстэй боов идэн, хүйтэн сүүгээр даруулж суух уу даа? Өөр яах вэ дээ. Би түүнтэй яаж хоёр гурван цагаар ярилцаж суух вэ дээ. Тэгээд ч бас ээж нь байна, нөхөр нь байна. Ээж нь хар нүдлээд яаж ширтэж байна даа. Татьяна Петровна Потапенко гуай бүгдийг мэдэж байна... Юм үзэж нүд тайлсан, ухаажсан эмэгтэй хүн» хэмээн би бодож суулаа. 

	Ухаан санаа маань цаг, хором бүр сандран тэвдэж, тооны үйлдэлд автав. «Дөрвөн цагийнхаар ирнэ. Буудал дээр лав хагас цагийн өмнө ирэх биз. Хэрвээ би одоо эндээс гарвал яг гурав хагасын үед очно. Зайлшгүй тааралдана. Гэтэл дөрвийнхөөр ирэхээ болиод зургаагийнхаа) ирэх болчихсон байвал яах вэ? Зургаа болтол хүлээ. Хэрвээ наймынхаар бол? Найм болтол хүлээнэ. Гэтэл арван хоёрынхоор ирэх болчихсон байвал яах вэ? Арван хоёр болтол зогсоно»

	— За Татьяана Петровна гуай, танд их баярлалаа. Та жигтэйхэн сайхан боов хийсэн байна. 

	— Хүргэн юм бодохгүй ээ. Та хаашаа явах нь Оксана яах вэ? Гомдоно доо хөөрхий. Би мэдэж бай Жигтэйхэн гомдоно, миний үгэнд итгээрэй... 

	— Оксана гомдохгүй. Та надад итгэ. Баяртай, Яковд баярласны минь дамжуулж, эргэж ирэхийг нь хүлээгээгүй явдалд уучлал гуйж байна гээрэй. Надад үнэндээ зав алга. 

	Вязникийн буудал дээр галт тэрэгнээс буухдаа тайван, ер юм болоогүй юм шиг байсан боловч үнэндээ бод хөгжмийн утас хөндөн дуугаргасан мэт болсон байв. Хүлээх өрөөнд бараг хүнгүй байсан учир би оронгуутаа түүнийг харлаа. Ойртон очиж, дөрвөн алхам хэртээ зогсов. Тэр бараг цаашаа харан зогсоод, охиндоо мөхөөлдөс идүүлж байлаа. Охин нь харин над руу харж байв. 

	Охин нь хэн хүн рүү сүрхий хараад байгааг ажиглангуутаа эх нь эргэн хараад (цанын шалбуур өмд, дөрвөлжин хээтэй цамц өмссөн нэг этгээд зогсож байгаа биз) дахиад л охиндоо мөхөөлдөс идүүлж гарав. Гэвч нөгөө эрээн цамцат нүднээс нь гарсангүйд дахиад л харав. Энэ удаа дөнгөж хараад өнгөрсөнгүй, арай удаан ширтэн, хэн гэдгийг нь танихаар ажиглав. 

	Нүд нь томрон, бараан болов. Тэгснээ цэнхэр хүрээ татан, цэнхэр нь аажмаар хөхрөн, долоон сарын аянгын үүл мэт болов. Гэвч ихэнхдээ хамгийн гол зүйл болох аюулт аянгын өмнөх цахилгаан, сүйтгэгч сүүдэр, үер борооны оронд бараантан хөхрөх тэр хэсэгт нарны хөнгөхөн цацраг ирвэлзэх шиг болж, нэвт тусан бүлээцүүлэн гийгүүлэх шиг болов. Хүүхэн, буудлын хүрэн өнгөт зөөлөвчит суудлаас өөрийн хүсэлд үл автан аажимхан боссоноо гэнэт чангаар дуу алдаад, («хүүе!») өргөн суудал дээрээ эргэн унав. 

	— Би мэдэж байсан юм. Тэгнээ, тэгнэ. Бид хоёр хэзээ нэг өдөр заавал уулзана гэдгийг би мэдэж байсан юм... Ямар ч байсан, ямар ч байсан уулзах л байсан юм.. Заавал манайд очно шүү. Хорин жилд ганцхан удаа шүү! Тэгэхгүй яах юм бэ? Манай эргэн тойрон жигтэйхэн өтгөн ойтой. Мөөгөнд явцгаая. Яков цагаан мөөг гурван зуугаар нь авчирдаг. Даанч, түүнд зав олддоггүй юм. Голцуу л үйлдвэр дээрээ байдаг. 

	Сүүлчийн өгүүлбэрийг хэлэхдээ тэр ичингүйрч, нүүр нь улайх шиг ч болов. 

	Надад урдын дасал болсон Оксана бус тохиолдлоор зэрэгцэн суусан авгай мэт санагдагч тэр эмэгтэй рүү би маш их зориг хүч гарган байж хааяа нэг харж суулаа. Тэр үед миний өмнө халамжлан хайрлаж болох цэнхэр нүдэт, үзэсгэлэнт залуу хүүхэн сууж байж билээ. Тэр л эмэгтэй одоо намайг мөөгөнд явъя гэж урьж байна шүү дээ. Явах юм биш үү?... 

	Би Светлана, тэр хоёрыг галт тэргэнд суулгаж өгөөд, тавцан дээгүүр урт цувааны хажуугаар тэдний хөдлөх зүг алхлав. Тэнд буудлын дэргэдэх талбай руу гарах гарц байсан юм. 

	Галт тэрэг удтал хөдөлсөнгүй. Өөрөөр хэлбэл би хаалганы хажуу налан арав гаруй хором зогсож, вагон хажуугаар урсан өнгөрөхийг хүлээв. 

	Хаалганы дэргэд намайг зогсож байгааг хараад Оксана гайхсангүй (ер гайхаагүйг нь би тодхон харсан юм). Ер нь арван хормын өмнө салах ёс гүйцэтгэсэн мөртөө тэнд хоргодох юм надад юу байсан юм бол доо. Оксана над руу талархан гараа даллан өнгөрөв. Охин нь ч бас гap даллана. Магадгүй галт тэрэг хөдлөхөөр гар далладаг хүүхдийн зангаар тэгсэн байж ч болно, эсвэл ээж нь түүнд гар даллан өнгөрөөрэй гэсэн ч байж мэднэ. 

	... Намайг ирэхэд нөхөр маань яг л нөгөө байсан чигтээ, төмөр орныхоо толгой дээр урт хөлөө тавин, гараа толгойныхоо ард салаавчилсан хэвээр хэвтэж байв. 

	— Тэмдэглэдэг юм уу даа?

	— «Хуурай хууль» өөрчлөгдөж байна уу? гээд гялсхийн шалан дээр буув. 

	— Аялал маань дууслаа шүү дээ. 

	Вязникийнханд ресторан орлодог нэгдүгээр гуанзанд «Уулын царс» хэмээх архи байв. 

	— За хө, хаашаа явснаа, юу болчхоод байгаагаа хэлнэ дээ... 

	Цайны шилэн аяганаас ширээний бүтээлгэн дээр урт алтлаг сүүдэр унана. Тэнд жаахан байзнаснаа нутгийн найрагч Иван Симонов руу утасдвал, тэр удаж түдэлгүй хүрэлцэн ирэв. Тэр үед миний хувьд цаг хугацаа хэмжээ хязгааргүй болчихсон байсан болохоор Симонов тэр дорхноо ирээгүй байж ч мэднэ. Бидний эгнээнд богино хугацаанд орж амжсан Иван Симонов «Тосгондоо зэрэгцэх хүнгүй байлаа. Танюша, торгон цагаан өмсгөл нь өсгий цохин...» «Хайртай байсаан би. Магадгүй хайр сэтгэл минь дуусаагүй байж ч болно... Заримдаа айн эмээж, заримдаа хардан тарчилж...» «Та бид хоёрыг уулзуулсан буудлын дэг журам юу юм бэ?...» хэмээн бусдын шүлэг зай завсаргүй уншина. 

	Удалгүй би өөрөө өөртөө танигдахгүй хэдэн арван ном хэвлүүлсэн, амьдралын нэлээд туршлагатай, гучин зургаан настай бус арван зургаат шиг, нэгдүгээр гуанзанд сууж байгаа ч биш, Хүйтэн уулан дахь оюутны байранд байгаа юм шиг, өөртөө ойлгомжгүй тэнэг юм шиг санагдан буй тэр нэг зүйлийг хамаг л ухаан бодлоо төвлөрүүлэн байж даван туулаад, арван хормын дараа Карл Марксын гудамжинд очвол болох юм шиг, байшинг нь тойрон гурван хорооллын цаагуур дэмий явахын оронд хоёрдугаар давхарт үсрэн гарч гap зангидан үүдийг нь балбаж, босгон дээрээ гарч ирсэн цэнхэр нүдэт, алтан үст, энгэр дээрээ бадмаараг таван хошуутай тоодгор охинтой уулзах хэрэгтэй юм шиг санагдана. Их түүдгийн халуун очнууд нисэн ирж, энгэрт наалдсан мэт авай... 

	
ОРОС АВГАЙ

	 

	Бид ширээ тойрон сууцгаагаад хууч хөөрч байлаа. Байсан бүхнээ идэж ууж дуусжээ. Ширээн дээр хоосон хундага, өндөг шарсан хайруул таваг, бас сонгино, талхны үйрмэг бүхий хоёр таваг л үлдсэн байв. 

	Тэнд надаас гадна манай районы намын хорооны хуучин нарийн бичгийн дарга (өргөтгөхөөс өмнөх) бөгөөд одоо мужийн ажилтан Кудряшов, районы намын хорооны шинэ нарийн бичгийн дарга (одоогийнхоор намын хороон дарга) Григорьев, хөдөө аж ахуйн зөвлөлийн дарга Борисов, МТС-ын дарга Леонид Константинович Коровин нар байв. 

	Үнэнийг хэлэхэд эхний гурван нэрийг нь би санаанаасаа зохиосон юм. Юу гэвэл шарсан өндөг идэхдээ зуу зуун грамм балгацгаачихлаа хэмээн илүү дутуу юм бүү яриг гэж бодсон билээ. Харин Леонид Константинович Коровины хувьд бол нуух юм юун. Тэр бидэнд жижигхэн мөртөө сонирхолтой нэгэн явдлын тухай өгүүлсэн бөгөөд түүний нь л хүмүүст дамжуулмаар байгаа юм. 

	Яаж ярьсан гэж санана! «Ёстой чухам мэргэжлийн зохиолч гэсэн үг. Урьд нь биччихсэн байсан өгүүллэгийнхээ үйл явдлыг ярьж байгаа юм шиг илүү дутуугүй дан ганц хэрэгтэй, нарийн нандин бүхний нь ярьж байлаа. 

	Бид хамтралын талбай, бригадаар явж хаана үр соёолж байна, хаана хатаж вэ» гэдгийг үзэн, өдөржин тэнэсэн болохоор шарсан өндөгний өмнө зуу зуу балгасан тухайд бол ч яах вэ. Дөрвөн сарын дунд үеэс эхлэн ид зуны халуун залгаж, гучин градус хүрсэн айхтар хэцүү хавар болов. 

	Гэтэл түүн дээр бас хамтралын дарга солигдож (1937 онд төрсөн залуу зоотехникчээр дарга тавив) анхны арга хэмжээ болгон баахан түлээ бэлтгэлээ! Удирдлагаас хамтралын ажил хийхгүй байгаа хүмүүсийн эдлэн газраас хурааж авахаар шийдсэн нь сахилга батыг улам бэхжүүлэх зорилготой байжээ. Арчаагүй залхуучууд юм уу ашиг хонжоо эрэгчдийн хувьд бол ч бас яах вэ, гэтэл манайханд хэтрүүлэх явдал ямагт байдаг шүү дээ. 

	Жишээ нь үеэ өнгөрөөсөн муу өвөө эмээ хоёр жайжгар байшиндаа сууж байж болно. Тэд үнэхээр тэнхээ тасартлаа хамтралдаа зүтгэсэн улс. Нас гэвэл аль хэдийн ная өнгөрчээ! Ер аливаа юманд нэг хэмжээ хязгаар байдаг шүү дээ. Яах вэ хөөрхийс минь байшингийнхаа суурь хажлага дээр сууж, муу жаахан цэцэрлэг-ногооныхоо газар энэ тэрийг оролдож л байг. Таван сард жамьянмядаг, зургаан сард үхэр мэхээр, балжингарам ургадаг жаахан газар, түүнтэй залгаа төмсний талбайтай. Хөөрхийс минь хэдий ная гарсан ч удахгүй, хоёр жил болоод ч юм уу өөд болох байлаа ч бас амьдрах хэрэгтэй шүү дээ Хөгшчүүлд газар ч хэрэгтэй, төмсний талбай, ногоо тарих цэцэрлэг ч хэрэгтэй. Хамтралынхан сул цалин авдаггүй болохоор ерөөс зайлшгүй хэрэгтэй. 

	Гэтэл гэнэтхэн л газрынх нь хагасыг хураахаар шийдчихсэн байдаг. 

	— Сайн санаатан минь яах нь энэ вэ? Ногооны талбайн цаад захаар бид чинь тахиандаа өгөх жаахан овьёос тарьсан юм сан. Энэ чинь одоо хамаагүй гэж үү! Хамаг тарьсны маань хог болгоод хаях нь энэ үү. Тарьсан үрийг нь ядаж буцааж өгье гэж боддоггүй байна шүү. Ишш энэ амны салиа нь арилаагүй багачууд уу! гэцгээнэ. 

	Эсвэл ийм нэг тохиолдол ч байхаа ядахгүй. Хувьсгалд оролцохоор Москва яваад тэндээ насаараа суусан хүн байж болно. Хувьсгалд оролцохоор шүү тэрнээс ямар хамтралаасаа оргосон муу хуухай биш. Москвад суухдаа үйлдвэрт ажиллан хамаг мэддэг, хүч хөдөлмөрөө улс орондоо өгсөн хүн байна. Тэгээд тосгондоо ирж, голын эрэг дэх байшин, цэцэрлэгтээ амралтаа өнгөрөөдөг байснаа сул цалин авч эхэлмэгц нэгмөсөн ирж суужээ. Мэдээж, ирснээс нь хойш цэцэрлэг нь цэвэр нямбай, хүний гap хүрсэн нь андашгүй, бүр нэг дэг журамтай болно. Хожим зарж борлуулах гэж ч тэгж байгаа бус өөрсдөө ажилтай, зүгээр суухгүйн тул хөдөлсөөр тийм болгочихно. «Газар дэлхийдээ хүн бүр ядаж ганц мод болох нь ээ суулгах ёстой» гэж суут зохиолч нэгэн хэлсэн байдаг шүү дээ. Ер нь тэгээд сул цалинтнуудад газар дээр бөгтгөнөн, цэцэрлэгээ засаж тордож суух хувь тавилан бурхан тэнгэрээс заяажээ. 

	Гэтэл Москвагийн сул цалинтны бүх эдлэн газрыг тарьсан жимс ногооны нь хамт хураах шийд гарчихсан байдаг. Манайхны ярьдгаар буланг нь хяргах болчихсон байдаг. Тэр нь гагцхүү байшингаа барьсан газрыг нь л үлдээнэ гэсэн үг ажээ. 

	Хамтралын залуу дарга түлээ бэлтгүүлж, районы удирдлага тэр «түлээний» нь учир зүйг ойлгох хэрэгтэй болжээ. Тийм болохоор өглөө таван цагт мордон, талын тоостой замаар тэр халуунд өдөржин явсан улс өлсөж цанган, гахайн өөхтэй шарсан өндөг ам хамраа ололгүй дайрсан гэхэд гайхах юун. 

	Яриа маань аажимдаа бүр гүн ухааны сэдэв рүү орчхов. Тухайлбал, за юунаас ч болов доо хүний хүч чадал тэсвэрийн тухай, хүн өөрөө тэр хэмжээ хязгаараа мэддэг эсэх, эсвэл санаанд оромгүй нууц хүч нуугдаж байгаад цагаа болохоор гэнэт гарч ирээд, ажил явдлыг уул овоо мэт болгож орхидог тухай ярианд оров. 

	Олон сонин тохиолдлын тухай ярьцгаажээ. 

	— Дайны үед энэ чинь (бүслэлтээс гарахаар) километр л явбал үхэлтэй золгох үе тохиолддог шүү дээ. Алхаж ч чадахгүй, хамаг тэнхээ тамираа барчихсан байдаг. Гэтэл германчууд тэвдүүлж эхлэхэд бүр дөчин километр явчихсан байдаг, тэгэхдээ бүр гүйгээд шүү... Ингээд л оньсого. Учир нь хаана байна. 

	Бас л үүн шиг чухаг, жишээ болохуйц нэгэн тохиолдлын тухай усан цэрэг байсан Годенко Мишагийн ярьсан санаанд оров. 

	Тэдний мина зөөгч хөлгийн тавцан дээр мина тавьдаг хонхорт гэнэт тэсрэх, механизм ажиллаж эхэлжээ Хоёр цэрэг тэр чимээг сонсонгуут хэдхэн хормын дараа тэсрэлт болно гэдгийг сайн мэдэж байсан мөртөө минаас шүүрэн авч хамгаалалт торон дотуур өнхрүүлсээр гадагш гаргаж хаяжээ. Онгоц хэдийн өнгөрсөн хойно хитгийн ард дэлбэрэх дуун гарав. Гэтэл нөгөө хоёр маань энгийн үед тавцангаас мина гаргаж чадахгүй ядаж сантиметр хэртэй өргөж ч чадахгүй байсанд л хамаг учир байлаа. Тэр эгзэгтэй үед ямар хүч хаанаас гарав?

	— Энэ чинь юу ч биш. Бидний энд ярьсан цөм дэмий хоосон юм. Харин би ийм нэг тохиолдол мэднэ... гэснээ Леонид Константинович Коровин ийн ярив:

	Би суурины нэгэн хамтралын ажил шалгаж явлаа... (Тэр, манайхаас хорин километрийн цаана байгаа суурины нэр хэлэв) Өнөөдрийнх шиг хамаг л яршиг түвгээ бараад, бригадын даргынд хооллохоор очлоо. 

	Дарга нь Татьяана Сергеевна гэдэг дөч эргэм насны авгай байлаа. Байшин нь засаж янзалсан, гудамж руугаа харсан гурван цонхтой, цонхон дор нь ургасан мэлрэг цэцэг сагстай цэцэг тавьчихсан юм шиг харагдана. Уг нь ч тэр цэцэгт гар хүрээгүй удсан нь илхэн байв. Нэг бол бригадын даргын ажил хийх эсвэл цэцгээ янзлах, энэ хоёрын аль нэгийг нь хийх ёстой гэдгийг ярих юун. 

	Түүн дээр бас бэлэвсэн болсныг яана. Өнгөрсөн жил нөхөр нь нас баржээ. Юунаас, ямар өвчнөөс болж нас барсны нь одоо санахгүй байна. Ходоодны шархнаас болсон юм даг уу даа. Тиймгүй байж ч болно худлаа яриад яах вэ ямар ярианд хэрэгтэй юм биш. Бэлэвсэн байсан нь л үнэнээс хойш. 

	Урд талын өрөө нь зочид хүлээн авах өрөө бөгөөд уужим, эмх цэгцтэй, шал нь зөрүүлдэн шахсан ажээ. Цонх нь эрээн даавуу хөшигтэй, цэцгээ бяцхан торхонд тарьжээ. Бас алчуур дээр бурхан хатгамаллан тавьсан бөгөөд өмнө нь улаан өнгийн зул асаасан харагдана. 

	— За энэ чинь юу болж байгаа нь энэ вэ? Удирдах албаны, намын гишүүн хүн байж ичихгүй байна уу хэмээн бид ам амандаа дайртал, Татъяана Сергеевна нимгэн банзан хаалт руу нүдээрээ дохин, бараг шивгэнэн

	— Ээж минь барагтайхан байна. Зул өргөхийг гуйсан юм. Өчигдөр гүрэм хийлгэсэн гэв. 

	Банзан хаалтын цаад руу шагайвал эгээ л талийгаач болчихсон мэт хөдөлгөөнгүй, эв эгцхэн хэвтэж байгаа эмгэн харагдав. Гар нь хүртэл өөд болчихсоны дараа зориуд тавьсан мэт цээжин дээрээ, царай нь үхсэн хүнийх шиг, арьсны нь өнгө шаргал, хацар шалхайн унжчихсан, уруул хөхрөн, хамар нь шонхойж, ухархайн дээдтэй зэвхий өнгөтэй болж доош буужээ. Зэгэл шаргал болсон гар хурууны нь тухайд бол ч бүр ярих юм алга. Царай зүс нь үнсэн саарал болсон нь өнөө маргаашгүй болсныг гэрчлэх бүлгээ. Тийм ч учраас гүрэм дом хийлгэхэд хүрсэн биз ээ... 

	— Варвара Ивановна ч хийдгээ хийсэн дээ. Нас сүүдэр хэд хүрч байна? Ная гараа биз дээ энэ чинь? гэж би ширээ рүү буцаж суухдаа асуувал, Татъяана Сергеевна

	— Наян зургаатай. Ёстой хийдгээ ч хийсэн дээ зайлуул. Долоон хүүхэд өсгөлөө. Хоёр охин нь хүнтэй суугаад өөр газар сууж байгаа. Дөрвөн хүү нь германтай байлдаж байгаад алууллаа. Нэг нь саяхан нас барсан (Тэр нь өөрийнхөө нөхрийн тухай хэлсэн хэрэг байв) Дайнд үрэгдсэн хүүхдүүдийнхээ хүүхдийг хөлийг нь дөрөөнд хүргэлээ. Тэд нь одоо энд тэндгүй л байна: Нэг нь Владимирт тракторын үйлдвэрт, нөгөө нь Москвад инженер. Өсгөчихсөн хойно бүр эргэж ч үзэгдэхгүй юм. 

	Та намайг гэр орноо ийм сайхан байлгадаг гэж санаж байна уу? Хамтралын бригадын дарга хүнд гэр орноо цэвэрлэх цаг ч олдохгүй дог шүү. Үүрийн гэгээнээс үдшийн бүрийн болтол гүйж, уураа барсаар таарна. Тийм болохоор энэ гэр орны чинь энэ эмээ л цэвэр сайхан байлгаж байгаа юм. Бас гурван хүүхэд минь байна. Бага нь хоёр өнгөрч яваа юм. Том нь зургаатай. Амьдрал гэдэг... одоо хаашаа зайлах вэ дээ. 

	Дөрвөн өдөр хэвтэж байна. Гэнэтхэн л муудчихсан. Гурван өдөр хэвтээд л ийм болчихлоо. Шатаж дуусаж байгаа лаа шиг л байна. Тэгэхэд та нар намайг зул асааж, гүрэм хийлгэлээ гэж загнаж байдаг. Хүн наян таван жил амьдрахдаа сүүлчийн удаа дур зоргоороо загнаж, хорвоод амьд ахуйдаа гуйж буй хамгийн сүүлчийн хүсэлтийг би яаж биелүүлэхгүй байх юм бэ? Үгүй ээ, бид бол өөр улс харин энэ хөгшид бол бидэн шиг улс биш. Өөрсдийнхөө тааллаар л дуусаг даа. Өөрсдийнх нь бүдүүн бараг харанхуй бодлын үүднээс хүнлэг, хүн чанартай л санагдвал боллоо. 

	Бид ийнхүү ярилцаж суухдаа Варвара Ивановнаг яг л үхчихсэн юм шиг ярьж суув. Гэтэл тэр амьд байгаа шүү дээ. Тэр байтугай бидний тийн чанга ярихыг дуулж байгаа ч юм бил үү, гагцхүү ярианд оролцож л даанч чадахгүй байлаа. Бид гэнэт санаа аван, аяар ярьж эхэлснээ сүүлдээ бүр яриагаа өөрчлөв. 

	Бид энд оройн хоол-шарсан өндөг идэж байх хооронд Татъяана Сергеевнагийн гурван хүүхэд зочдын өрөөнд орж ирэв. Том хүү Сережа нь зургаан настай, орог саарал нүдтэй, сүрэл шиг алтан үстэй хүү байв. Тэр, гаднын хүмүүстэй мэндэлж сурчээ. Дөрвөн настай Маша нь пөмбөгөр цамцтай, дугуй царай цулцгар хацартай чийрэг охин байлаа. Хамаг юмаа үхрийн нүдний зутангаар буджээ. Гурав хүрч яваа Вова нь орж ирэнгүүтээ эхийнхээ өвдгөн дээр авирч гараад, идэх юм руу хуруугаараа зааж байлаа. Бүгд хөл нүцгэн байсан боловч хайхрамжгүй орхисон байдалгүй, эмэгтэй хүний нямбай гар хуруу хүрсэн нь илт байв. Хэрвээ яльгүй жаахан хамаа намбаагүй яваа бол сүүлийн дөрвөн өдөр л тийм болсон биз ээ. 

	Бригадын даргыг бид районы төвд болох зөвлөгөөнд дуудан оролцуулах боллоо. Гэвч гэрт нь өнөө маргаашгүй болчихсон хүн байгааг харгалзан ирэх хэрэггүй гэсэн юм. Тосгоныхны заншлаар бөөн ажил болох байлаа. Авс бэлтгэх оршуулах, цагаалга будаалга хийх, тэгээд хэдий нас дээр гарсан ч гэсэн харамсалтай л байх болно доо... 

	Дараа өдөр нь бид район дээр хуралдаж байтал нарийн бичгийн дарга намайг дуудав. Өчигдөрхөн нь бид шарсан өндөг зооглосон хамтралаас утасдсан байв. Бригадын дарга Татъяана Сергеевна сүрэл нүүрэвчний хэрчигчийн хэлтэрхийд цохиулж нас баржээ. Газар дээр нь очиж шалгаж үзэх хэрэгтэй болов. Ерөөсөө очихгүй байж яаж болох сон билээ. Дөчхөн настай Татъяана Сергеевна маань нас барчихлаа гэхэд даанч үнэмшмээргүй, толгойд ч багтамгүй санагдана. Тийм нэр хүндтэй чийрэг булиа морь мэт ажилсаг, тэвчээртэй хүн маань гэнэтхэн өнгөрчихсөн байдаг! Манай бүсэд тийм бригадын дарга байхгүй гэхэд хилсдэхгүй шүү. 

	Замдаа эмч аваад «Ялалт» хамтрал руу давхилаа. Даршны нүх суурины захад байсан болохоор бид тэнд очингуутаа л болсон явдлыг нүдээр харав. Хэрчсэн эрдэнэ шишийн даршин дээр Татъяана Сергеевна хэвтэж байв. Хөвөнтэй хүрэм, эрэгтэй хүний савхин гутал өмсжээ. Түрүүлгээ хэвтсэн боловч толгой нь хажуу тийшээ харсан байв. Шанаа нь төмрийн хэлтэрхийд хага цохиулжээ. Гар нь ёстой бригадын дарга хүнийх шиг газартаа тулсан харагдана. Үнэндээ хараад байх ч юм байсангүй. Бүтэн шөнө даршин дээр хэвтжээ. Эмнэлэг рүү аваачин, задлан шинжилгээ хийлгэхээр машин дээрээ тавив. 

	Район руугаа буц юу гэтэл гэнэт өчигдрийн байдал: өнөө маргаашгүй болсон эмгэн, нэг нэгнээсээ яльгүй том гурван хүүхэд нүдэнд харагдаад явчхав. 

	«Тэд нь одоо яана даа» «Тэд нь яана даа чухам» гэдэг адгуу нэгэн бодол төрөв. Хөндий байшин, өөд болсон эмгэн, гурван өнчин хүүхэд байгаа бол уу. Би өөрийн эрхгүй «эмгэн нь өнгөрчихсөн, гурван нялх амьтан нас барчихсан эмээгээ тойрон сууж байгаа шүү» гэж бодов. Магад ч үгүй айгаад лангуун дор ч юм уу ширээн дор орчихсон сууцгааж байгаа вий. 

	Би «газ»-аа асаан, суурины хамгийн цаад захад байдаг гудамж руугаа харсан гурван том цонхтой шар байшинд очихоор хар хурдаараа давхилаа. 

	Зогсонгуут шат руу гүйж гартал өмнөөс Варвара Ивановна хувин барьчихсан гарч ирэхийг үзээд айснаас золтой л үнхэлцэг хагарсангүй. Эмээ ус авахаар гарч явсан хэрэг байжээ. 

	Би биеэ барьж чадалгүй. 

	— Үгүй энэ чинь та амьд уу? гэчихлээ. Ямар ч байсан өдийд өөд болчихсон гэж бодож явсан болохоор тэсгэлгүй асуучихжээ. 

	— Эднийг одоо яах вэ? Би үхдэгээрээ үхлээ гэхэд эднийг хэн харах билээ. Бүрмөсөн өнчирнө шүү дээ. Эмгэн надад үхэх цаг алга шиг байна. Цаг нь болоогүй юм байлгүй. Дотогшоо орооч. Одоо яах вэ дээ. Та op, ор. Аяга хүйтэн сүү балгахгүй юу?» гэж Варвара Ивановна байшин руугаа эргэн хичээнгүй дохив. Бодвол ач хүү нар нь тэнд сууж байсан биз. 

	Надад итгэнэ үү байна уу өөрсдөө мэд. Түүнээс хойш гурван жил өнгөрлөө. Гэвч гүрэм дом хийлгээд өнөө маргаашгүй болчхоод байсан Варвара Ивановна маань амьд явна. Энэ орос авгайд үхэх цаг хэзээ ч үгүй ажээ. Гэтэл тийм хүч хаанаас гарч байна аа?..

	
ХАРАНГЫН ХУУЛЬ

	 

	Би нам цохиулсан мэт унтаж байснаа гэнэт давхийн босов. Харангын дуу сууринаар нэг хангинаж байлаа. Хонхт цамхагт унжиж байдаг есөн пүү гаруй хүнд харанга биш шүү. Тэр бол согтуучуудыг битгий хэл үхсэн хүнийг ч сэрээмээр дуугарах байлгүй. 

	Манай сууринд байсан хонхнуудыг унаган хэмхэлж, хэлтэрхийг нь зөөхдөө тэр бөөн хонхноос Бакланихин Сергей авхаалжтай нь аргагүй «Камарин»-ыг дэлдэн дуугаргадаг ганцхан жижиг хонх үлдээсэн билээ. 

	Азтай хоцорсон бяцхан хонх гал хамаандын дэргэдэх багананд унжиж байдаг байв. Үлдсэн хонх маань хэмхэрч үгүй болсон том харангын дууг санагдуулсан боловч өрөвдөм дуугаар хангинаж байв. 

	Хоорондоо орооцолдсон өмднийхөө гуяыг ч олж хөлөө хийж чадахгүй шахам сандран, мэгдэн хувцаслалаа. Гэвч би цонхноос нүдээ салгалгүй, шилэн дээр улайрч харагдах нь уу, ойр хавьд гарсан гал түймрийн дуу шуугиан сонс- дох нь уу хэмээн ажиглаж байлаа. 

	Гудамжны ногоо (нүхэн харанхуйд) оройны бороонд норж шавар шалбааг тогтсон байгаа даа гэж бодоод оймсоо ч өмссөнгүй. Хүмүүс суурины захад дуу дуугаа авалцан,

	— Хэн нүдсэн юм бэ?

	— Шатаж байна уу?.. 

	— Бага Олепинынх уу? гэлцэх сонстоно. 

	Харанга итгэлтэй, түгшүүртэй, улам чанга дуугарч байв. Гүйж ирсэн хүмүүсээс хэн нэг хар хүн манаач эмгэн эгч Полягийн оронд харанга дэлдэж гарав. 

	— Грыбовын цаад руу гүйгээрэй

	— Бага Олепин шатаж байна. 

	Харанхуйд энд тэндээс хүмүүс шал палхийн гүйх сонстоно. Би баганаас унжиж байгаа хонхны хажуугаар (тэр үед нүдэхээ больсон байв) гүйж гарахдаа манаач эмгэний амьсгаадан, сандран

	— Улайраад л байх шиг байна даа. Модод нь тэнгэрт гарчихсан юм шиг л байна. Би чинь ингээд хоцорлоо. Олепин дээгүүр улаарч харагдаад байна. Яадаг билээ та минь? Хонх руу очоорой,. Гар минь чичрээд болох биш. Харангын дуугаар гарцгаахгүй байна уу даа. Виктор минь чи гүйгээд ирсэн нь яамай, ашгүй дээ... гэх нь сонстов. 

	Бага байхдаа ёстой жинхэнэ харангын дуугарахыг хэд хэдэн удаа сонссон юм. Түүнээс хойш би жинхэнэ дуугардгаараа дуугарвал харангын дуунаас түгшүүртэй, аймшигтай зүйл байхгүй юм байна гэж боддог болж билээ. Уг нь заримдаа тэгж их сүйд майд боломгүй тохиолдол ч байх л даа. Жишээ нь, түгшүүрийн дохио бол ерийн л нэг дохио шүү дээ. 

	Харанга дэлдэж эхэлмэгц, хүмүүс гүйлдэн ирж, сууринаар нэг дуу шуугиан болж, үнэхээр галын аюул гарчихсан мэт (хөгшид сэхээ сөгөөтэй нь элээ халаг болцгооно) дан эрчүүд шилж авсан гал хамаандынхан ажиллаж эхлэв. Гал хамаандынхан саравч руу морьдоо хөтлөн, налуу банзан дээгүүр гал унтраах машин ачсан аралтай тэрэг өнхрүүлэн, дэгээ, сүх, хүрз зөөнө. 

	Черновынх л «шатаж» байх шиг байна гэлцэнэ. Гал унтраах хэрэгсэл, хүмүүс цөм тийш зүглэв. Брезент ханцуйтай гар, цөөрөм худаг руу уралдан тэргэн дээр ачсан гал сөнөөгч машинаа морьд ирэхийг хүлээлгүй түрж гүйцгээнэ. «Шатаж буй байшин» руу гүйлдэн ирснээр шалгалт дууссангүй. Байшингийн дээвэр, хана руу чиглэн ус годгодож эхэлмэгц л цаг хэмжигдэж эхлэх байв. Хэрвээ харанга дэлдсэнээс хойш долоон минутын дотор ус шүршиж эхэлбэл сая гал хамаадынхан нэр төрөө хамгаалах байжээ. 

	Ган халуун нартайд хөөрөгчид хүмүүс рүү ус шүршиж ялангуяа эмгэд цочоон, хүүхэд багачууд бажгадуулдаг сан. Сандарч тэвдсэн хүмүүс орилж чарлаж, хөхрөлдөн хөгжилдөнө. Бүх юм тоглоом шоглоомоор дуусна. 

	Энэ өвөрмөц тоглоом зундаа дөрөв тав дахин давтагдах учир яаж цочоож сандраах талаар, нарийн бодож боловсруулсан хүмүүс ч болгоомж анхааралтай байдаг байв. Галын аюул ч бас мундахгүй л гардаг байсан л даа. 

	Бүр сүүлд, хонхнуудыг авч хаяхаас өмнө дөө, сууринд хуучны дэг журмыг бүр тоохоо больсон үе Гафонов Витькад хэн нэг нь тэгэхээс тэгэх гэж «харанга дэлдээд орхи!» гэсэнд цаадах нь дэлдээд орхижээ. 

	Тэгэх нь ээ харчуул авгай хүүхнүүд шимээс, хадуураа орхин (хадлангийн үе байжээ) гацаа руугаа амь тавин гүйж иржээ. Тэр байтугай Самойловын ойгоос ч зарим улс ирсэн байв. 

	Харангын хууль агуу хүчирхэг бөгөөд юутай ч зүйрлэшгүй бүлгээ. Хөгшин залуу, ядарсан цөхөрсөн, ажил албатай хэн ч байсан харангын дуу сонсмогц бүхнийг орхин гүйж ирэх хуультай. 

	Энэ дуу бол бусдад хойшлуулшгүй түргэн тусламж хэрэгтэй боллоо гэсэн дохио билээ. Тийм ч учраас сүх, хүрз, хувингаа барин гүйлдэнэ. Зарим нь юмыг яаж мэдэх вэ гэсэн шиг сэрээ барьжээ. Юу болсныг бүү мэд. Гэтэл сэрээний хэрэг болох цаг арай болоогүй байв. 

	Аюул болоод байхад ганцаардаагүй бүгд туслахаар хөдөлж байна шүү гэж бодоход баярламаар байдаг. Харангын хууль агуу их бөгөөд хойшлуулшгүй учир хүмүүс тэр дороо гүйлдэж ирнэ. 

	Одоо би харанхуйд ганцаараа яг л тэгж гүйж явлаа. Гэтэл бас баруун зүүнгүй пад пад хийх хөлийн чимээ, амьсгаадах дуу сонсогдоно. Харчууд гүйлдэцгээж л яваа байжээ. Харанхуй, шавар шавхайг үл хайхран гүйлдэж яваа байжээ. 

	Бид хүмүүс яагаад түймэр гарсан газар луу гүйхгүй Грыбовын цаад руу, ар тал руу гүйлдээд байгааг бодож, өөрөөсөө асууж амжив. Тэгэх нь ээ ийм юм болжээ. Олепин овгор гүвгэрийн цаахна, километр хүрэхтэй үгүйтэй газар байгаа болохоор гүйгээд хүрчихэд юухан байх вэ. Гэтэл бас түймэр гарсан газар өөд хүмүүс сандарч тэвдэж л яваа. Туслах бригадынхан бас бий. Тэд хийх юмаа мэддэг улс байлгүй дээ. 

	Тосгоны захын нугад гүйлдэж ирсэн хүмүүс цөм цугларав. Тосгонд бараг хүн үлдээгүй боловч энд ирсэн нь бас тийм ч олонгүй. Тав зургаан эр, бусад нь бараг авгайчуул байв. 

	Хүн бүр тийшээ, намрын шөнийн чийглэг, сохор харанхуйд холын гүвгэр дээгүүр чимээгүй улааран буй бараан улаан туяа руу ширтэцгээнэ. 

	Тэр нь яг газар тэнгэрийн савслагад шатаж буй нүүрс тавьсан нь дээшээ, тал тал тийш нь улаан гэрэл цацруулж буй мэт үзэгдэнэ. Үе үе хүн нүүрс үлээж байгаа юм шиг улаан туяа хачин чимээгүй тодрон улалзана. 

	Заримдаа туяаны төвийн шаргал толбо бүр цайран харагдана. Энэ үед бол тал тал тийшээ улам хол улааран, ялангуяа дээшээ доод талын хөвсгөр бараан үүлсээ гийгүүлэн улаарна. 

	— Харав уу хөөш, тэр улаарч байгааг нь гэж цуглагсад дуу алдацгаана. 

	— Олепинец гээд байсан. Юуны чинь Олепинец? Олепинец тэнд, тэр гүвээний цаана байхгүй юу. Хэрвээ Олепинец шатаж байгаа бол ийм байхгүй... Энд бараг гэрэлтэж байгаа биз дээ. За байз хаана юм бэ... одоохон хэлээд өгье... Лав Волково л шатаж байх шиг байна. 

	— Арай ч үгүй байх аа! Волково тээр баруун тийшээ байхгүй юу. Некрасиха л бол уу гэж бодох юм. 

	— За үгүй дээ, хөгшин минь Пасынково л юм шиг байна. 

	— Магадгүй гэрийн хошоонгор юм уу нуруулдсан сүрэл байлгүй. 

	— За сүрлийн үнэр ч алга. Сүрэл бол дүрсхийгээд л өнгөрөхгүй яадаг юм бэ. 

	— Тэгэлгүй яах вэ. Поля эгч түүнийг олж үзээд, харанга руу гүйж, хүмүүс цугласаар байтал... Бодохгүй юу, одоо бараг цаг гаруй болоо биз. Сүрэл мөн байна уу даа, үгүй юу Одоо тэгээд ер багасахгүй байна шүү дээ. 

	Намрын хязгааргүй харанхуйд дундаа мөнгөний хэртэй цорын ганц гэрэлт шар толботой улаан дугуй яаж өөрчлөгдөхийг харан нэлээд чимээгүй зогсоцгоов. 

	— Магадгүй Некрасиха ч байж болно шүү гэж хөшүүн боловч бодлогошронгуй дуу гарч яриа үүдэв. 

	— Пасынково байлгүй. 

	— Волково 

	— Олепинцо гэцгээгээд л байсан. Олепинцо бол тэр товцгийн цаад руу байлгүй яадаг юм бэ. Хэрвээ Олепинцо шатаж байгаа бол ч... 

	— Тэгвэл нөгөө... юу... эрчүүд... үгүй энэ чинь явцгаах юм биш үү?

	— Явж ч болно оо. Явалгүй яах юм бэ? Гал хамаанд хаалттай байгаа. Прокошихед бий биз дээ. Яг энэ үед тэр мунхаг байдалд би ч гэсэн автаж

	— Прокошихед гэсэн чинь юу гэсэн үг вэ? гэж хэн нэг хүн рүү хандсан ч биш бүгдээс асуув. 

	— Бодоод байх юмгүй. Борсуков Василий одоо гал хамаандын дарга болсон шүү дээ. Тэр Прокошиход суудаг. Тийш очно гэхэд хоёр километр хагас газар байна. Хүрэх гэж гүйсээр явтал өөрөө гүйгээд ирэх биз... 

	— Тэнд нь гал гарсан бол яах вэ?

	— Тэглээ ч. Ялгаа байхгүй. Саяхан Викторын урцанд гал гарлаа. Хувингаар ус цацсан нь сайн болсон. Өнгөрсөн хойно машин авчирсан боловч тэр нь тэгээд хөдлөхөө байчихсан эд байв шүү. 

	— Хөдлөхөө больчихсон гэсэн чинь юу гэж байгаа юм бэ?

	— Юу гэж байгаа юм, юу байх вэ: Эвдэрчихсэн л байхгүй юу. Тык-пык, тык-пык л гээд байдаг ус нь явдаггүй. Василий ч харин хэмх цохичих шахсан даа. Одоо засчихсан байх шив л ээ. 

	— Эрчүүд ээ, Ставрово руу районы төв рүү утасдсан нь дээр юм биш үү? Тэд биднээс өмнө хүрэх биз. Машин ч сайнтай шүү дээ. Тэдэнд биднээс хол, арван таван километр ч байсан бидний тавтай адилхан гэсэн үг... 

	— Черкутиныхэн ирчихээ биз. Тэндээс Некрасиха ойр доо. 

	— Та нарт Пасынково шатаж байна гээд байна шүү!

	— Тэгвэл Пасынково хүртэл бүр ч ойр л биз... 

	— Черкутинаас район руу утасдаж болно. Харин манай энэ Олепиноос утасдахаас ч амар. Тэндээ шууд шугамтай. Бүгд бүрэн санаа амраад (Черкутинаас утасдахад амар, явлаа гэхэд ойр хэмээн) холын түймэр лүү төвлөрөн ширтэцгээв. Гэтэл эргэлзэх (юу ч хийхгүй хий маргалдаж зогсоно гэдэг байж болох уу?) сэтгэл хүн бүрийн дотор орсон бололтой. Эхлээд ямар ч атугай тэр сэтгэлийг тайвшруулах хэрэгтэй байв. 

	— Бид энэ шавар шалбааг дундуур яаж хүрэх вэ дээ. Хоёр өдөр хувингаар асгасан мэт орлоов шүү дээ. 

	— Аль хэзээ авалцсан гал одоо шатаагаад гүйцээ биз. Одоо гагцхүү чучил л үлдээ вий. 

	— Эрчүүд минь үнэхээр Некрасиха л байгаа ер

	— Некрасиха арай л зүүгээр юм шиг санагдах юм. 

	— Волково гэж хүн хэлээд байхад

	— Пасынково дог оо... 

	Туяа чичгэнэсэн боловч, нэгэн хэм жигд гэрлээ ер өөрчилсөнгүй. Чив чимээгүй, анир дуун үгүй, тэр аяараа нам гүм байсан нь л бүхнээс хорлонтой байв. 

	Тэнд бодвол үймж шуугин, ийш тийш гүйлдэж, хашхирч гууглан харааж зүхэж байгаа биз... Гэтэл бидний энд юу ч дуулдаггүй, таван километрийн цаана өлөн дунд зогсож буй бидэнд дуулдах юм ер байсангүй. «Анир чимээгүй улаан туяа шөнөжин гэрэлтэв» гэдэг миний дуртай, чухал оносон үг тэр үед цагаа олсон уу, олоогүй юу санаанд буув. «Орос орны дээр холын анир чимээгүй их түймэр шатахыг үзнэм» Үнэндээ ямар оносон үг билээ! Шахматов хавьд ч юм уу манайхны ёстой нэг орос түймэр үзсэн юм байлгүй. Тэрнээс ердөө л зүгээр сэхээрсэн хэрэг биш биз!.. 

	Авгайчуул гэнэт ам нийлүүлэн

	— Эрчүүд ээ, юу болоод зогсоцгоогоод байна? Юугаа хүлээсэн юм бэ? Эр улс ингэж болдог юм уу?

	— Хэрэв шууд л... аль хэдийн хүрчихсэн байхгүй юу?

	— Василий гал хамаандын хүн гэж байгаа. Тэгээд тэр Прокошихед сууж байдаг... Ийм юм болоод байхад цоож цуургыг нь эвдэж болох юм байгаа биз дээ энэ чинь. 

	— Гал хамаандын машингүй гэхэд сүх авцгаахгүй юу. Тэнд одоо хүний л хэрэг гэж байгаа даа. Аль хэдийн нүүрс болоо вий гэж санаа амарцгаагаад байгаа юм уу! Харахгүй юу шатаж дуусаагүй л байна. Тэр үсчин, цацран гийгж байгааг нь харахгүй юу!

	— Эрчүүдээ явцгаагаарай Некрасиха, Волково, Пасынково... Энэ тэр гэж таах чинь яамай. Яваад очтол учир нь олдоно. 

	— Түймэр, галын аюул болоод байхад харж зогсох ёс хаа байна. Ингэж болох уу ер?

	Түймэр лүү харан, чимээгүй зогсоцгооно. Авгайчуулын ярианаас болж сэтгэл санаа харин ч эргэжээ. Өөр тийшээ явцгаахад ер ялимгүй түлхээс хэрэгтэй байлаа. 

	Бараг шийдээд байхад түймэр дундаас дахиад л хүчтэй гэрэл цацрав. Тэгж гэрэлтээ ч үгүй байх. 

	— Нээрэн явцгаах уу? Явсан нь дээр юм биш үү. 

	Энэ чинь шатаад л байдаг шатаад л байдаг дуусдаггүй чинь юу вэ. 

	— Энэ шавар шавхайг яаж туулах вэ?

	— Трактор асаагаад, сууцгаавал яасан юм. 

	— Маргааш орой л хүрнэ гэсэн үг биз. 

	— Ачааны машин олбол яасан юм. Магадгүй... 

	Мөчийн дараа (гал хамаандын цоожийг эвдсээр байтал) манай хамтралын гурван тонны муу тэрэг яйвганан шавар үсэргэсээр биднийг түймэр дээр аваачив. 

	Поля эгч харанга нүдсэнээс хойш лав л цаг болсон шиг санагдана. Бүгд л тус хүргэх бус санаагаа амраах гэж яваа юм шиг бодож байх шиг байлаа. Аятай цагаа алдсан болохоор цурам нь дээр л очихоор явж байв. 

	Гэтэл туяа улам л тод гэрэлтэнэ. Тэгэхдээ бид түймэр лүү улам л ойртож явсан хэрэг шүү дээ. 

	Аз болоход машин маань ер саатсангүй. Тэр битгий хэл Шуновын малын байрны өмнөх баларсан газрыг хүртэл давгүй өнгөрлөө. Куделины ууланд хүрсэн хойноо Некрасиха шатаж байна гэж ойлгоцгоолоо. Туяа, тэр шар толбо гацуурт ойн чанад далдран, моддын оройгоор очнууд бутран үзэгдэнэ. Хар-улаан бөөм шууран, сүлжилдэн, хуйлран байв. 

	Жолооч хаазаа нэмэн хурдална. Назгайрч, нойрмоглосон, сонин хайхрамжгүй байдал өнгөрөв. Бүгд түймэр лүү харцгаан, явуут үсрэн бууж, тус хүргэхэд бэлэн нэг үгээр хэлэхэд цөм зогсоцгоон, тэсэж ядан явав. 

	Өлөнгийн тэнд зогсоцгоон, Пасынково, Некрасиха, Волково хэмээлцэн хий маргалдан байсан маань юутай тэнэг явдал болж вэ гэдгийг цөм айхтар ойлгосон бололтой. Гал хамаандынхан доог тохуу хийж, «харав уу, Олепиныхон хөөрхийс минь сайн санаатай улс өрөвч сэтгэл гаргаж гэнэ! Сүүлийг нь мушгин, цурам дээр нь ирж дээ. Эднээр одоо цуцал унтраалга. Ажил нь яг л таарна!» гэцгээх вий. 

	Галын аюулд хоёр модон байшин өртжээ. Бидний өмнөөс хүмүүс гүйлдэн (тэгэлгүй яах вэ дээ?) авгайчуул дуу тавин

	— Тэнгэр минь! Ах дүү нар минь... ашгүй ирлээ!.. Тус болж үзээрэй, сайн санаатнууд минь! Ирлээ шүү! Тэнгэр минь!

	Байдлыг мэдэж цөхөхгүй байлаа. Галын аюул гарсан газар биднээс өөр хүн хүчгүй ажээ. Эргэн тойрон авгайчуул. Нэг нь үнэхээр шатаж дуусжээ. Дээвэр, хана нь нурж унав. Гучин алхмаас илүү ойртож боломгүй аймшигт түүдэг авалцан, ойртвол үс шаржигнаж байлаа. 

	Хоёрдугаар байшин (анхныхаасаа авалцжээ) хамаг л байдгаараа шатаж байв. Аврах ямар ч арга алга. Аврах юм үнэхээр үлдсэнгүй. Нуруу мод нь хариугүй унах шахан, цонхноос нь мушгирсан урт бөөн гал шуугин унаж байв. Харин гал хүрээгүй байгаа гурав дахь байшинг л аврах (хагас цагийн өмнө хоёр дахь байшинд гал хүрээгүй л байжээ) хэрэгтэй байлаа. Гурав дахь байшин улайдан халж, дүрсхийн асахад бэлхэн болжээ. Некрасихад байгаа хүн гэвэл хоёр хүн, дүрсхийн асахаар завдан буй байшин руу цацахаар авгайчуул хувингаар ус зөөнө. Гэвч халуун төөнөн ойртохын эрхгүй байлаа Хэн нэг нь ойртлоо гэхэд яарч сандран, буруу харж байж цацах бөгөөд дээд талын шургааг, тэгэх тусмаа дээвэр лүү хүргэн цацаж чадахгүй доогуур усална. Гэтэл дээд талдаа хамгаас их халж байлаа. 

	— Ах дүү нар минь, бурхныг бодон аварч үз. Одоохон авалцлаа!

	Гурав дахь байшинд өөр байшинг шахаж барьсан байлаа. Биднийг шахаж шавдах хэрэг юу билээ. 

	Манай Олепиныхны эрчүүд гайхалтай байлаа. Нөхөрсөг, эмх журамтай байснаас тэр үү, баярлан нуруу руу хүйт оргим сэрвээ татаад явчхав. 

	Гарт минь аль эртнээс цэвэрлээгүй усан хөөргөний зэс хошуу оржээ. (сандарч яваад хаанаас олж барьснаа ч мэдсэнгүй) Тэгтэл гэнэтхэн л огло үсрэн гараас алдpax шиг л болоод сэгсчээд явчихлаа. Хүчтэй дуугарч, үзүүр нь салгалаад (хайрцгаа авч хаячих гээд) улаан хар хосолсон тэнгэр өөд ус олгойдон тургив. 

	Дараагийн агшинд би усанд гэнэт цохиулан сэхээ авч, байшингийн хуучин дээвэр, хана руу шүршиж гарав. 

	Шургааг, төмөр дээврээс уур гарч байлаа. Ус чухам цагтаа хүрчээ! Дахиад л тав-арван минут болсон бол гал түймэр шинэ хоолтой золгон, холоос харахад улайран харагдаж байсан тэр туяа ч бас шинэ хүнстэй золгох байжээ. 

	Бид Олепиныхоо өлөнд зогсон, хоорондоо залхуутай нь аргагүй

	— Ер нь л нэг шатаж дуусахгүй байна шүү

	— Эрчүүдээ, үнэхээр Некрасиха байх шүү. 

	— Биш ээ. Некрасиха арай зүүнтэй байх ёстой хэмээн марган ярилцах байсан биз ээ. 

	Тэгээд дахиад л чив чимээгүй, шатаж үл дуусах улаан туяа руу харцгаах байсан байлгүй... 

	
ЦАНЫН МӨР ДЭЭР

	 

	Би зөргийн хажуудах хунгарт дулаан байранд байсан цанаа жаахан царцаахаар шигтгэн орхив. Толгойд минь тийм нэг айхтар ухаан оржээ. Бүлээн цанаар цас «хайлуулж» магад ч үгүй урсан, гулгаж өгөхгүй хол явах хүнийг зовоочихно гэж бодсон юм. 

	Ний нуугүй хэлэхэд тэр нь нэг их замсаад байх юмгүй сувиллын газар амрагсдын гаргасан цанын битүү тойрог байв. Цана хийгээд явахад хоёр цаг орчимд л авчихдаг газар. 

	Намайг шаахайныхаа улны нүх рүү цанын бэхэлгээг оруулах гэж мунгинасаар суутал эмнэлгийн асрагч Наташа гэдэг хар хөмсөгт, том нүдэн залуу хүүхэн хажуугаар өнгөрөв. Түүний цардмал цагаан халаад жаварт шаржигнан дуугарна. Наташийн хувцас яг л зөргийн хоёр хажуу дахь гурван сарын цас шиг цэвэрхэн, наранд гялалзан, нугаларч хунирсан газраа цэнхэвтэр харагдана. Түүнийг харангуут хунгийн өд шиг хүүхэнцэр цас руу харсан лугаа адил нүд анивчих дөхнө. 

	Гэхдээ халаад нь ердөө төөр тэр нигүүрс дээр юм уу энэ самарт бутан дээр өлгөөтэй байсан бол тэгтлээ нэг их анивчиж далдичмаар санагдах эсэхийг бүү мэд. 

	Тийнхүү цанынхаа түгжээг бэхлэн, өндийтөл Наташа цанын үзүүрт зогсож байв. Зөрөг нарийн, гүн байсан тул Наташа тойрон гаралгүй намайг хунгар луу гарахыг хүлээж зогсжээ. Түүний бие, байгаа байдал нь адайр захирагчийн төрх, барьж ядсан адгуу байдлыг илтгэх бөгөөд нүдэнд нь тэр л нөгөө гэрэлд нь орчихдог юм уу яадаг юм бэ, таарах бүр л нүд анивчим болдог гэгээ үзэгдэнэ. 

	Би энэ сувиллын газар санамсаргүй ирчихсэн юм. Энд ихэнхдээ инженерүүд, эрдэмтэд ирдэг байсан болохоор ердийн мэргэжлийн (композитор) хүн намайг ирэхэд Наташа гайхсан байлгүй. Би ёстой түр буудалласан шувуу мэт байв. Наташа над руу наран мэт гэрлээ, миний ойлгосноор бол нүдээ анивчмаар эсвэл ч доош хармаар болдог гэрлээ тусгахад нь магад ч үгүй хөнгөхөн романтик үүлэнцэр намайг бүрхэн авах шиг болсон билээ. 

	Наташа инээмсэглэн

	— Та кросс уралдаанд гарах нь уу? гэж асуув. 

	— Яадаг юм билээ. Олон нийтийн эрхлэгч өчигдөр оролцохыг их л ятгасан юм сан. Ёстой чухам хийх ажил эзнээ эрж дээ!

	— Кросс уралдаан тийм муу юм гэж үү? хэмээн хүүхэн гайхав. 

	Цанын мөр дөнгөж зөргийн дэргэдээс эхэлнэ. Гацуурын мөчир лүү үсэрчихгүйн тулд доош намхан сууж, хүчтэй таягдан ухасхийж гуунд халтиран ороод (хурдлахад салхи гарч, хүрэм, цамц яран, халуун цээж рүү төдхөнөө сэнгэнэж байв) тэндээсээ шумбан гарч, нөгөө эрэг дэх барианы газар шууд хүрэв. 

	— Бушуухан бушуухан. Хурдлаарай гэж олон нийтийн эрхлэгч маань харин бүр тушааж байна. 

	Би ахуй орчны болзол, харьцангуй байдлын тухай бодов. Өчигдөрхөн л, найрал баян хуур тоглон, олон түмэнд инээдтэй хөгтэй юм чангаар ярьж байсан Федя маань намайг кросс уралдаанд оролцуулахаар ятгачихлаа шүү дээ. Ядаж толгой дохичихжээ. Тэгээгүй сэн бол өнөөдөр дуртай газраа явж байхгүй юу, одоо яах вэ үгээр нь л явахаас. 

	— Бушуулаарай, хурдлаарай! Харж байна уу цөм ирчхээд байна гэв. 

	Гараа гэхээр ч тусгай юм байсангүй. Таягаар цас зураад, бид цанынхаа үзүүрийг зурааснаас жаахан ч гэсэн давуулчихгүйг хичээн шүргүүлэн зэрэгцэн зогсов. Федя арван таван хүн ятгаад амжаадахжээ. Голцуу хижээл хүмүүс иржээ. Докторын зэрэгт урт сахалт эр, нэг профессорын Хэминүвэйтэй адилхан болохыг хичээж хацар нүүргүй сөрвөгөр үс ургуулсан нүдний шилт хүү хүртэл иржээ. Цугласан хүмүүс цөм миний л адил тэр уралдааныг нэг их юманд бодсонгүй. 

	Ухасхийн хөдөлцгөөв. Нэгийг нь цанын хойд тал орооцолдчихоод хөхрөлдөх, орилох сонстов. Харин би хамгийн түрүүнд замд ороод, тал дундуур яаж явж өнгөрснөө ч бүү мэд, ой дотор гүйж явав. 

	Арван тав орчим жилийн өмнө цэрэгт байхад цанын аялал, кросс уралдаанд бишгүй оролцож байлаа. Хамаг тэнхээгээ шавхах цаг ч тохиолддог сон. Малгай дороос хөлс урсан нүдэнд орно. Гагцхүү урдах мөр, цанын үзүүр л харагдах ажээ. Эргэн тойрноо харж, өвлийн ойн жавхлант, үлгэр мэт сайхныг бахдан, цан хүүрэгт моддыг сонирхох ч хаа байх вэ, гагцхүү урдах мөр, цанынхаа үзүүрийг харж явна. 

	Толгой тархинд ч товьтой юм орж ирэхгүй нэг л сүүмэлзсэн юм байв. Тэгж байтал цэрэгт явахын өмнө дуртай байсан, одоо ч урдуураа өнгөрөөдөггүй вандуй, гахайн махтай шөлний тухай бодолтой зууралдчихав. 

	Одоо бол армийн сахилга бат, амин чухал шаардлага аль нь ч намайг үл удирдана. Гэтэл бас цана хөлдөө хийвэл хамаг хүчээ шавхан явах ёстой замаа заавал дуусгах тэнэгхэн зуршил тогтжээ. Одоо кросс уралдаан болж байна, бүх юм тодорхой. Урд өдрүүдэд гулсаж байхдаа ч би араас минь хүн хөөгөөд байгаа юм шиг, цанын зугаалга гэдэг маань ой дундуур зугаалан явахыг хэлдэггүй, хөлсөө урсган, цанынхаа үзүүрийг тээглүүлэн уначих шахан, юу ч харалгүй нэвт шувт гүйхийг хэлдэг юм шиг хамаг л тэнхээгээрээ гүйхийг хичээдэг байсан. 

	Нэг «солиот» нь намайг гүйцэж явна. Нэг бол тэр надаас ч «солиотой» амьтан байх, эсвэл илүү сайн гулгадаг байх. Тиймгүй бол юунд намайг хөөж гүйцэх билээ? Арван таван жилийн өмнө бол, за арван жилийн ч гэсэндээ, би хүн араас хөөж явааг мэдвэл алхаагаа улам холтгон, хамаг чадлаараа хурдлан ингэж явахад гүйцвэл гүйцэг гэж бодох сон. Одоо бол харин ямар нэг шинэ юм, үл ойлгогдох юм зурсхийж байх чинь. Гэхдээ би энэхүү шинэ сэрлийг ойлгохдоо тийм ч их гайхахгүй байна. Нас дарна гэдэг ч магадгүй зөвхөн үг биш байж болох юм, эсвэл ухаан санаанд минь ямар нэг ер бусын өөрчлөлт гарчхав уу?

	Ямар ч атугай би зогсож замаас гарлаа. Профессорын Хэминүвэйг дуурайсан сахалт, нүдний шилт унжгар хүү гучаад алхам газар ирж явна. Түүнийг явж өнгөртөл хүлээгээд өнгөрөхөөр нь замдаа орлоо. Хэдийгээр би нэг их хүч гаргалгүй явсан боловч тэр надаас алхам ч холдож чадахгүй байв Гэвч түүнийг гүйцье гэдэг санаа огтхон ч төрсөнгүй. Залуу хар тэнхээгээрээ явж байгаа бол түүнийг «идэж» цөхөхгүй байв. Надад даанч тийм хүсэл байсангүй. Хээнцэр дэгжин, сэхээтний оронцог намайг гүйцээд өмнө минь явна. Улаан өнгийн цана нь улаан цамцтай нь хослоод, толгойны нь шаргал үсэнд цас хайлна. Урт гараараа таягаа урагш шидэлнэ. Унжгар биеийг нь харваас ялалтдаа баярлан хөөрсөн намайг дооглон тохуурхсан шинж илхэн. Гэвч би түүний хойноос гүйцэн өсгийд нь тулж очоод эзэрхүү нь аргагүй зам тавьж өгөхийг шаардъя хэмээн оролдсон ч үгүй. 

	Унжгар маань яваа яваандаа надаас холдож байсныг бодоход би хурдаа саасан бололтой юм. «Чөтгөр авмар, яв, яв, хурдалж үз. Амьсгаадахаараа бол, хамаг хүчээ шавхаж үз зүгээр. Тэгтлээ нэг их сандрах хэрэггүй байлгүй. Бараа чинь тасарч моддын цаагуур далд орох шив? Сайн л биз. Би ганцаараа тэр битгий хэл дуртай зүг рүүгээ явна. Та нарын энэ тэнэг цанын мөрнөөс холдсон ч яадаг юм бэ? Ойд чөлөөтэй газар ямар мундсан биш. Явж ой, цагаан цас, цэнхэр тэнгэр харъя. Боллоо. зүгээр! Арван таван жил цохилох зүрхээ ч хайрлалгүй хар хүчээ шавхан байж цанаар гүйлээ. Буйл өвдөн шүлс асгаран, уушгины хамаг хий шавхагдаад дахин амьсгаа автал жаахан зогсмоор байв. Юу ч бодох хэрэггүй, хөл цана руугаа ээлжлэн харан харсаар, хязгааргүй цагаан талбай руу ширтэн ширтэн гүйх хэрэгтэй байлаа. Ар талд минь хүндээр амьсгалах сонсогдоход би зам тавин зайлав. Энэ удаа сахал сармаагаа унжуулсан залуу биш жаран насны туранхай өвгөн ажээ. «Санаачлагч» гуай бүсээ хүртэл нүцгэлэн хувцсаа ойд хаясаар урагш довтлон явав. 

	Халимагтай, нүдний шилт хүү хол явна уу? гэж гүйх зуур надаас асуув. 

	— Тийм ч холдоогүй ээ, гүйцэж болох байх гэхэд

	— Чи яагаад, чөтгөр авмар хөөхгүй байгаа юм бэ? Гүйцээгүй юу?

	Миний хойноос гүйгээд гүйгээд! Хэлэн дороо жаахан ёотон хийнэ үү, тун нэмэртэй юм байна шүү гэв. 

	— Би тэгтлээ ядраагүй байна. Зүгээр л хурдлах дургүй хүрээд. Та өөрөө гүйцмээр байгаа бол яваач дээ. Өвгөн миний үгийг анхааран эргэсэнгүй. Бодвол ерөөс сонсоогүй биз. Залуу явдалдаа зугаацан тоглох мэт хөнгөн гулсаж байсан бол өвгөн нэгэн хэмд захирагдан, машин мэт «ажиллаж» байлаа. Гараа урагш нь ээлжлэн машины хөдөлгүүр адил нэгэн жигд шидэж, таяг нь цасан дээр гайхмаар нэгэн жигд залхуутай, хичээнгүй цохиж байлаа. Хөл нь ч мөн машины хөдөлгүүр адил нэгэн жигд солбих бүлгээ. Өвгөн тэр аяараа хөдөлгөөний нэгэн хэмд авган, түүнд цанаар гулсах, нүдний шилтийг гүйцэн тэмцээнд түрүүлэх хүслээс өөр санах юм энэ хорвоод үгүй болсон нь илт байв. 

	Тэгвэл баян хуур тоглон зугаат адал явдлын тухай чангаар өгүүлж чаддаг нөгөө Федя ах гарыг нь барин, орой нь гуанзанд «Зохион бүтээгч Салкин тэмцээнд түрүүлсэн» тухай зарлана даа. Тийм шүү энэ өвгөн чинь хоёрдугаар байранд суудаг зохион бүтээгч Салкин байна шүү дээ гэж би сая л нэг юм санаад

	— Ха ха... хэмээн тас тасхийтэл инээд алдав. 

	Тэрхэн зуурд би өөрийгөө «арай энэ чинь галзуурч байгаа юм биш биз дээ» гэж санав. Энэ ойг хамгаас хурдан явж өнгөрөөмөөр байна уу? Юунд тэр вэ? Харин ч энэ ойд чинь хамгийн сайхан хамаг учир байгаа юм биш үү. Ишш! Таарсан ч улс бол доо... 

	«Дахиад хэн ч намайг бүү гүйцэг!» хэмээн би замаас огцом эргэж, баруун гар зүг, хөрш сувиллынхны гаргасан цанын мөрөөр орж явав. 

	Зогсон, малгайгаа авч, нүүр духныхаа хөлсийг арчив. Шид моддын оройгоор зана шувууд үсрэн дэгдэн нисэх нь хамгийн түрүүнд нүднээ туслаа. Шувууд бутан дээр суугаад цэцэг найлзуурын аль нь үл мэдэгдэх нэг юмны хальс хуулж байв. Хальс нь цасан дээр унахад шувууд мөн цасан дээр үсрэн бууж идэх юм цуглуулан нэг газраас нөгөө газар үсрэн дэвхэрч явна. 

	Өдөр хэдий саруул байсан ч тэнд цасан дээр ч модны мөчир дээр ч нарны туяа шууд тусаад, алтран байсан ч, наран тусахгүй газар хар хөхрөн, хусны оройгоор ягаарч, том цасан ширхэг нүд гялбам гялтганаж байсан ч, туулай ондгонон харайхад тэр гялтгар цасан ширхэг шидэгдэн байсан ч зана шувуудын гоёмсог цээжнээс тод сайхан юмгүй байлаа. 

	Зана шувууд! Яагаад би тэднийг ажигладаггүй байсан юм бэ? Тэгээд ер нь би хамгийн сүүлчийн удаа хэдийд энэ шувуудыг харлаа? Аль дээр үед ах бид хоёр өвөл шувууд тэжээх байр дархалж байхад шар хөмрөг, улаан цээжит зана шувууд нисэн ирдэг байжээ. Тэгэхэд шаазгай нисэн ирж хамгийг цөлмөн, хамаг идэх юмы нь сайргар хөлөөрөө тараачих вий гэж харж хайгуулддаг сан. Би өнгөрснийг дурсан бодож тэр бодолдоо автсаар ой дундуур аажимхан гэлдрэв. 

	Тэгтэл ч цанын мөр хөндлөн огтолж гарсан хандгайн памбагар, гүн мөр үзэгдлээ. Нэг хэсэг би хандгай ер нь ховор сайхан амьтан юм. Москва хавьд хандгай их болсон нь нэг талаар сайн боловч нөгөө талаар энэ амьтанд ашигтай юм ер юу ч үгүй, харин ч залуу моддын оройн хутгуур идэж, таримал сүйтгэж байна. Уг нь хандгайн амьдарч байгаа энэ ой мод бол түүнээс ч илүү учиртай эд юм шүү дээ. Тийм болохоор хандгай үржүүлэх болсон нь нэг бодоход сайн нөгөө бодоход өчүүхэн ч сайн юмгүй дэгээ гэж бодож явав. Ер нь байгальд хэрэгтэй тустай юмны төмөр мэт лут гинж байх юм. Тэр нь нэг газар тасарлаа ч гэсэн нөгөө нэг газар нөхөгдөж л байдаг ажээ. 

	Уг нь тэр талаар би бодсоор асар холын юм бодох байсан биз. Даанч талбай руу гартал нэг юм хараа булаан, гайхаш төрүүллээ. Юу тийнхүү хараа булаан, гайхаш төрүүлснийг ч ойлгосонгүй. Мэдээж тэгэлгүй яах вэ дээ! Нүдэнд минь талд ургасан хэсэг нигүүрсний бут өртсөн байжээ. Эргэн тойронд хамаг юм цэнхэр (ялангуяа тэнгэp хамгаас цэнхэр, тэгээд цас, хусны их бие хүртэл цэнхэр байв) байхад нигүүрсний ширэнгэ бүр бурман хүрэн байсан тул гайхахгүй байж болохгүй байлаа. Тийм ч учраас нүдэнд содон тусжээ. Харин би урьд өмнө нь гурван сарын нарны гэрэлд ой дахь нигүүрсний ширэнгэ ямар бурмын өнгөтэй байдгийг анхаараагүй явсан нь гайхмаар юм. 

	Сэтгэл минь хүртэл чимээгүй байснаа тэр анир чимээгүйн гүнээс дуун гарав. Нүдээ анин чагнаваас ая дуун улам улам чангаран сонстоно. Энэ бол бурхны ид шид бус ойн гүнд сэтгэлд минь төрсөн цэвэр ариун, хүчтэй сэрэл бүлгээ. Би цаасны өөдсөн дээр тэмдэглэх юм уу санаандаа тогтоохын оронд дүрсгүйтэн, мөчрөөр цасан дээр ноотны шугам зурж, дотроо төрсөн тэр ая дууг бичиж билээ. 

	Түүндээ би дэндүү автсан байсан байх. Тэрнээс цана чахрах, амьсгал сонстохыг мэдэхгүй л байв гэж үү дээ. Цэвэр тунгалаг хоолойтой эмэгтэй хүн цасан дээр бичсэний минь нэг ч алдалгүй дуулж байсан нь бурмын өнгөт нигүүрс, гайхамшигт цэнхэр тэнгэр, ой модоор дүүрсэн гайхам сайхан агаараас ч гайхмаар байв. Энэ бол хорвоод бүхнээс гайхамшигт зүйл байжээ. 

	Миний хэр нуруутай, өөрөөр хэлбэл эмэгтэй хүндээ бол дунд зэргийн нуруутай, цээжин тус газар шар судалтай нимгэн хар цамцтай хүүхэн бичсэний минь уншиж, таягаа тулан зогсож байв. Тэгснээ над руу харав. 

	Эхлээд би яагаад ч юм бэ гагцхүү цамцных нь шар судал, намхан нурууг нь ажиглажээ. Над руу хараагүй байхад нь л тэгж ажигласан хэрэг байхаа даа. Дараа нь хүүхэн над руу хараа тусгамагц би тэр шар судлыг нь ч харахаа больж, ийм нуруу ноёгтой, хатагтай нарт л байх тухай, тэгэхдээ роман, жүжгийн үнэ цэнтэй баатар болж гарахдаа л ийм нуруу туруутай байх бол уу гэж ч бодсонгүй. 

	—  Та энд юу хийж байгаа юм бэ? гэж тэр надаас хэзээний танил улс зугаалгад явж байгаад замд таарчихсан мэт жир асуув. 

	Тэр миний өмнө орж, би араас нь даган хоёул хамт цаашиллаа. Цуварч явсан боловч хэрэгтэй хэрэггүй юм ярихад ердөө саад болсонгүй. Харин ойн цоорхойд байхад гэв гэнэт нисэн ирсэн тэр ая дуу бид хоёрт нэгэн зэрэг сонсогдсоор явсан байж ч болох юм. 

	— Ямар нь ийм өчүүхэн мөртэй байдаг юм бол? гэж хүүхэн асуулаа. 

	— Энүүгээр шөнө үен ангуучилж явсан бололтой. Харав уу, энд нэг юм болж таарчээ. 

	Цасан дээр бүдүүн үзүүртэй таягаар хоёр сайн хатгаад авсан юм шиг нүх харагдана. 

	— Цасан дор хур шувууд байж дээ. Үен мэдчихээд цасан доогуур шурган оржээ. Энд нүх нь байна. Хур шувууд цас цоолон өөдөө цоргин гарсан байна. Харин нэг нь бялт мэт үсэрсэн байхад нөгөө нь яагаад гүн шан татан ниссэн байна. Тэр муу жаахан махчин амьтныг өөрийг нь аваад нисчихсэн юм биш биз. Заримдаа тийм тохиолдол байдаг юм шүү. 

	— Зохиочихлоо! Ангуучдын нөгөө зохиолоос ярьж байх шив гэж хүүхэн инээд алдахад гурван сарын цэнхэр тэнгэр шүдэн дээр нь гэрэлтэв. 

	— Тийшээ очоод, нүх рүү нь шагайгаад харахгүй юу. 

	— Хүүе нээрэн байна! (нүхний ёроолд хурын гонзгойвтор баасан дахь хурц шар өнгийн самар харагдав) Тантай ойд явахад сонин хүн юм даа гэхэд нь би зориуд хүүхнийг «юун ч биеэ тоосон юм бэ дээ» хэмээн бодог гэж

	— Зөвхөн ойд ч бус гэж хэлэв. Гэтэл тэгж бодсонгүй харин ч төв болов. 

	Бид хоёр нэг хэсэг чимээгүй явцгаалаа. Газар уруу болж, нүцгэн талбай, удалгүй бут сөөгтэй газар залган бултан тойрон явахад хүрэв. Бас зулзаган ой тааран, уулнаас цанаар шууд гулсан буух боломжгүй болов. 

	Гэтэл ашгүй бутан дундаас ойн цоорхой гарч ирэв. Цуг яваа хүүхэн маань эхлээд буулаа. Бараг буусан хойноо (тэнд нь цас сэвсгэр байсан тул цана нь зууралдан зогсжээ. ) хунгар луу шааж унав. Хэдэн хормын дараа би ч гэсэн бээцрэн хүрэв. Чих, зах, үсгүй цас чихжээ. Санаснаас тийм ч хүйтэнгүй байв. Баяр хөөртэй, сэрүү татна. Бид хоёр цасанд согтон, яг л нялх хүүхэд шиг загнаж байлаа. Би түүнийг гараас нь татан босготол, босонгуутаа над руу налж, хоёул дахин хунгарт унав. Бид хоёр бие биеэ цасаар булан, босохоор бие биедээ тус дэм болох боловч эргэн унаж тусан инээж хөхөрнө. Тэгснээ бие биеийнхээ нүдийг ширтэн зогсов. 

	Хүүхэн дороо суулаа. Би өвдгөн дээр нь дэрлэн дуугүй болов. Тэр ч бас чимээ гарсангүй. Эхлээд би цэнхэр тэнгэр үү хараад дараа нь нүдээ анив. Хэчнээн болсныг бүү мэд. Магадгүй таван минут, хагас цаг, бүх амьдралын минь тал хувь өнгөрсөн байж ч магадгүй. 

	Мөсөн дор хоржигнон буй горхины урсгалаас өөр юм хорвоод дуулдахгүй байх шиг байв. Хажууд горхи урсаж байсан бөгөөд хоржигнох нь сонстом анир чимээгүй болсон байжээ. Тэр үед би усны дуунд бүрэн автсан бөгөөд хүүхэн бөхийж намайг үнслээ. 

	... Горхи харзлан, цасны цоорхойд усны тунгалаг урсгал мяралзана. Жижиг чулуу, элс усан дороос илхэн харагдана. 

	Бид хоёр удтал зогсон ус сүүдэртэн харлах мөсөн хөшгөн дороос урсан гарч нартай золгоод эргэн хөшгөн чанад орохыг ажиглав. 

	—  Өнөөдөр миний хувьд энэ ойн цоорхой л байлаа. Нар, цэнхэр тэнгэр, тэгээд дуу, Би явлаа, та буцна биз дээ. Өөр юу ч хэрэггүй. Хамгийн сайхан байлаа, цаашаа бусдад байдаг л юм болно. Хүсэхгүй байна. Холдъё!

	Би ийш тийш мушгирсан шигүү найлзууртай нигүүрсний том мөчир хугалан

	— Өрөөндөө аваачаад усанд суулгачих. Хэдэн хоногийн дараа цэцэглэнэ. Дуртай зүг рүүгээ харсан энэ найлзуурыг нь харав уу. Удалгүй алтан өнгөтэй болж, томрон, хүрэн бор мөчир дундаас улам хүндрэн унжина. Хүнд алтан ээмэгнүүд зэрэгцэн унжиж байгаа юм шиг харагдана. Хөгжим л гэсэн үг. Цэцэглэх үед өрөөгөөр нэг алтан туурин нисэх учир цэвэрлэгч харин загнаж магад шүү гэв. 

	Уулын оройд гараад холоос над руу гар даллахад нь би хэзээ ч дахин уулзахгүй, нэрийг нь ч мэдэхгүй өнгөрнө дөө гэж бодов. 

	Өөрийнхөө явах мөр лүү (ердөө хажууханд байжээ) орлоо. Хойноос хөөж гүйцэх хүн даанч байсангүй. Замд орсон хойно, тэнд Федя бусад нөхөд намайг үгүйлэн, аягүй бол эрж байгаа байх шүү гэдэг бодол санаанд оров. Гараанаас хөдөлсөн хүн чинь өдий болтол алга байж яаж болох вэ дээ!

	Уулан дээр бидний гарсан газар өөрөөр хэлбэл барианы газар хүмүүс овооролдон байгааг би холоос харав. Тэд намайг олж харангуут гараар, цанын таягаар даллацгаав. Ичгүүр, булай болсны хариуд нүүр чинэрэн улайв. Федя тогтож чадсангүй урдаас гүйж ирээд

	— Яачих нь энэ вэ? Ингэж болдог юм уу?! Энэ чинь хамт олон байна... Ухаангүй айцгаалаа шүү, таныг эрэхээр гурван хүн явсан гэв. Би

	— Цанын мөр алдаад, ойгоор баахан тэнэлээ хэмээн итгэм худал залав. 

	— Бид тэгж бодож байлаа. Уг нь төөрмөөргүй л юм сан. 

	Байрны тэнд сувилагч Наташатай дахиад л дайралдлаа. Нүдэнд нь түгшиж зовнисон айдас нь магад ч үгүй баяр хөөрөөр тэр дороо солигдож амжимгүй байлаа. Би түүнээс ямар нэг юм асуухын тулд л

	— Дуулаагүй биз, Салкин тэр нүдний шилт шар залууг гүйцэж чадаа юу? гэхэд

	— Салхины зүрх муу байна. Хүчилтөрөгчтэй жинтүүгээр амьсгалуулж байгаа та дуулаагүй гэж үү? гэв. 

	— Үгүй ээ, мэдээгүй. Намайг гүйцэж байх үед бол ч тэгж бодмооргүй л байсан. Өвгөн ямар сайхан явж байсан гэж санана. 

	— Таныг одоо Салкин хөөж гүйцлээ гэж үү? хэмээн хүүхэн гайхсан бололтой асуув. 

	— Тэгэлгүй яах вэ. Би зугтаахыг ч бодоогүй юм. Яах юм бэ? Түүнд ч гэсэн хар тэнхээгээрээ гүйх хэрэг байгаагүй л дээ. Түүнээс л болж байхгүй юу. 

	Наташийн над руу ямагт аятайхнаар гялалзаж байдаг нүд нь гэнэт мөс мэт болж жижгэрчих шиг болов. Хоолой нь ч гэсэн бас мөстөн. 

	— Та яагаад гүйе гэж боддоггүй юм бэ? гэж асуулаа. 

	— Яах вэ дээ охин минь, ойгоор цанатай явахдаа аяархан явбал хамгийг умартан нисэж явснаас илүү ихийг үзэж, бодож, ухаарна гэж үзсэн юм. 

	— Хор шар, тэмцэл, зорилго байдаг байх даа. Та «надад энд таатай, дулаан, чийглэг байна» гэсэн сонин гүн ухаантай хүн болж байна уу, тийм үү? хэмээн хүүхний уур дүрсхийж, нүд нь дахин томров. 

	— Арай ч... та дэндүү хэрэггүй юмнаас том дүгнэлт хийж байх шиг байна. 

	— Тийм бий! Ёстой нэг хувиа бодогч! Горькийн зохиолын могой, ёстой нэг... Тэгэхэд шонхрын зүрх дэлбэрч байдаг, эд түүнд харамсахгүй байдаг, ёстой нэг... хэмээн хүүхэн намайг цанаа тайлаад шатаар өгсөж явахад араас хашхирах нь сонстов. 

	Наташа руу эргэн харахдаа би түүний баяр хөөр, итгэл юм уу хүлээсэн найдвар бүхий энхрий ялдам нүдний наран над руу дахин хэзээ ч мишээхгүй гэдгийг ойлгов. 

	Өрөөндөө оронгуутаа ойн цоорхойд олсон хөгжмөө тэмдэглэхээр ширээ рүүгээ яаравчлан ухасхийлээ. 

	
YEP

	 

	Өдөр бүр бороо цутгасаар байв. Сүүлдээ газар ууж ханаад, ганц дусал чийг ч шингэхээ больжээ. Тийм ч учраас тэнгэрт өргөн хар цоорхой гарч, түүгээр айхтар устай, ёстой зуны халуун бороо асгарахад намуун дөлгөөн гол маань багтаж ядан оволздог биз ээ. Жалга гуу, судаг болгоноор борооны ус түрж, горхи болон урсаад, голд хурдхан нийлж, галзуу догшин загнахад нь хүчин туслах цорын ганц даалгавартай юм шиг модны үндэс, чулуун дээгүүр үсрэн цойлон урсана. 

	Горхи, урсгал бүрийн нуруу руу бороо шавхуурдан ороолгох мэт тэвдүүлнэ. Бороо хүчтэй, дуутай орох бур тоо томшгүй олон цутгалан улам дорвитой, улам гавшгай хурдална. 

	Газар дээр барагцаалбал нэг метр хагас хэр өндөрт саарал утаа хөшгөрнө. Борооны томоохон дуслууд газар цохилон, бяцхан усан туурин болж цацрах бүлгээ. Түүнээс үүдэн буй болсон тэр саарал утаа орон байшин болгоны дээр тунарна. Агдалсан их дуу шуугиан газар сайгүй хадан, энд тэндгүй жигдхэн сонстоно. Үе үе цахилгаан зурсхийж, чих дөжрөм дуу нүргэлнэ. Тэнгэрийн байдлыг харвал аянгын үүл зангиран, салхи ширүүсэж, чухам юун болох гэж буйг хүн андахгүй мэддэг тийм үе болоогүй, дүнсгэр саарал, царай баргар байх тул аянгын дуун нүргэлэх нь гайхмаар ажээ. 

	Тэнгэрийн өнгө хүйтэн, цул, шиврэн орохыг нь ажваас бороо ер зогсох шинжгүй. Цахилгаан бага баймаар харагдах боловч тэнгэр нүргэлэн, цахилгаан зурсхийж, тэр бүр тэртэй тэргүй галзууран орж буй бороо ташуурдах мэт ширүүснэ. 

	Тэнгэр шөнөжин нүргэлэн, өглөө тийшээ бороо сийрэв. Модноос ус савиран, сайн ажиглавал ногооноос ч дусалж харагдана. 

	Бороо өнгөрч, голын ус бужигнаж эхлэв. Хунгар нэгэн зэрэг хайлахад ч голын ус ийнхүү савандаа багтаж ядан оволзох нь ховор байдаг сан. Гэтэл одоо хамаг эрэг ёроолоо лайдан, зун эрэг дээр нь ямар ч аюулгүй мэт хэвтэж байсан түлээ бол түлээ, гуалин бол гуалин, өвсний ул, хог юу л бол цөмийг хуу урсган одно. Эргээсээ халин, нуга, ногоон овьёост тал, алтан шаргал тариа, цэцэглэн буй сагадайг усан намаг болгон, доодтойхон байсан тосгоны ногооны талбай руу хальж оров. 

	Останихад голын эрэг дэх халуун усны, тахиан хөлт хэмээн нэрлэдэг өндөр мод ивж барьсан муу жайжгар байшин усанд живжээ. Түүний зөвхөн дээвэр нь ил харагдах бөгөөд хэзээ урсан одохыг нь хүмүүс хүлээж байлаа. 

	Гэлээ ч гэсэн, хэдийгээр тийм айхтар үерлэсэн ч манай гол хүмүүст аюул болохоор тийм том гол биш байлаа. Жишээ нь байшинд муурын зулзага тонгочин наадаж, хөшиг тастан, шилэн аяга, бумба хагалан, үймээн тарьж болох юм. Тэрнээс хэтрээд ер ямар хэрэг тарих вэ дээ? Муурын зулзага гэдэг муурын зулзага л болохоос заан, баавгай, бар биш шүү дээ. 

	Манайхан урьд хожид болоогүй их үер болсонд харин сонирхоцгоож байлаа. Зарим нь

	— Дандаа л ийм устай байдаг сан бол доо! гэнэ. Хөгшид

	— Тавь бил үү, далан жилийн өмнө нэг ийм их үер болсон гэлцэнэ. Сүсэг бишрэлтэй эмээ нар,

	— Ганцхан шөнө ороход юу болох нь энэ вэ! Хэрвээ дөчин өдөр, дөчин шөнө орвол ч ёстой нэг үер болно вий. Гайгүй ээ, хангай аягүй бол хөөрхий урсгаад өгөх вий! гэлцэнэ. Багачууд яг усны эргээр гүйлдэн, комбайнч Ламанов Анатолий алхан толгойт юм уу цурхай дэгээдчих санаатай байраа олж ядан холхин явахыг сонирхоцгооно. 

	Нигүүрсний өндөр бутны гагцхүү орой нь цухуйх бүлгээ. Урсгал бутыг нэг тийш нь нахийлгаж, урсгал зөөлрөх тэрхэн зуур бут эргэн цэгцрэхийг оролдох тул ямагт бөхөлзөн, гуйвганан, эгээ л хүлцэнгүй албат мэт үзэгдэнэ. 

	Ус, хөгшин туйвангийн орой тултал хальжээ. Мөчрөөр нь янз бүрийн шувуухай түгшүүртэй орилолдон, бужигнана. Энэ үер бодвол аятай тохитой олон сайхан үүр (заримдаа бүр ангаахайтай), хөндөө вий дээ. 

	Би нэг газар эргүүлэг харан зогсов. Ус, мөргөлсөн эрэг цохин дугуйран эргэлдэж байв. Эргүүлгийн захын ус залхуурах мэт аажимхан эргэлдэж, төв рүүгээ болох тусам улам хурдан болж, усан нүх үүсгээд, түүн рүү нь урсан өнгөрч буй сүрэл, өвс, зомгол тэр байтугай унанги модны мөчир завсар үүссэн хөөсөн бөмбөлөг хүртэл шингэн орно. 

	Чихэнд минь нэг юм бүдэгхэн часхийх шиг болсон боловч би төдий л анхаарсангүй, анхаарахаар ч юм байсангүй. Магадгүй, шувуудын шулганаан, дуутай хоршоод юу болох нь мэдэгдээгүй бөгөөд одоо харин ялгаран, анхааралд өртсөн байж ч болох юм. 

	Анхааран чагнавал ганцхан амьтан ч бус үй олон амьтан, тэгэхдээ бүр хөл дор шахуу час часхийн дуугарах сонстов. 

	Эргээд хэд алхаад дахин чагнавал надад айхтар том юм шиг санагддаг резин гутлын минь хоншоор дорхон эрт нэг үед үхрийн хөлөөр буй болсон өчүүхэн нүх харагдав. Нүхэн дотор бяцхан амьтад дээр дороо орон шавааралдаж, аливаа нялх амьтдын нэгэн адил арчаагүй доройхон арваганалдан байв. Тэр нялх амьтад том хулганын хэртэй бөгөөд нарийн хэлбэл сохор номин адил, норсон арьс нь хүртэл номины арьс мэт харагдлаа. Тэр зургаан бяцхан амьтан дор бүр хамгийн дээд талд гарахыг тэмүүлэх учир зогсоо зайгүй дээр дороо орж гарч, дорой нэгнээ гишгэлэн дарах ажээ. 

	Нүх нь яг ус газар хоёрын зааг дээр байв. Гэтэл ус улам бүр дээшилсээр байлаа. Тэр нялх амьтдын амь хоргон буй нүхний ёроолд ус нэвчин, хүйтэн тогтоол буй болж, ёроолд нь хоёр дорой амьтан ус залгисан юм уу аль эсвэл «ах» «эгч» нь амьжиргааны төлөөнөө сохроор тэмцэн явахдаа гишгэчихсэн юм уу хөдөлгөөнгүй хэвтэнэ. 

	Ямар амьтны нь үр зулзага байдаг юм бол хэмээн би сайтар ажиглан харав. Нигүүрсний үзүүр дээгүүр хартал дороо тогтохын тулд (урсгал авч одохыг завдан байв) тасралтгүй тэвдэн сэлж буй үхэр халиу над руу харан, өлбөн нүдээрээ ширтэж байв. Надтай харц тулгармагц айж хажуу тийш холдон сэлэв. Гэвч нүдэнд үл харагдах нэгэн уяа түүнийг үхрийн хөлөөр буй болсон нүхтэй утсаар холбосон мэт барьж байв. Халиу холдож чадахгүй тойрон сэлнэ. Нигүүрсний бут руу эргэн ирж, надаас хараа үл салган, нэгэн дор тогтон цөхрөлтгүй сэлсээр байв. 

	Ус үерлээгүй бол туурайн ороор гарсан тэр нүх эргээс хол байлаа. Бодвол, нүхэнд нь ус орохоор эх нь үр зулзагаа арай өндөр, хуурай газар авчирсан хэрэг биз. Магадгүй туурайн ор хамгийн анхных нь амь хоргох оромж байгаагүй байж ч мэднэ. Ямар ч л байсан урьдах оромжууд нь цөм усанд автан, ёроолд нь тогтоол буй болсон энэ хонхорхой хүртэл удалгүй усанд автмаар байв. 

	Үхэр халиу надаас хоёр метр хэр хол газар усан дээр тогтон сарваганана. Зүйргүй болгоомжтой тэр аймхай амьтнаас тийм зүрх гарамгүй байв. Тэр бол баатарлаг явдал бөгөөд эхийн хувьд амь хайргүй, өөрийгөө ганд нь хаясан хэрэг байв. Үр зулзага нь түгшүүртэй, зогсоо зайгүй чарлалдан байсан тул тэгэхээс өөр арга байсангүй. 

	Би тэнд жаахан байж байгаад холдон явлаа. Учир нь үр хүүхдээ авран тэтгэх насны үйлээ эрхлэхийг хүсэн тэмүүлэгч тэр эх амьтанд саад болох хэрэггүй байлаа. Хэдийгээр дахиад л бороо орж, энэ яршиг төвөгт байдлаас эцсийн бүлэгт үр зулзага нь амьд гарч чадалгүй нүхнийхээ ёроолд хэвтээ хоёрын адил болох боловч яаж мэдэх вэ эх нь үр төлөө шинэ газар аваачиж ч мэднэ. Амьд хүн би тэр амьд амьтны тухай ийн бодлоо. 

	Би гэр лүүгээ зүглэв. Уян зөөлөн сэтгэлд автан, өөрөө бас үр хүүхэдтэйгээ бодлоо. Үерийн ус энэ хөөрхий амьтдад ямар цар хэмжээтэй, гэнэтийн, ямар галзуу аюултай, гай гамшиг учруулж нялх нялзрай үр зулзага нэг газраас нөгөө тийш, бас цааш нь, дахин өөр газар зөөн, үйлээ эдэлж байгаа шиг тийм гай гамшиг бидэнд учирч болохыг бодов. Энэ муу нялзрай зулзагууд замдаа осгох юм уу амьдралын тэмцэлд амь үрэгдэнэ. Чарлаж хашхиран тусламж эрсэн ч надад тийш ойртох боломж алга шүү дээ. 

	Тархи толгойндоо орж ирсэн бүхнийг эргэцүүлэн бодсоор хамгийн аймшигтай боловч хамгийн болзошгүй, хүмүүн төрөлхтөнд хамгийн учирч болох бодол дээр тогтлоо. Тэр бол дайн байв. 

	Бороо улам улам хүчтэй орж, нүүр, гар дээр өвдтөл цохилно. Газар дэлхийг хав харанхуй, бүрхэг шөнө нөмөрчээ. Голын ус урьдын адил нэмэгдсээр. 

	Тэнгэрт, борооноос дээш, шөнийн харанхуйн чанад хаанаасаа ч хаашаа нисэж буйг үл мэдэх, шувуудын гал, төмрөөс бүтсэн шувуудын дуун бүдэгхэн сонстоно. 

	Хэрвээ тэр шувууд нисэн буй өндрөөсөө газар луу, газар дээгүүр алхан яваа над руу харж гэмээ нь хагас цагийн өмнө надад үхэр халиуны бээрсэн зулзагууд байгалийн үзэгдлийн өмнө ямар өчүүхэн харагдаж байлаа, би тэр шувуудад түүнээс ч жижигхэн, бичил багахан үзэгдэх сэн биз ээ. 

	
НЭРГҮЙ НУУРЫН НУУЦ

	 

	Би Воронежийн хуурай аагим халуун талд зассан том цөөрмийн ойролцоо суудаг байв. 

	Газар жигтэйхэн халж, тоосорхог байсан тул хар замд шороо ихтэй холын сууринаас анх ирсэн надад тэнгэрийн цэлмэгт цөөрмийн ус тун гайхамшигтай сайхан харагдаж билээ. Хүмүүс тэнд өргөн, налуу банзан хаалт барьсанд хаварт ойр, хавийн ус урсан цуглаж, өвөрмөц нэгэн орчныг үүсгэдэг байв. Тэнд агь, царван, лүгбэ өвсний оронд шүүслэг өлөн, суман навчит, удвал цэцэг ургаж, дэвхрэг царцааны оронд тэмээлзгэнэ нисэлдэн, хулгана, зурмын оронд мэлхий ваагчин, загас сүлжилдэх бүлгээ. 

	Цөөрөм километр гаруй газар толиотон, алсаас үзэхүйеэ хуруувчийн чинээ салхин тээрэм дунд нь торолзоно. 

	Хамтралын загасны аж ахуйн тухай найруулал бичихэд хэрэглэх зүйлээ цөмийг нь тэмдэглэлийнхээ дэвтэрт бичиж авсан болохоор би дураараа, тэнүүн жаргалтай явж, өдөржин шарах юм уу, бүлээхэн, бүлээхэн гэхэд дэндүү бүлээхэн тогтмол ус шал палхийлгэн тонгочиж өнжинө. Цөөрмийн загас үй олон тул хэрвээ хүнс хаяж өгөхгүй бол өлсөж зундаа таван грамм байтугай дөнгөж дангаж дөчин грамм нэмэх байсныг би мэдэж байлаа. Сэлж явахад юм уу усан дор шумбаж явахад минь яагаад загас мөргөчихдөггүй юм бол гэдэгт л гайхмаар байв. 

	Нэг орой цөөрөм рүү ачааны машин хүрч ирлээ. Машин дээрээс нэг хүн үсрэн бууж, кабинаас нэг хүн гарч ирсэн нь хоёул миний танил улс байв. Тэд Воронежийн бүсийн загас үржүүлэх станцынхан ажээ. 

	Машин дээрээс үсрэн буусан эр, нүдний шилээ арчихаар авахад туранхай гонзгор, сэхээтэн хүний гэмээр царай нь дугуй болчих шиг болж, тэр номын хүн-сэхээтэнтэй адилгүй харин хөвгүүн мэт харагдав. Энэ бол цөөрмийн усан дахь өчүүхэн бичил биетнийг судлахад бүхнээ зориулсан Юрий Леонидович Никифоров гэдэг хүн байв. Надад энэ хүний гадаад байдал, мэргэжил нь эгээ дүйсэн мэт санагддаг юм. Би аль багаас эрвээхэй, цох мэт өчүүхэн амьтдын ангуучид иймэрхүү туранхай, улбагар дорой улс байдаг бол уу гэж боддог байсан сан. 

	Харин кабинаас гарч ирсэн нь бүдүүн тарган эр байв аа. Тэр нүднийхээ шилийг арчиж эхэлсэнгүй, өргөн далбагар өмднийхөө халааснаас том цоохор алчуур гарган, халзан духаа арчиж гарав. Энэ хүн бол мөрөг загас үржүүлэх эрчимтэй аргыг баримтлагч Борис Викторович Андреев байлаа. Тэр

	— Өө, та эндээ л байсаар уу? Манай мөрөг загасны тухай одоо бүтэн боть биччих ээ биз дээ? хэмээн эелдэгхэн асуув. 

	— Юу ч бичээгүй байна. Энд цаас цоохорлох хэрэг байгаа юм уу даа. Москвад хийсэн нь дээр биз. Юмыг яаж мэдэх вэ. Магадгүй сүүлийн өдөр хамаг материалаа дахиж харах хэрэг ч гарч мэднэ шүү дээ. 

	— Учир бий, учир бий. Би олон удаа ханын сонинд юм бичих гэж оролдсон. Ердөө зүгээр л тэр шүү дээ. Толгой тархинд хэчнээн сонин юм орж ирсэн ч цаас дэлгээд суухаар гар аяндаа л «... той холбогдон» гээд л биччихнэ. Тэгээд түүнээс цааш таг болчихно гээч гэж Юрий Леонидович ярианд оролцлоо. 

	Бид цөм инээд алдацгаав. 

	— Та нар юунд ийм орой ирцгээгээ вэ?

	Цөм наран зүг харцгаав. Нар эцтэлээ ажил хийчихсэн, бас хөөж том болчихсон ч юм шиг, аажимхан аялсаар хүрдэг тэр цэгтээ хүрчхээд, удалгүй тэнгэрийн хаяа руу хурдлан далд орохоор завдан байв. 

	— Нэг ажил байна. Бидэнтэй цуг хийхгүй юу? гэж Юрий Леонидович урив. 

	Ахлагч нь түүн рүү хамаг ажил унагачихлаа гэсэн шиг зэмлэнгүй харлаа. 

	— Зүгээр, зүгээр. Сурвалжлагч ямар эндхийн хүн биш. Москва руугаа явчихна. Тийм болохоор айх юу байна хэмээн Юрий өөрийгөө зөвтгөв. 

	Тэдний ярианаас би юу ч ойлгосонгүй. Гэвч надад сонин байлаа. Хэдхэн хоногийн дараа бүрмөсөн явчих гэж байгаа болохоор л илчлэхэд аюулгүй ямар нэг нууц байгаа бололтой. 

	— Тийм л болог. Гагцхүү битгий л тараагаасай билээ. Тиймдээ хүрснээс хойш бидэнд тор тавихад тусалж дээ. Гурвуул хурдан амжих биз гэж Борис Викторович зөвшөөрөн хэлэв. 

	Нэг мөч болоход бид барьсан загасаа ялган, хоёр атуух4 мөрөг орсныг буцааж тавив. Бөөрөнхий, тарган, эгээ л самовар хэмээх цогийн тогоо мэт загаснууд ажээ. Нэг нь л хагас пүү хүрмээр байлаа. Усанд буцааж тавихад яаран гүн рүү шумбалгүй зургаан метр хэр газар нурууныхаа сэлүүрээр яндан дуран адил ус зүсэн хөвөв. 

	Бусад нь яг л сонгож авсан юм шиг ижилхэн байв. 

	— Гриша жингээ аваад ирээрэй гэж Борис Викторович жолоочдоо хашхиран хэлэв. 

	Зуун ширхэг мөрөг ялган, жигнэж үзэв. Нэг бүр нь хоёр зуугаас хоёр зуун тавин грамм татлаа. 

	— Зохих хэмжээндээ байна. Таван сард дөчин грамм жинтэй жараахай тавьсан юм. Одоо чинь долоон cap. Татах ёстой жингээ татаж байна. Овоо л сахилгатай юм даа. 

	— Хэлтэг загаснуудаа ч хэмжих юм сан? гэж Юрий Леонидович хүсэв. 

	— Хэд байгаа билээ?

	— Арван тав хүрчих вий. 

	— Алив, аваад ир. 

	Хэлтэг нь дураар, баахан задгай, замбараагүй загас тул өсөлт, хүндийн жин нь харилцан адилгүй, чигчий хурууны хэртэй жараахайнаас эхлээд алгын чинээн алтан шар, улаан хайрууст үзэсгэлэнт амьтан байлаа. 

	Таван ижилхэн, хэмжээгээр адилхан хэлтэг ялган авч жигнээд, ган хувинд байсан зуун мөрөг загастайгаа нийлүүлэв. Бусдыг нь цөөрөмд буцааж тавилаа. Хормын дараа усан дээр овгор замаг, нэг үхсэн загас үлдэв. Top хэрэглэлээ эрэг дээр гаргахдаа түүнийг эвгүй хавччихсан юм санжээ. 

	Хоригтой ган хувингаа машин дээр тавив. Борис Викторович кабинд сууж, Юрий Леонидович бид хоёр ган хувингийн дэргэд суудалдаа тухалмагц машин хөдөллөө. 

	Энэ үед нар, газар хоёрын хооронд хоёр хуруу хүрэхгүй зурвас гэгээ үзэгдэв. 

	Дунд нь хэвтсэн ч даамаар өтгөн ургасан шар будаат талын дундуур давхин, тосгоны хажуугаар өнгөрч, наран цэцгийн талбай өнгөрөн, ногооноос өөр юм ургадаггүй жалганд ирэв. Машин зогслоо. 

	Борис Викторович кабинаас цухуйж, Юрий Леонидовичоос нөгөө газраа асуув. 

	— Энд, энд. Сайн санаж байна гэхэд

	— Тэгвэл хувинтай загасаа буулгаад усыг нь асгаж багасга тэгэхгүй бол авч явахад даагдахгүй гэв. 

	Загас үржүүлэгчид тийн нууцлан чандалсан тэрхүү аяны зорилгыг би хэдийгээр гадарлаж байсан ч ер асуусангүй. Таавар маань үнэн болж таарлаа. 

	Юрий Леонидович бид хоёр хувинтай загасаа өргөн, жалга өгсөн явсаар гүн гуунд ирэв. 

	Гууны баруун салааг барин эргэж, товцог дээр гарахад цаана нь шинэ жалга харагдав. Түүний дунд тэгэлгүй яах вэ, би бүр мэдэж байсан юм. Жалга дотор жаргаж буй нарны өнгийг шингээн бяцхан нуур амьгүй мэт анир чимээгүй гялтганана. Урт, өргөнөөрөө хоёр зуун алхам хэр ажээ. 

	Нуурын цаад захаар нь битүү зэгс ургажээ. Нялх зэгс хана мэт зээглэн, тунгалаг усан толионд хэсэг, хэсгээрээ сөөсийн үзэсгэлэнт сайхан арал үүсгэжээ. 

	Би басхүү загасчин хүн тул загасны нутаг, хаана дэгээ хаяж болох, хаана хэрэггүйг эрхбиш нэг хараад л хэлэх сэн билээ. Нигүрс модон сүглийсэн тийм тохойн дэргэдүүр өнгөрөхдөө зүрх минь цохилохоо умартчих шиг болдог юм. Нам гүм орой би усны захад дэгээгүй ч хэдэн цагаар сууж чадна. Тиймээс ч Воронежийн өргөн талд төөрсөн мэт энэхүү орь ганц бяцхан нуурыг үзэхүйеэ алга минь загатнасан байжээ. Ай энд хоёр нүдээ чилтэл суух сан даа! Долоон сард юм чинь энэ зэгсэн төгөл дунд килограммын хэтэг мурчганаж явалгүй яах вэ дээ ер. Гэтэл хэн ч энд үймээн тарьдаггүй, загас энх амгалан хөгширч, өөрийнхөө үхлээр нөгчдөг ажээ. Тийн мөрөөдөн бодлогоширч зогстол

	— Энд загас байхгүй гэж чи итгэж байгаа биз? гэж Борис Викторовичийн дуун гарав. 

	— Тийм шүү! Бид бүр өнгөрөх жил зохих судалгаа хийсэн. Энэ зун хүртэл би энүүгээр хайлаа. Ганцыг ч олоогүй шүү. 

	— Тэгвэл ажилдаа оръё. 

	Тэгснээ Борис Викторович сандран хувинтайгаа нуур луу асгав. 

	— За ингээд дураараа жаргагтун! хэмээн загас үржүүлэгч маань хэлтэг, мөрөг загас тавьсан бус өөрийн хүүхдүүдийг тэнд үлдээж байгаа мэт таатай инээмсэглэв. 

	— Энэ нуурт зуун ширхэг яг таарна. Ямар ч өрсөлдөөнгүй, ёстой байгалийн жамаар өсөж үржинэ. 

	— Юунд ийм ажил хийж байгаагаа та надад хэлсэнгүй шүү дээ. 

	Борис Викторович тийм асуулт хүлээж байсан мэт

	— За тийм үү, энд хэд, хэдэн зорилт байгаа юм. Нэгдүгээрт ийм нөхцөлд хэр эрчимтэй өсөж үржихийг үзэх, хоёрт ямар өвчинд нэрвэгдэх нь вэ? Гуравт байгалийн, гаднын дайсангүй байхад хэр өсөж үржих нь вэ? гэдгийг мэдэх хэрэгтэй юм. Нэг үгээр хэлэхэд энэ бяцхан нуурыг ажиглаж суух боллоо. Хамгийн гол нь хэн ч үнэр авч болохгүй. Тэгвэл л тэгээд гүйцээ шүү дээ гэснээ гагцхүү хамт ажилладаг нөхөртөө итгэн, жолооч Гриша бид хоёр луу сэжигтэй харав. 

	Энэ зуур нар жарган бүрэнхий болжээ. Нуурын уc давирхай мэт тас хар болсон байв. Мяралзаа ч үгүй, чимээ ч үгүй. Хүнд ямар байдгийг бүү мэд, миний хувьд бол анир чимээгүй усны захад суухад тайван сайхан байдаг. 

	Үдшийн анир чимээгүй усанд хүмүүс хоорондоо шивнэн ярилцахад хүрдэг ямар нэг гайхамшигт нууц байдаг юм. Магадгүй, хэзээ ч юм бэ, хэдэн cap жилийн өмнө ч юм уу, тогтуун бүлээн уснаа анхны амьд эс үүссэн болохоор ч тийм байдаг байж болох юм. 

	Гэвч энд өөр нэгэн өчүүхэн нууц-нэргүй нуурхны нууц байлаа. Энэ шинэ чөлөөт нутагт нөгөө хэлтэг, мөрөг загас маань хэрхэн идээшиж, дасаж байгааг би өөдрөг сайхнаар дүрслэн бодож зогсов. Эх газрын амьдралд ухаалаг халдан энэ бяцхан нуурыг өөрчлөн, түүнд өөрийн бяцхан түүхтэй шинэ эрин нээе гэсэн нь сэтгэлчлэн бүтээд, хэн ч үймүүлж түйвээхгүй боллоо доо гэж бодохоос надад ч, мэдээж хамт ирсэн нөхдөд маань ч таатай байлаа. Тийм ээ, хамгийн гол баярлууштай зүйл бол энэ тухай хэн ч мэдэхгүй, хэн ч үймээн сарниахгүй, ямар ч нууц байгаагүй энэ бяцхан нуурт нууц буй болж, тэр нууцыг нь бид өөрснөө дөнгөж аравхан хормын өмнө буй болгосонд л байлаа. 

	Гэтэл гүвгэр дээр жолооч юм уу, тракторч ч юм уу хувцас нь тос болсон нэгэн хүн зогсож харагдав. Тэр бидэн рүү, хоосон хувин руу харж, бүхнийг ойлгов бололтой өөртөө таацсан маягтай хөнгөхнөөр инээмсэглэв. Тэгснээ яваад өглөө. Бид ч дуугаа хураан машин руугаа очив. Үнэндээ юу ч болоогүй боловч цөм л сэтгэл тавгүй болцгоосон байлаа. 

	Машиндаа суусан хойно загас үржүүлгийнхэн маань

	— Жолооч уу, магадгүй холоос яваа хүн байлгүй? гэлцэв. 

	— Үгүй. Би түүнийг танина. Зэргэлдээ тосгоны хүн. Машин хөдөллөө. Нэргүй нуурхан руу жигтэйхэн сайхан тод одод ширтэн байв. 

	
ДЭВТЭЭСЭН АЛИМ

	 

	Гэгээтэй дээр баруун тийш эргэх газраа хүрэх гэж хэчнээн хичээсэн боловч чадалгүй замдаа харанхуй болгочихлоо. 

	Засмалаар удтал явав. Зам зуураа (эхлээд цардмал замаар дараа нь хөдөөгийн замаар явахдаа) арай ч үгүй байлгүй. Тийм ч нэг их тас харанхуй болчихгүй байлгүй явж бололгүй яах вэ хэмээн сэтгэлээ тайтгаруулж явлаа. Ер нь ч тэгээд цардмал замаар явж байхад дэлхийд хүн яваагүй зам үгүй юм шиг санагддаг. Нуулгүй хэлэхэд заримдаа ч уг нь цардмал замаас ой чиглэсэн нарийхан устай халзан зурайж, нялцгар нойтон шавар дундуур гүн шигдсэн дугуйн мөр үзэгдэхэд төдхөнөө зүрх түгшин, азгүй явдал болох нь уу гэж санагдавч өмнөөс нисэн урсах цардмал зам тэр өөдгүй бодлыг агшин зуурд үлдэн хөөдөг юм. Нүдний буланд гялсхийн өнгөрсөн ойн зам зүүдэнд харагдсан юм шиг, нулимс тогтсоноос зэрэглээтэн үзэгдсэн мэт санагдана. 

	«Газ» машины өмнө туузлан гэрэлтэгч хоёр салаа гэрэл хонхор ёнхор, гүвгэр товгорын аясаар газар луу нэг шигдэн, тэнгэрт нэг цойлно. Машины гэрэл надад амьд, ухаант тэмтрүүл юм шиг, машин нь ч гэсэн бас амьд амьтан мэт, тэгээд өмнөх замаа судлан мэдэхийн тулд урагш нь тэмтрүүл сунган яваа юм шиг сонин санагдана. 

	Тэмтрүүл маань бүр мунгинан, баруун тийш гулсан, чулуут хэсгээс хальт үсрэн, нойтон ногоон дунд чичгэнэн, судаг, тачир бут, хагалсан газрын зузаан давхаргыг гийгүүлэн, үл бидэртэн урсах усан мандалд гайхсан мэт замхрав. Эргэж байгаа нь тэр юм санжээ. 

	Ус хараад ч тийм их айсангүй. Дороо хатуу, эр хөрстэй гүн, өргөн намаг байдаг. Гэтэл харахад ямар ч гэмгүй юм шиг мөртөө дугуй эргэх тутам улам гүн шигдэн, сорж байгаа мэт улам доош суух намагт газар ч бас бий. Ер нь тэгээд хуучин мөрний гүн ормоос аюултай гомгүй. «Газхан» (заримдаа бид «Мазхан» ч гэж нэрлэнэ) маань дөрвөн дугуйн дээрээ байгаа цагт ямар ч намгаас сугаран гарах найдвар буй. Гэтэл бас хуурай газар гэдсээ хүртэл (жолооч нарын ярьдгаар диферээрээ) суучих ч тал бий дээ. Тэгвэл ч муу шүү. Дугуй нь хэчнээн л бол хэчнээн хий эргэж төмөр замаас дээш өргөсөн уурын тэрэг шиг л болно биз дээ. 

	Уст намгийг би хар хурдаараа давхин гарсаар байсан бөгөөд арав гаруйг өнгөрөөд харин ч зориг зүрх орох шиг болж, бүр нэг хамаагүй эрэмгий болчхов. Гэтэл намаг хооронд мотор хүчдэн зогсов. Дугуй бүр нь хий эргэн, нялцгар шавар луу шарван оров. 

	Намаг дотор нэг газар айхтар гүнзгий юм шиг санагдсан бөгөөд баруухнаар нь хуучин мөр байх шиг. Би ч тийш нь эргүүллээ. Машин маань эрчдээ гурван метр хэр яваад чичрэн, дороо хий орилон зогсов. Тэгэнгүүт нь ухрах араандаа хийж, хийгээ нэмж үзлээ. Нэг ондгосхийсэн боловч дахиад л дороо эргэж гарав. Тэгэх тусмаа улам л доош суусаар байв. Би сандарч давхар араандаа хийлээ. Машины хүчийг илт нэмэх энэ хэрэгсэлдээ л ганц найдах байв. Мотор улам хүчтэй хүнгэнэн дуугарсан боловч ядаж ганц сантиметр ч хөдөлсөнгүй, харин ч бүр лав суув. Машинаа хөдөлгөхийг бодон, урд хойд араагаа солих бүр мотор маань чарлан, хойшоо ч үгүй, урагшаа ч үгүй дороо яг болов. 

	Мотор, гэрлээ залгаатай хэвээр нь орхиод, ойр хавийн юм харахаар машин дээрээ гарлаа. 

	Чив чимээгүй, чийглэг харанхуй нөмөрчээ. Машинаас ус дуслан, шавар палхийн унах сонстоно. 

	Ойр хавьд трактор дуугарах вий хэмээн би юуны өмнө чих тавив. Одоо чинь манайд алсад тракторын дуу гарахгүй шөнө байхаа больж шүү дээ. Тэр байтугай оройн зугаалгын үе, эзгүй ууланд сэтгэл таацан чимээгүй суухад хүртэл холд трактор нижигнэх юм уу хажуугийн сууринаас радио хангинах нь бүр нэг анир чимээгүй байлгахгүй гэсэн шиг яльгүй хяслантай санагддаг юм. Харин одоо бол тракторын дуу хамгийн сайхан хөгжмөөс ч илүү аялаг дуулдам байна. 

	Гэтэл эргэн тойронд чив чимээгүй намар орой болжээ. Шөнө нь салхитай, харанхуй, манант өглөө нь оройтон, шивэр бороо орсон бүүдгэр саарал өдрүүд үргэлжилнэ. Талд нойтон сүрэл нэвсийж, ой мод алаг цоог гялалзан, алтан шармал мэт бүлгээ. Хамгийн гол нь шөнөдөө тас харанхуй чийгтэй, салхин ,хөвсөлзтөл үлээнэ. Намар орой болсон ийм үед өвлийн тэсгэм хүйтнээс ч илүү дулаан байр, зузаан хөнжил таатай санагдана. 

	Гар чийдэнгээ тусган, машинаа эргэн тойрон харлаа. Урд хойд гол, гэдсээрээ лав суужээ. Хөнгөн хуусгар загнан, жолоогоо мушгисан замаас дөрвөн метр хэр газар гулсжээ. Тийм болохоор доодох бүх шаврыг нь ухаж хаявал дугуй нь ил гарч ирэх байлаа. Дараа нь хатуу зам хүртэл (хуучин зам хүртэл шүү) налуу зам гаргаад, дугуйн дороо мөчир, залтас, чулуу юу л дайралдсанаа хийх хэрэгтэй. Тэгээд хэн нэг нь араас түлхвэл ч бүр болоод явчих нь тэр. 

	Замд ганцаар явна гэдэг хэцүү дээ! Хоёулаа бол хамаг юм тоглоом шоглоомын хооронд бүтнэ. Саад бэрхшээл тохиолдлоо ч инээж, хөгжин, нийлээд л аваад хаячихна. Хоёулаа бол ч юухан байх вэ дээ. Нэг үгээр хэлэхэд ухасхийхэд л гүйцээ бүр хоёр дахин хурдан амжуулна шүү. Чухамхүү л ажиллах нь л мэднэ. Түүнээс гадна хоёр хүн ганцаар яагаад ч дийлэхгүй юмыг дөнгөнө шүү дээ. Замд ганцаар явна гэдэг даанч хэрэг алга!.. 

	Ухах газраа гэрэлтүүлэхийн тулд бага гэрлээ асаалаа. Эхлээд цэмцгэнэн, ус үсэргэж, гутлаа шавар болгочихгүйг хичээн дөлж байв. Тэгснээ нэг удаа, дахиад шавар луу гишгэн, сүүлдээ ч бүр хамаагаа алдав. Өмдөө өвдгөө өнгөртөл шуусан боловч байн байн унжиж ирнэ. Түүнийг ч бас анхаарахаа болив. 

	Машины гэдэс дотроос шавар ухаж хаяна гэдэг тийм амаргүй. Хүрз хальт үсрэн, төмөр цохино. Шавар машинд дарагдан нягтаршаад, уйлсан ч хүрз үл орно!

	Амсхийх зуураа дахиад л чих тавив. Гэтэл урдтай замаар шал шалхийн алхах чимээ сонстов. Ийм үед гэртээ тогтдоггүй хүн бас байдаг байх нь ээ. Тэгээд явган хүн бол одоо яах вэ дээ. Гэрлийнхээ товчийг дартал алсад хурц гэрэл харван тусаж, замаар ирж явсан хүн гэнэтийн гэрлээс далдиран, гараараа нүүрээ хаацайлав. Би гэрлээ унтраан, түүний ирэхийг хүлээлээ. 

	Тэр хүн саравчтай малгай, брезент цувтай, хөлдөө усны гутал угласан харагдав. Гартаа арцны мөчир барьжээ. Тэр хүн миний дэргэд зогсох янзгүй байсан боловч надад түүнийг явуулж боломгүй санагдав. Тэр шөнө, ёстой нэг ганцаардам байхад минь дайралдсан цор ганц амьд амьтан шүү тэгээд. Уулзсан хүнтэй ярьж, сэтгэлээ тайтгаруулалгүй яаж болох билээ! Тэр хүнд ч гэсэн миний тэнд эргэлдэж байгаа маань сонингүй байна гэж үү? Юун хүн болох тухай, хаанаас явааг маань сонирхохгүй өнгөрнө гэж үү? Яаж мэдэх вэ, надад хүний тусламж хэрэгтэй байж болно биз дээ. Чухамхүү тусламж эрэн. Юу болсныг мэдэлгүйгээр явчхаж болно гэж үү?

	Гэтэл тийм биш байлаа. Миний зовлон тэр арц барьсан хүний сонирхлыг, ядаж юманд дурласан харцыг нь ч булаасангүй. Уг нь ч замд суусан машиныг алийг тэр гэх вэ дээ!

	Түүн рүү нэг их хандсан байдалтай биш ч, яг зэрэгцэж ирэнгүүт нь

	— Суучихлаа шүү гэвэл

	— Одоо яая гэхэв. Шавартай байна. 

	— Юу одоо яах вэ гэж? Зам газар байна даа эрхбиш. 

	— Зам хүлээн суухаас өөр үггүй болж дээ гэж тоглоом болгон хэлээд над руу эргэн ирэв. 

	Тэр хүн дөч эргэм насны л бол уу. Сахал сармаагаа хусаагүйд нь таван нас илүү өгч болох л юм биз гэхдээ тэрнээс илүүгүй ээ

	— Трактор олдох газар байна уу?

	— Ойр хавьд байхгүй. Бригадууд одоо ганц ч тракторгүй байгаа. Хэрвээ «Зөвлөлүүдийн засагт», хүрнэ гэвэл бараг найман километр явах болно. Тэгээд ч долоо найман километрийн цаанаас жимсний зутан халбагадах гэж хэн ирэх вэ дээ. Надад уг нь яарах юм алга. Дуртай бол тусалъя даа?

	— Юу гэсэн үг вэ?..

	— Юу юу байх вэ. Ухах газар ухаж, ивэх газар нь ивье. Гаралгүй яах вэ. Уг нь машин нь бүтэн юм байгаа биз дээ?

	— Ян тан гэсэн үг. Хэрвээ та тусалбал би хачин их баярлах байна... Хүн ирнэ гэж бодоогүй шүү. 

	— Чи харин шан хөлсгүй хөдөлнө гэж бодуузай. Талх хиам, шил архины гурван рубль хөөх юм байгаа биз дээ. 

	Гурван рубль байтугай арвыг өгсөн ч харамсмааргүй байв. Гэтэл тийнхүү дэндүү улайн цайм шан хөлс нэхсэнд нь дотор зарсхийгээд явчхав. Тэгээд тийм үед өөрөөсөө гарамгүй үг хэлжээ. 

	— Хэрэггүй шив дээ. Ганцаараа яаж ийгээд болно. Хүн ирэх биз. 

	— Дураараа бол. 

	Тэр хүн холдон явах үе дахин нэг инээмсэглээд, шавар шалчигнуулан одов. 

	«Хүн ирэх биз!» гэнэ шүү. Хэнийгээ хүлээгээ юм бол? Тэнэг толгой! Юунд тусламжаас дургүйцээ юм бол? Яаж мэдэх вэ, үнэхээр суга татаад гаргачихсан ч суугаа юм бил үү?

	Нэг үе би (өөртөө уурласнаас) галзуу юм шиг ухаж гарав. Гэвч нэмэргүй байлаа. Машинаа дөнгөж хөдөлгөе гэтэл эргээд л шавар хаман орж, ухаж төнхсөн минь дэмий болно. 

	Тэгтэл миний явж өнгөрсөн ой (ой ч гэж дээ улиасны бут) шөнийн харанхуйд харлан байснаа ялимгүй гэрэлтэж эхлэв. Цаанаас нь шар туяа тусан гэрэлтэж байгаагаас зайлахгүй даг аа. Ойд эргэн тойрон бүдгэвтэр гэгээ тусна. Тэгснээ тэнгэрт цойлон, прожекторын чичгэнэсэн, айж мэгдсэн цацрал шиг харагдана. 

	Улиасны ой гэрэлтэхийг л хүлээх хэрэгтэй байжээ. Мөчийн дараа цop ганцаар суусан газар минь ачааны машин зэрэгцэн ирэв. 

	— Ямар цусаа хийж ийшээ ороо юм бол? Замаараа л явахгүй гэж жолооч мэндлэхийн оронд загнаж уулзав. 

	— Намгийг арай аятай гарчих гэсэн юм. 

	— «Эр тахиа гэхээр горшоконд уналаа» гэгчээр юм болж дээ. Татах уу тэгээд?

	— Таталгүй яах вэ. Ёстой баярлаад барахгүй юм болно биз дээ энэ чинь. 

	— За яах вэ нэг шил юм тавих юм байгаа биз. 

	Жолооч хаалгаа ховхийтэл хамхин, татахад тохиромжтой газар очихоор урагшаа хөдлөв. 

	«Шил юмны мун болсон улс өнөөдөр дүүрээ шив! Тэр нь талх хиам, шил юмных нэхдэг. Энэ нь шил юм тавиулах гэнэ. Тэгэхдээ нэг зуун грамм нэг аяга юмных гэдэггүй шил юм шүү! Өдөр тутмын хэрэгцээ өсөж, аж байдлын хэмжээ дээшиллээ гэж ярьдаггүй бил үү» гэж би дотроо бодов. 

	Шил юм бол шил л биз. Маргах цаг алга. Намаг дотор сууж байснаас хөдөлбөл л барав. 

	Жолооч төмөр аргамжаа миний машины урд талаас оосорлохоор ойртоход нь би түүний царайг харж авлаа. Шаргал үстэй булиа эр байв. Стандартын хүрэм богинодон, гараа халаасандаа хийхдээ тохойгоо «тэнгэрт тултал» өргөдөг бололтой. Хүрмээ ярж, дөрвөлжин хээтэй цамцаа задгай орхин, усны гутлынхаа түрийг эргүүлжээ. Түрийг нь нугалснаас хоншоор нь улам урт, урт хөлтэй юм шиг ,харагдана. Өөрөө бол асуултын тэмдэг шиг дээшлэх тусмаа зузааран, булиа харагдана. 

	Өөртөө итгэсэн байдал тэнхээ тамир «амтагдаж» байгаа нь илт. Өөрөө төмөр аргамжнаасаа угзран, машины маань хатуу зам дээр гаргаад хаячихад нэг их гайхмааргүй санагдана. 

	Машиныг нь ажиглалаа. Нэг бус удаа их засвар хийсэн бололтой «хал сууж, халуун чулуу долоосон» дайны өмнө үеийн муу «булуу» тэрэг байв. Кузов нь жайжийж, өмцийж цөмцийсөн, байгаа нь хүүхдүүд хөл бөмбөгийн оронд өшиглөж гүйдэг консервын бортого шиг болсон нь ч одоо яах вэ, дугуй нь л даанч найдваргүй болсон байв. 

	Халзан дугуйны нь цаанаас дотуур хаймар нь л бүлт үсрэх вий гэмээр ажээ. 

	Би мотороо асаан, татахад нь дөхөм болгох санаатай жолооныхоо ард суулаа. Халзан дугуй тосон дотор эргэж байгаа мэт хий эргэн, чийдэн, шил рүү нялцгай шавар шидлэх нь машины гэрэлд тодхон харагдав. 

	Халзан дугуй дороо хуй салхи мэт түргэн баахан эргэснээ зогсоод машины хаалга тархийн нээгдэв. Одоо нөгөө мангар эр маань аргамжаа салгаж аваад давхиад даг, дахиад л хүлээх хэрэг болж дээ. Яг л тэгэх нь ээ нөгөөх маань явган сууж, миний машины доогуур шагайж харлаа. 

	Яндангаа хүртэл суучхаж. Миний энэ муу «булуу» ч татна гэж ярихгүй ээ. 

	Тэгснээ дуугүй болж, доогуур нь нэг юм хараад л байна. Тэр нам гүмд хэн хэн нь дотроо нэг юм бодож суусан бололтой. Би бол тэр залуугийн тухай бодон, одоо намайг орхиод явах биз. Харин шууд орхиход хэцүү, чимээгүй л арга бодож сууна даа гэж бодож суулаа. Тэгтэл залуу,

	— Татна ч гэж ярихгүй ээ. Бүр сорж орхиж. Алив хоёул ухъя, тэгээд доогуур нь чулуу, мөчир хийж байгаад татъя хэмээн ажиглан харснаа дүгнэн өгүүлэв. 

	Ачааны машин дотор нэг хүрз явжээ. Машины хоёр талаас найртай нь аргагүй ухаж гарлаа. Залуугийн хүрз зөөлөн газар хаа байна гэж тэмтчилгүй «гүзээн доорх» хамгийн хэцүү газрын хамгийн нягт шаврыг ч утган хаяж буйг би ажиглав. 

	«Шал, шал! Тан ян, тан ян! Гох, гох! Пал, пал! Шал пал, шалпал!» хийн,

	— Чамайг гарахгүй байхыг чинь харъя гох, гых, шал пал... 

	— Лавхан ав, тэртээ тэргүй доошоо суучихна шал пал шал пал... 

	— Хэзээ нэг олигтой замтай болно доо. Top, тор, тан ян... 

	— Өөрөө хаанаас явна

	— «Зөвлөлүүдийн засаг»-аас Пал, пүл, пал пүл... 

	— Нэр хэн гэдэг вэ? Пуль-пуль... 

	— Сергей. Шавар гэж чөтгөр ав! Дугуй болгоны дороос хагас куб авах болж байна шүү. Шал пал-шал пал... 

	— Бид хоёр ч Пелагей эгчийнх шиг ширээний араас үлээчихгүй дэг ээ. Цал цул-шал пал... 

	Сергей хүрзнийхээ ишний хугархайг барин өндийж

	— Дэндүү хичээчхэв үү дээ

	— За яах вэ. Минийхийг авна биз. 

	— Тэр яадаг юм бэ! Маргааш ишилчихнэ. Тэгээд цоо шинэ хүрзтэй болно шүү дээ! Амрах уу? Тамхиа татъя Шатах нь байна шүү. Хүрз хүртэл тэсэхгүй байхыг харахгүй юу. Жаахан сэрүүцнэ байгаа. Би нэг улайрахаараа ажилдаа ч, авгай хүүхэнтэй ч... хүч тэнхээгээ мартчихдаг юм. 

	— Эхнэртэй юү?

	— Гурван жил болж байна. Охинтой болсон. Настя гэдэг

	— Сайхан нэр байна!

	— Хаанаас муухай байх вэ. Ээж нь л өгсөн юм. Харин нэг азгүй явдал боллоо. 

	— Ажил дээр чинь үү?

	— Ажил дээр ч биш, гэр орондоо ч биш. Нуух юм ч юу байх вэ. Миний л тэнэгээс болсон юм даа. Манай дарга, бас аж ахуйн дарга, агрономич, цаана нь бригадын хоёр дарга нийлж ажлын дараа архидацгаажээ. Тэгээд зодолдоцгоосон юм байх. Чухам юу болсныг бүү мэд. Аж ахуйн даргын хоёр хавиргыг хугалаад эмнэлэг рүү аваачжээ. Тэгэхээр нь би дэлгүүрийн үүдэн дээр мэдээлэл гаргаад хадчихсан юм. 

	— Ямар мэдээлэл?

	— Эрүүл мэндийн тухай

	— Юун тухай мэдээлэлдээ юу гэж бичсэн бэ?

	— Мэдээж би яаж зохиож чадах вэ дээ. Хуучин сониноос хуулж бичсэн юм. Өөрөө ч бас жаал жуул юм нэмсэн. «Аж ахуйн дарга Никитины эрүүл мэндийн тухай мэдээлэл. Судасны цохилт тийм, амьсгал тийм, хоёр хавирга хугарсан. Зүрхний ажиллагаа» гэх мэтчилэн л биччихсэн юм. Тэгээд дэлгүүрийн үүдэнд тавтай хадаасаар хатгачихлаа. Бөөн шуугиан тарьжээ. Районоос хүн ирсэн боловч юү гэж үзэхээ мэдэхгүй байв. Ханын хэвлэл үү? Арай биш. Ухуулах хуудас гэж үзэхээр болов. Гол нь юу байсан гэж бодно?

	— Гаднаас нь харахад та уг нь томоотой л хүн шиг байх юм. 

	— Үгүй шүү. Би дэггүй амьтан байгаа юм. Дэггүйтэхээс ер буцдаггүй. Тэглээ гээд би дайсан биш шүү дээ? Би одоо жишээлэхэд улс төрийн ямар нэг хэрэгтэн юм уу? Ямар дайсан юм бэ? Дайсанд тооцох юм боллоо гэж үү?

	— Гайгүй байлгүй. Тэндхийнхэн тийм улс биш биз. Үнэхээр нээрээ тийм тэнэг улс биш байх. Юу болсныг ялгаж салгах байлгүй. Гол нь тоглоом шоглоом л болсон юм байна даа. 

	— Тэгэлгүй яах вэ. Би уг нь инээлгэе гэсэн юм. Тэгтэл харин ноцтой хэрэг болдог байгаа. Тэр яах вэ. За ажилдаа оръё. Надад өөр нэг хүрз бий. 

	— Чи хүрзээ орхиод доогуур нь хийх юм эрсэн нь дээр юм биш үү. Чулуу, гуалин, залтас ер юу дайралдана чирээд ир. «Шал пал! Пал-пүль-пал пүль! Гох гых, шал пал!»

	— Хатагтай минь, эх газар минь чамайгаа хэчнээн ч ухаж төнхөнө вэ! «Шал пал шал пал. Гох гых!»

	— Гох гых, гох гых. Тас! Ээ харлаа! Ямар иш гэж ийм байдаг болоов. Хүрэв үү, үгүй юу хугараад явчих юм. 

	— Хэн ишилсэн юм бэ?

	— Өөрөө ишлээ биз дээ. 

	— Чи царсаар ишлээд яадаг юм бэ?

	Би Сергейд гурав дахь хүрзээ өгөөд өөрөө гар чийдэнгээ барин ивэх юм олж ирэхээр явав. 

	— Зүйтэй! Дугуй болгон дор овоолоод бай. Үгүй ээ үгүй, тэгж биш. Хөндлөнгөөр нь хий. 

	Сергей миний шидэлсэн мөчрийг засаж, нэг нэгэнтэй нь зэрэгцүүлэн, хөндлөн тавина. Ажил маань овоо бүтэлтэй. Амжилттай. бүтэлтэй байх тусам л залуутай яаж «тооцоо» хийнэ дээ хэмээн сэтгэл зовж байлаа. 

	— Миний дугуйн дор ч бас овоолоорой. Би тулах газар ухнаа. 

	Миний төлөө хэчнээн ч цаг энд байв даа ер! Одоо бол гуравхан рубль өгөх ч эвгүй л боллоо. Нэг рубль нэмсэн нь дээр байлгүй дээ. Зогсонгуут угзраад гаргачих нэг хэрэг, бүхэл бүтэн оройг авна гэдэг өөр хэрэг дээ. 

	— Ямар ч байсан чулуу хэрэг болох нь байна шүү. Холгүй овоолсон чулуу байсан шиг санагдаж байна. Дайн болохоос өмнө гүүр тавих гэж байгаад орхисон нь одоо болтол овоолоостой л харагддаг юм. Тийш очъё. 

	Бид хоёр чулуу авчрахаар явлаа. Одоо бол ч зайлуул тэр нөгөө зайлшгүй хэрэгтэй болсон шил юмныхаа төлөө ажиллаагүй нь тодорхой л байна л даа. Яагаад гэвэл нэгэнт эхэлсэн болохоор дуусгах л хэрэгтэй. Нэрэлхүү зан тэгээд бас... Яах вэ дээ хувийн сахилга ч гэх юм уу, эцэг дээдсээсээ өвлөн үлдсэн бас нөгөө төрөлхийн юу... юу билээ дээ шударга төрх ч гэх юм уу даа... байгаа байлгүй. Хамгийн гол нь тэгээд шунаж улайрах явдал л лав байгаа биз. Ямар ч ажилд ер шунаж улайрахгүй бол хамгийн яльгүй юмыг ч хийж дөнгөхгүй шүү. Шударга төрх ч бас ялгаагүй хэрэгтэй. Төрөлхийн, хар аяндаа бий болсон шударга төрх. Бараг зөн, зуршил болсон шүү. 

	Тэр шил юм байтугай гурван шилийг ч аль хэзээ нулимчхаад явчих болсон. Илүү тавин копейкны хойноос амиа тавьдаг харамч, шунахай амьтадтай тэр адилгүй шүү дээ. 

	— Ингээд л чулуутай болчихлоо. Хүүе ингэе хөө миний хүрмэн дээр чулуугаа хийе. Чи ханцуйнаас нь би хормойноос нь барина биз. Яг л дамнуурга гэсэн үг. Гараараа зөөгөөд хэчнээн юм аваачих вэ дээ?.. Сайндаа гурав гурван чулуу аваачна биз. 

	Бид хоёр түүний хүрмийн талд нойтон, шавар шороотой чулуу овоолж эхлэв. 

	— Болохгүй байлгүй! Аваачиж дөнгөхгүй шүү. 

	— Ханцуй нь л тасарчихгүй бол яадаг юм бэ, хийгээд бай. 

	— Хүрзний иш шиг юм болбол яана?

	— Яриад яах вэ... Нэг-хоёр өргөөд!

	Одоо бол нэр хичээх хэрэгтэй боллоо. Хүн тоохгүй явж байхад тав алхаад л амраад байж болохгүй шүү дээ. Гэтэл нөгөөх маань, тоохгүй алхахаар барахгүй бас яриа үүдсэний нь яана. 

	— Маруся, манай эхнэр намайг очтол одоо унтахгүй шүү дээ. Хүлээгээд л суугаад байх нь тэр. Очсон хойно л хамт хажуулна. 

	— Хайртайн л гэрч дээ

	— Яагаад намайг хайрлахгүй байх билээ? хэмээн Сергей үнэхээр гайхсан царай гарган хэлээд эхлээд овоолж байгаад дараа нь доогуур нь хийе гэв. 

	Замд хүмүүс бие биедээ ойртдог гэж ярилцдаг. Гэвч энэ худал үг юм. Зам биш ажил, тэгэхдээ нэг ажлыг хувааж хийнэ гэгч л хүмүүсийг ёстой гарцаагүй ойртуулдаг юм байна. 

	— Маруся чинь биеэр чамд таарахаар том уу?

	— Юу! Би түүнийг мөрөн дээрээ суулгаад ертөнцийн хязгаар хүрсэн ч чадна. Хуруун чинээн амьтан. Тэгэхдээ ч үнэндээ шаламгай, хөнгөн шингэн хүн. Гэртээ ч ажил дээрээ ч гэсэн үг шүү дээ. Миний тэнэглэсний төлөө тун их сэтгэл зовсон шүү. 

	— Гайгүй байлгүй дээ

	— Настя маань гарахдаа гурван кило зургаан зуун грамм гарсан. Намайг дуурайсан амьтан болох юм байлгүй. Хойд дугуйн доогуур тэр хавтгай чулуугаа ивээд сайн тулга. Үгүй ээ. Ингээд ивээч. За боллоо, боллоо. Одоо хоёул үзье. Хийсэн ажлынхаа шалгалтыг өгье... За байз ингэе... Чиний машиныг асаасны хэрэггүй байх. Дахиад л доошоо суухын нэмэр. Чи миний жолооны ард суу, би чиний машины араас түлхье. Зүгээр, зүгээр тэгсэн нь дээр. 

	Гурван минутын дараа бид хоёрын машин аль аль нь гол зам дээр зогсож байлаа. Зам гэдэг маань цардмал зам биш шүү дээ. Дахиад шаварт шигдэхийг хэн байг гэхэв. Тэгэхдээ л бид хоёр бяцхан тулалдаанд ямар ч байсан ялсан байлаа. 

	Сергей газраас хүрмээ авч сэгсэрч нөмрөөд, аргамжаа эвхэн машин дээрээ хаяв. 

	— Чи юу гэлээ! Гарахаасаа өнгөрсөн гээд бай л уу? Хүн зам хоёрын хэн нь хүчтэй байна даа?

	Үгээр шорлуулсандаа нүүр улайн (харанхуй байсан нь яамай) Сергейд рубль сарвайн

	— Май! Хэлэлцэж тохирсон ёсоор шангаа ав. Хэлэлцээ мөнгөнөөс үнэтэй (сүүлдээ би дөрвөн рубль ч арай багадах юм гэж санаад нэг муу хуучирсан нэгт нэмсэн юм). Май! Та ирээгүй бол... хэмээн гүнгэнэв. 

	— За, за! Яах юм бэ. Хоёулаа л ажиллаа шүү дээ. Хэрэггүй. Бид хоёр мөн догь гаргав аа? Кубометр хэр газар ухаж шүү. Дугуйны ажил, дөрвөн метр хэр газар чулуу дэвслээ... Хөөш, хоёулаа манайх руу очъё, тэгэх үү? Марусятай танилц, бас Настенькатай минь... Бүү чамла, гайгүй нэг шил юм олдох биз. Ноднингийн дэвтээсэн алим ч бий. Манайх зоорьтой. Шавраас гарснаа тэмдэглэдэг хэрэг, тийм үү?

	Би ачааны машины араас давхиж явахдаа «хүн ер нь ямар амархан танигдана вэ, ямар санаж бодоогүй чанар гэнэт буй болно вэ, амьдрал нааш цааш нь хөврүүлээд зан чанар нь мэдэгдээд л байх юм даа» гэж бодож явав. 

	Яаж мэдэх вэ, тэр арц барьсан хүн ч гурван рублийн шан нэхэж байсан ч бас л сүүлдээ дэвтээсэн алим идэхгүй юу гээд урих ч байсан юм бил үү?

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Манайхан бага хүүхдийг улаан хошуулчихаад гэж ярьдаг. Харин оросууд «шар хошуут» хэмээн нэрлэдэг нь шувууны ангаахай мэт гэсэн санаа бий. Орч. 




	[←2]
	 Одоохон (герман үг)




	[←3]
	 Үнэн алдартны шашны номын багш Петер, Павел нарын баяр




	[←4]
	 Ном судраас үзвэл монголчууд эр загасыг атуух, эм загасыг атуу гэдэг ажээ. Орч.

